
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2018 ԹՎԱԿԱՆԻ ԱՌԱՋԻՆ ԿԻՍԱՄՅԱԿԻ
ՊԵՏԱԿԱՆ ԲՅՈՒՋԵԻ ԿԱՏԱՐՄԱՆ ԸՆԹԱՑՔԻ ՎԵՐԱԲԵՐՅԱԼ
ՀՀ ՍՈՑԻԱԼ-ՏՆՏԵՍԱԿԱՆ ԻՐԱՎԻՃԱԿԸ
2018 թվականի առաջին կիսամյակի տվյալների ամփոփումը ցույց տվեց, որ տնտեսության զարգացումն ընթանում է նախորդ տարվա համեմատ ավելի արագ տեմպերով` պայմանավորված հիմնականում ծառայությունների ճյուղի աճով: Մյուս ճյուղերը նույնպես դրական են նպաստել տնտեսական ակտիվությանը: Ընթացիկ տարվա առաջին կիսամյակում տնտեսական աճն ուղեկցվել է ներքին պահանջարկի աճով:

Տարեսկզբից և՛ արտահանումը, և՛ ներմուծումը շարունակել են աճել բարձր տեմպերով, որի պայմաններում արտաքին ապրանքաշրջանառության ընդլայնումը շարունակվել է, իսկ առևտրային հաշվեկշիռը ցուցաբերել է վատթարացման միտում: 

2018 թվականի ապրիլից 12-ամսյա գնաճն ունեցել է դանդաղման միտում և հունիսին կազմել է 0.9%։ Տնտեսական զարգացումներից ելնելով՝ ՀՀ ԿԲ-ը չի փոփոխել վերաֆինանսավորման տոկոսադրույքը (6%) և պահպանել է դրամավարկային քաղաքականության խթանող ուղղությունը։ Ավանդների և վարկերի տոկոսադրույքները նվազման միտումներ են դրսևորել, իսկ առևտրային բանկերի կողմից ռեզիդենտներին տրամադրված վարկերի ծավալները 2018 թվականի առաջին կիսամյակի ընթացքում շարունակել են աճել բարձր տեմպերով: 

2018 թվականին տնտեսության վերականգնման բարձր տեմպերի պայմաններում հարկաբյուջետային և պարտքի կայունության պահպանման նպատակով հարկաբյուջետային քաղաքականության զսպող ուղղությունը պահպանվել է:

Համախառն առաջարկ

2018 թվականի հունվար-հունիսին նախորդ տարվա համեմատությամբ տնտեսական ակտիվությունն արագացել է: Նախորդ տարվա նույն ժամանակահատվածի նկատմամբ գրանցվել է տնտեսական ակտիվության՝ իրական արտահայտությամբ 8.9% աճ, որը գերազանցում է նախորդ տարվա ցուցանիշը 2.8 տոկոսային կետով: Տնտեսական ակտիվությանն ամենամեծ նպաստումն է ունեցել ծառայությունների (6.0 տոկոսային կետ) ճյուղը: Դրական են նպաստել նաև շինարարությունը՝ 0.8 տոկոսային կետով, առևտուրը՝ 0.8 տոկոսային կետով, գյուղատնտեսությունը՝ 0.7 տոկոսային կետով և արդյունաբերությունը՝ 0.6 տոկոսային կետով: 

Գծապատկեր 1. 2017-2018 թվականների հունվար-հունիս ամիսներին տնտեսության ճյուղերի թողարկումների նպաստումները տնտեսական ակտիվության իրական աճին, տոկոսային կետ:

Արդյունաբերություն
: 2018 թվականի հունվար-հունիսին արդյունաբերությունն աճել է 3.7%-ով, ինչին հիմնականում նպաստել է մշակող արդյունաբերությունը՝ 5.1 տոկոսային կետով (աճը՝ 8.6%): Հանքագործական արդյունաբերությունը 2.0 տոկոսային կետով բացասական նպաստում է ունեցել (նվազումը՝ 9.8%)՝ պայմանավորված մետաղական հանքաքարի արդյունահանման 10.8% նվազմամբ:

Մշակող արդյունաբերության աճը հիմնականում պայմանավորված է եղել արտաքին պահանջարկի աճով (նպաստումը շուրջ 13․5 տոկոսային կետ): Մշակող արդյունաբերության աճին էական դրական նպաստում են ունեցել այլ ոչ մետաղական հանքային արտադրա​տեսակների արտադրությունը` 1.6 տոկոսային կետով (աճը՝ 41.4%), ոսկերչական արտադրատեսակների արտադրությունը` 1.6 տոկոսային կետով (աճը՝ 32.7%) և հագուստի արտադրությունը` 1.0 տոկոսային կետով (աճը՝ 81.9%): Ոսկերչական արտադրատեսակների և հագուստի արտադրության աճը հիմնականում պայմանավորված է արտաքին պահանջարկի աճով: 
Էլեկտրաէներգիայի, գազի, գոլորշու և լավորակ օդի մատակարարումը 0.6 տոկոսային կետով դրական է նպաստել արդյունաբերությանը (աճը՝ 3.3%): 

Գյուղատնտեսություն: 2018 թվականի հունվար-հունիսին գյուղատնտեսության և ձկնորսության համախառն թողարկումն իրական արտահայտությամբ աճել է 5.2%-ով: Գյուղատնտեսության աճին հիմնականում նպաստել է բուսաբուծությունը՝ 7.4 տոկոսային կետով (աճը՝ 21.1%): Բուսաբուծության աճը պայմանավորված է եղել հացահատկի շուրջ 3.6 անգամ աճով, կարտոֆիլի շուրջ 13.6% աճով, ինչպես նաև պտուղ, հատապտուղների համախառն բերքի 85.9% աճով, մինչդեռ բանջարեղենի համախառն բերքը նվազել է 27.1%-ով:

Անասնաբուծությունը 2.2 տոկոսային կետով (նվազումը՝ 3.6%) հակազդել է գյուղատնտեսության համախառն արտադրանքի աճին: Անասնաբուծության նվազումը պայմանավորված է եղել մսի և կաթի արտադրության համապատասխանաբար 1.3% և 7.8% նվազմամբ: Միևնույն ժամանակ ձվի արտադրությունը դրական է նպաստել՝ աճելով 1.6%-ով: 

Շինարարություն: 2018 թվականի հունվար-հունիսին ճյուղում գրանցվել է 13.5% աճ, ինչին հիմնականում նպաստել են պետական բյուջեի միջոցների հաշվին իրականացված շինարարության ծավալները՝ 4.1 տոկոսային կետով (աճը՝ 28.2%), այդ թվում՝ միջազգային վարկերի միջոցներով իրականացված շինարարության ծավալները՝ 4.5 տոկոսային կետով (աճը՝ 50.9%), ինչպես նաև կազմա​կերպությունների միջոցների հաշվին իրականացված շինարարությունը՝ 4.4 տոկոսային կետով (աճը՝ 13.5%): 

Ըստ տնտեսական գործունեության տեսակների շինարարությանը հիմնականում դրական են նպաստել տրանսպորտի ոլորտում իրականացված շինարարությունը՝ 4.8 տոկոսային կետով (աճը՝ 41.2%), էլեկտրականության, գազի գոլորշու և լավորակ օդի մատակարարման իրականացված շինարարությունը՝ 3.2 տոկոսային կետով (աճը՝ 30.3%) և գյուղատնտեսության, անտառային տնտեսության և ձկնորսության ոլորտում կատարված շինարարությունը՝ 3.3 տոկոսային կետով (աճը՝ 80.9%): Միևնույն ժամանակ, բացասական ազդեցություն են ունեցել հիմնականում սպասարկման այլ ծառայությունների ոլորտը՝ 1.8 տոկոսային կետով (նվազումը՝ 21.5%), և մշակույթ, զվարճություններ և հանգիստ ոլորտը՝ 1.7 տոկոսային կետով (նվազումը՝ 33.6%): 

Շինարարության աճն ուղեկցվել է շինարարության ոլորտում վարկավորման ծավալների 21.4% աճով: 

Ծառայություններ և առևտուր: 2018 թվականի հունվար-հունիսին ծառայություններն աճել են 18.1%-ով, ինչին հիմնականում նպաստել են մշակույթի, զվարճու​թյուն​ների և հանգստի ճյուղը՝ 6.2 տոկոսային կետով (աճը՝ 33%), ֆինանսական և ապահովագրական գործունեությունը՝ 4.0 տոկոսային կետով (աճը՝ 18.2%), և կացության ու հանրային սննդի կազմակերպումը՝ 1.7 տոկոսային կետով (աճը՝ 14.1%): 
2018 թվականի հունվար-հունիս ամիսներին առևտրի շրջանառությունը նախորդ տարվա նույն ժամանակաշրջանի նկատմամբ աճել է 9.1%-ով: Առևտրի աճին դրական են նպաստել մեծածախ առևտուրը՝ 7.8 տոկոսային կետով (աճը՝ 17.8%), ավտոմեքենաների առևտուրը՝ 1.0 տոկոսային կետով (աճը՝ 26.4%) և մանրածախ առևտուրը՝ 0.3 տոկոսային կետով (աճը՝ 0.5%): Առևտրի և ծառայությունների աճն ուղեկցվել է բնակչության տնօրինվող եկամտի աճով:

Տրանսպորտ և կապ: 2018 թվականի հունվար-հունիսին հանրապետությունում ընդհանուր օգտագործման տրանսպորտով բեռնափոխադրումների ծավալն աճել է, իսկ ուղևորափոխադրումների ծավալը՝ նվազել: Ընդհանուր օգտագործման տրանսպորտով բեռնափոխադրումների ծավալն աճել է 12.1%-ով, ինչին հիմնականում նպաստել է ավտոմոբիլային տրանսպորտը՝ 12.2 տոկոսային կետով (աճը՝ 14.8%): Իսկ ընդհանուր օգտագործման տրանսպորտով ուղևորափոխադրումների ծավալը նվազել է 7.5%-ով, ինչը պայմանավորված է եղել ավտոմոբիլային տրանսպորտով ուղևորափոխադրումների 8.9 տոկոսային կետով բացասական ազդեցությամբ (նվազումը՝ 10.1%): 

Կապի ծառայություններն աճի միտում են դրսևորել: Կապի ծառայություններից ստացված հասույթը նախորդ տարվա նույն ժամանակաշրջանի նկատմամբ աճել է 0.6%-ով, ինչը հիմնականում պայմանավորված է եղել հեռահաղորդակցության ծառայությունների 0.8 տոկոսային կետով նպաստմամբ (աճը՝ 0.9%), մինչդեռ հեռուստածրագրերի կազմման և հեռարձակման ծառայությունները հակազդել են 0.4 տոկոսային կետով (նվազումը՝ 8.3%):

Աշխատանքի շուկա 

2018 թվականի առաջին կիսամյակում տնտեսական աճն ուղեկցվել է զբաղվածների թվաքանակի և միջին աշխատավարձի աճով: 

2018 թվականի հունվար-հունիս ամիսներին պաշտոնապես գրանցված գործազուրկների միջին ամսական թվաքանակը նախորդ տարվա նույն ժամանակահատվածի նկատմամբ նվազել է 3.5%-ով՝ կազմելով 69012 մարդ: 

Գործազրկության մակարդակը 2018 թվականի առաջին եռամսյակի տվյալներով կազմել է 17.6%` 1.4 տոկոսային կետով նվազելով նախորդ տարվա նույն եռամսյակի նկատմամբ: Զբաղվածների թիվն աճել է նախորդ տարվա նույն եռամսյակի նկատմամբ 5.5%-ով, իսկ գործազուրկների թիվը կրճատվել է 3.6%-ով
:

ՀՀ վիճակագրական կոմիտեի կողմից նոր մեթոդաբանությամբ հաշվարկված գործազրկության մակարդակը 2018 թվականի առաջին եռամսյակում կազմել է 20.6%` 1.2 տոկոսային կետով նվազելով նախորդ տարվա նույն եռամսյակի նկատմամբ
: Զբաղվածների թիվն աճել է նախորդ տարվա նույն եռամսյակի նկատմամբ 4.5%-ով, իսկ գործազուրկների թիվը կրճատվել է 2.5%-ով:

2018 թվականի հունվար-հունիսին նախորդ տարվա նույն ժամանակաշրջանի նկատմամբ միջին ամսական անվանական աշխատավարձն աճել է 4.4%-ով՝ կազմելով 168367 ՀՀ դրամ, իսկ իրական աշխատավարձն աճել է 2.0%-ով: Պետական հատվածում միջին ամսական անվանական աշխատավարձն աճել է 1.1%-ով՝ կազմելով 140693 ՀՀ դրամ, իսկ մասնավոր հատվածում աճել է 5.5%-ով՝ կազմելով 185619 ՀՀ դրամ
:

Համախառն պահանջարկ

2018 թվականի առաջին կիսամյակում տնտեսական աճն ուղեկցվել է ներքին պահանջարկի աճով: 

Սպառում: 2018 թվականի առաջին կիսամյակում վերջնական սպառումը նախորդ տարվա նույն ժամանակահատվածի նկատմամբ իրական արտահայտությամբ աճել է շուրջ 5.2%-ով՝ պայմանավորված տնօրինվող եկամտի աճով և վարկավորման ծավալների ավելացմամբ: 

Ներդրումներ: 2018 թվականի առաջին կիսամյակում կապիտալ ներդրումները նախորդ տարվա նույն ժամանակահատվածի նկատմամբ իրական արտահայտությամբ աճել են շուրջ 13.3%-ով՝ շինարարության զարգացումներին համահունչ` պայմանավորված մասնավոր ներդրումների աճով: Մասնավոր ներդրումների աճին նպաստել են վարկավորման ծավալների ավելացումը: 

Ներդրումներին դրական են նպաստել ծառայությունների ու արդյունաբերության ճյուղերի որոշ ենթաճյուղերում (մասնավորապես` տրանսպորտ, էլեկտրականություն, գազի, գոլորշու և լավորակ օդի մատակարարում, կրթություն, մեծածախ և մանրածախ առևտուր, ավտոմեքենաների և մոտոցիկլերի նորոգում ոլորտներում), ինչպես նաև գյուղատնտեսության, անտառային տնտեսության և ձկնորսության ճյուղերում կատարված ներդրումների աճը
:

Զուտ արտահանում: 2018 թվականի առաջին կիսամյակում ապրանքների և ծառայությունների արտահանման իրական ծավալները նախորդ տարվա նույն ժամանակահատվածի համեմատ աճել են 9.1%-ով` հիմնականում պայմանավորված արտաքին պահանջարկի բարելավմամբ և միջազգային շուկայում արտահանման գների աճով: Մյուս կողմից, ապրանքների և ծառայությունների ներմուծումն իրական արտահայտությամբ աճել է 18.4%-ով, ինչը պայմանավորված է եղել բարձր տնտեսական ակտիվությամբ և ներքին պահանջարկի աճով:

Գներ և սակագներ 

2018 թվականի հունվար-հունիսին ՀՀ սպառողական շուկայում արձանագրվել է գների աճ: Միջին գնաճը կազմել է 2.4%, որին առավելապես նպաստել է «Ոչ պարենային ապրանքներ» խմբում արձանագրված 4.8% գների աճը (դրական նպաստումը գնաճին` 1 տոկոսային կետ), ինչը հիմնականում պայմանավորվել է հագուստի, կոշիկի, բենզինի, անձնական փոխադրամիջոցների համար վառելանյութերի և քսանյութերի, ինչպես նաև դեղագործական ապրանքների գների աճով։ «Սննդամթերք և ոչ ալկոհոլային խմիչքներ» ապրանքախմբում արձանագրվել է 1.9% գնաճ (դրական նպաստումը գնաճին` 0.8 տոկոսային կետ), ինչի վրա իր անմիջական ազդեցությունն է թողել մսի, ձկան, կարագի, պանրի և կաթնաշոռի գների աճը: Բնակչությանը մատուցված ծառայությունների գծով արձանագրվել է 1.5% գնաճ (դրական նպաստումը գնաճին` 0.5 տոկոսային կետ), որին հիմնականում նպաստել է օդային տրանսպորտի միջազգային չվերթներ իրականացնող ծառայությունների, հանգստի կազմակերպման, հիվանդանոցների ծառայությունների գների աճը։

2018 թվականի առաջին կիսամյակում ՀՀ ԿԲ-ը որոշել է անփոփոխ թողնել վերաֆինանսավորման տոկոսադրույքը (6%)՝ պահպանելով քաղաքականության խթանող ուղղությունը։ 

Գծապատկեր 2. 2017-2018 թվականների հունիսին միջին գնաճին նպաստումները խոշոր ապրանքախմբերով, տոկոսային կետ

Արտաքին հատված

Արտաքին առևտուր (դոլարային արտահայտությամբ)
: 2018 թվականի առաջին կիսամյակի ընթացքում և՛ արտահանումը, և՛ ներմուծումը շարունակել են աճել բարձր տեմպերով, որի պայմաններում արտաքին ապրանքաշրջանառության ընդլայնումը շարունակվել է, իսկ առևտրային հաշվեկշիռը ցուցաբերել է վատթարացման միտում: 

Արտաքին ապրանքաշրջանառությունը 2018 թվականի առաջին վեց ամիսներին կազմել է 3476.1 մլն ԱՄՆ դոլար` նախորդ տարվա համեմատ աճելով 28.9%-ով: Հաշվետու ժամանակահատվածում տեղի է ունեցել դոլարային արտահայտությամբ և՛ արտահանման, և՛ ներմուծման երկնիշ աճ. արտահանումն աճել է 20%-ով` կազմելով 1165.2 մլն ԱՄՆ դոլար, իսկ ներմուծումը՝ 33.9%-ով` կազմելով 2310.9 մլն ԱՄՆ դոլար:

Ներմուծման առաջանցիկ աճով պայմանավորված՝ ընթացիկ տարվա առաջին վեց ամիսներին ապրանքների արտաքին առևտրի բացասական մնացորդը կազմել է 1145.7 մլն ԱՄՆ դոլար` նախորդ տարվա նույն ժամանակաշրջանի նկատմամբ ավելանալով 51.8%-ով:

Գծապատկեր 3. Առևտրային հաշվեկշռի դինամիկան հունվար-հունիս ամիսներին (մլն ԱՄՆ դոլար)

Ներմուծում: Հաշվետու ժամանակահատվածում գրեթե բոլոր ապրանքախմբերով արձանագրվել է ներմուծման աճ` հիմնականում պայմանավորված ներքին պահանջարկի աճով և բարձր տնտեսական ակտիվությամբ: 2018 թվականի առաջին վեց ամիսներին ներմուծման 33.9% աճի ամենաբարձր` 11.2 տոկոսային կետը պայմանավորել է ներդրումային բնույթի «Մեքենաներ, սարքավորումներ և մեխանիզմներ» ապրանքախումբը: Ներմուծման աճին նշանակալիորեն նպաստել են նաև «Վերգետնյա, օդային և ջրային տրանսպորտի միջոցներ», «Ոչ թանկարժեք մետաղներ և դրանցից պատրաստված իրեր» և «Մանածագործական իրեր» ապրանքախմբերը (համապատասխանաբար` 5.5, 2.8 և 2.1 տոկոսային կետերով): 
Ըստ ապրանքների լայն տնտեսական դասակարգման
 տարվա առաջին կիսամյակի ընթացքում ներմուծման աճին նպաստել են հիմնականում «Միջանկյալ սպառման ապրանքները» (14.4 տոկոսային կետով) և «Կապիտալ ապրանքները» (11.4 տոկոսային կետով):

Արտահանում: 2018 թվականի առաջին վեց ամիսներին արտահանման բարձր աճի միտումը պահպանվել է` հիմնականում պայմանավորված գործընկեր երկրներում պահանջարկի աճով և առևտրի պայմանների բարելավմամբ։ Արտահանման 20% աճը հիմնականում պայմանավորվել է «Հանքահումքային արտադրանք», «Ոչ թանկարժեք մետաղներ և դրանցից պատրաստված իրեր», «Մանածագործական իրեր», «Պատրաստի սննդի արտադրանք» և «Բուսական ծագման արտադրանք» ապրանքախմբերով (համապատասխանաբար` 7.3, 3.5, 3.4, 1.8 և 1.5 տոկոսային կետերով): 

Ներմուծման ծածկման գործակից. Հիմնականում պայմանավորված ներմուծման առաջանցիկ աճով` ներմուծման ծածկման գործակիցը նախորդ տարվա համապատասխան ժամանակահատվածի նկատմամբ որոշ չափով կրճատվել է, այնուհանդերձ այն գտնվում է պատմականորեն բարձր մակարդակում․ 2018 թվականի առաջին կիսամյակում արտահանման հաշվին ֆինանսավորվել է ներմուծման 59.6%-ը։ 

Գծապատկեր 4. Ներմուծման ծածկման գործակիցը
, տոկոսներով (առաջին կիսամյակներ)

Արտաքին առևտուրն ըստ գործընկեր երկրների. Ընթացիկ տարվա վեց ամիսներին գործընկեր երկրների կազմը գրեթե չի փոփոխվել: Ընթացիկ տարվա վեց ամիսներին արտաքին առևտրաշրջանառության 29.2%-ը բաժին է ընկել ԱՊՀ (որից 26.3%-ը` ԵԱՏՄ), 26.1%-ը` ԵՄ և 44.7%-ը` այլ երկրներին: ԵՄ երկրների կշիռը ՀՀ արտաքին առևտրաշրջանառության մեջ աճել է 2.1 տոկոսային կետով, ինչը հիմնականում պայմանավորվել է այդ երկրներից ներմուծման ծավալների 55.7% աճով: 

2017 թվականի առաջին կիսամյակում ՀՀ խոշոր առևտրային գործընկեր-երկրների շրջանակում ընդգրկված էին. ԱՊՀ երկրներից` Ռուսաստանը (առևտրաշրջանառության 25.5%` նախորդ տարվա 27.4%-i դիմաց) և Ուկրաինան (համապատասխանաբար` 2.3% և 1.9%), իսկ ԵՄ և այլ երկրներից՝ Չինաստանը (9.8% և 8.5%), Շվեյցարիան (6.8% և 6%), Գերմանիան (6.2% և 5.2%), Իրանը (4.4% և 4.1%), Բուլղարիան (4.1% և 5.4%), ԱՄՆ-ն (3.6% և 2.5%), Իտալիան (3.1% և 3.3%), Թուրքիան (3.1% և 3.6%) և ԱՄԷ-րը (2.8% և 3.2%): Հանրապետության թվով 40 հիմնական գործընկեր երկրները մեծամասամբ (մոտ 83%-ը) հանդիսանում են ԱՀԿ անդամ պետություններ: 

Երկկողմանի փոխարժեք: ՀՀ դրամը ԱՄՆ դոլարի նկատմամբ դրսևորել է հարաբերական կայուն վարքագիծ: 2018 թվականի հունվար-հունիս ամիսների միջին փոխարժեքը կազմել է 482.04 դրամ մեկ ԱՄՆ դոլարի դիմաց` նախորդ տարվա համապատասխան ժամանակահատվածի միջին փոխարժեքի (484.57) նկատմամբ արժևորվելով 0.5%-ով: 

2018 թվականի վեց ամիսներին նկատվել է եվրոյի դիմաց ՀՀ դրամի փոխարժեքի արժեզրկման տեմպի դանդաղման միտում. նախորդ տարվա նույն ժամանակահատվածի համեմատությամբ հունվար-հունիս ամիսներին միջին արժեքով ՀՀ դրամը եվրոյի նկատմամբ արժեզրկվել է` 10.2%-ով: ՌԴ ռուբլու նկատմամբ 2018 թվականի տարեսկզբին ՀՀ դրամը դրսևորել է արժեզրկման տեմպի դանդաղման միտում, իսկ ապրիլ ամսից սկսել է արժևորվել: Ընթացիկ տարվա հունվար-հունիս ամիսներին ՀՀ դրամի միջին փոխարժեքը ՌԴ ռուբլու նկատմամբ նախորդ տարվա նույն ժամանակահատվածի համեմատությամբ արժևորվել է 3․0%-ով (2017թ. հունվար-հունիս ամիսներին ՀՀ դրամի միջին փոխարժեքը ՌԴ ռուբլու նկատմամբ արժեզրկվել էր 17.6%-ով):

Դրամավարկային հատված և ֆինանսական շուկա

2018 թվականի հունիսին փողի բազան ընդլայնվել է ՀՀ ԿԲ զուտ ներքին ակտիվերի հաշվին, ինչը զուգորդվել է զուտ արտաքին ակտիվների նվազմամբ: 2018 թվականի հունիսին փողի բազան կազմել է շուրջ 975.8 մլրդ դրամ` նախորդ տարվա նույն ամսվա նկատմամբ աճելով 2%-ով: Ընդ որում, զուտ արտաքին ակտիվները նվազել են 3.0%-ով, իսկ զուտ ներքին ակտիվներն աճել են 9․1%-ով:

Փողի բազայի աճին հիմնականում նպաստել են ՀՀ ԿԲ-ում ՀՀ դրամով թղթակցային հաշիվները և ԿԲ-ից դուրս կանխիկը: Այսպես, փողի բազայում ԿԲ-ից դուրս կանխիկն աճել է 13․5%‑ով (նպաստումը փողի բազայի աճին կազմել է 6.3 տոկոսային կետ), իսկ արտարժույթով պահուստները նվազել են 44.9%-ով և դրամով աճել 9․8%-ով (նպաստումը փողի բազային կազմել է համապատասխանաբար -8.0 և 3.3 տոկոսային կետ):

2018 թվականի առաջին կիսամյակի վերջին փողի զանգվածը կազմել է 2563.4 մլրդ դրամ` նախորդ տարվա նույն ժամանակահատվածի նկատմամբ աճելով 13.6%-ով՝ նախորդ տարվա 17.5%-ի համեմատ: Ընդ որում, զուտ արտաքին ակտիվների աճը կազմել է 16.9%, իսկ զուտ ներքին ակտիվներինը` 11.3%:

Փողի զանգվածի աճը պայմանավորվել է հիմնականում դրամային դեպոզիտների աճով: Փողի զանգվածի աճին բանկային համակարգից դուրս կանխիկը նպաստել է 2.5 տոկոսային կետով, իսկ դրամային և արտարժութով ավանդները՝ համապատասխանաբար 9.5 և 1.6 տոկոսային կետերով:

Գծապատկեր 5. 2018 թվականի հունիսին փողի բազայի և փողի զանգվածի աճին նպաստումները, տոկոսային կետ

2018 թվականի հունիսին դոլարայնացման մակարդակը նվազել է: Ռեզիդենտների արտարժութային ավանդներ/փողի զանգված հարաբերակցությունը նվազել է 3.6 տոկոսային կետով՝ կազմելով 43.6%, իսկ վարկավորման ընդհանուր կառուցվածքում արտարժութով վարկերի կշիռը նվազել է 3.6 տոկոսային կետով՝ կազմելով 59%։

2018 թվականին հունիսին ավանդների ծավալներն աճել են նախորդ տարվա նույն ժամանակահատվածի համեմատ: Առևտրային բանկերի կողմից ռեզիդենտներից ներգրավված ավանդներն աճել են 14.2%-ով, որին 11.1 տոկոսային կետով նպաստել է դրամային ավանդների, 3.1 տոկոսային կետով` արտարժութային ավանդների աճը:

2018 թվականին հունիսին վարկերի աճն արագացել է նախորդ տարվա նույն ամսվա համեմատ: Առևտրային բանկերի կողմից ռեզիդենտներին տրամադրված վարկերի ծավալների աճը կազմել է 21.3%
՝ 2017 թվականի համապատասխան ժամանակահատվածի 8.1%-ի համեմատ: Վարկերի աճին 12.9 տոկոսային կետով նպաստել է դրամային վարկերի և 8.4 տոկոսային կետով՝ արտարժութային վարկերի աճը: Վարկերի աճին դրական են նպաստել բոլոր ճյուղերը, իսկ առավելապես՝ սպառողական վարկերը և արդյունաբերությանը, առևտրի ոլորտին, սպասարկման ոլորտին, շինարարությանը տրամադրված վարկերի աճը։

Գծապատկեր 6. 2017-2018թթ. հունիս ամիսներին ռեզիդենտների վարկերի և ավանդների ծավալների աճը (նախորդ տարվա նույն ժամանակահատվածի նկատմամբ, %) 

Տոկոսադրույքներ: Ֆինանսական շուկայում արտարժույթով և դրամով միջին կշռված մինչև 1 տարի ժամկետով տոկոսադրույքների միջև սպրեդը 2018 թվականի հունվար-հունիսին նվազել է` կազմելով շուրջ 4.9 տոկոսային կետ: Ընդ որում՝ դրամով վարկերի և ավանդների միջև տոկոսադրուքների սպրեդը նվազել է 1.7 տոկոսային կետով` կազմելով 4.6, իսկ արտարժույթով սպրեդն աճել է 0․9 տոկոսային կետով ` կազմելով 5.2 տոկոսային կետ: 

Ավանդների և վարկերի (մինչև մեկ տարի ժամկետով) տոկոսադրույքները նվազման միտումներ են դրսևորել: 2018 թվականին հունվար-հունիսին ՀՀ դրամով ավանդների միջին տոկոսադրույքը կազմել 8.7%՝ նախորդ տարվա համեմատ նվազելով 0.6 տոկոսային կետով, իսկ ՀՀ դրամով վարկավորման միջին տարեկան տոկոսադրույքը կազմել է 13.3%՝ նվազելով 2․3 տոկոսային կետով: 

Արտարժույթով ավանդների միջին տարեկան տոկոսադրույքը 2018 թվականի հունվար-հունիսին կազմել է 2․9%՝ նախորդ տարվա համեմատ նվազելով 1.3 տոկոսային կետով: Արտարժույթով վարկավորման միջին տարեկան տոկոսադրույքը կազմել է 8.1%՝ նվազելով 0.3 տոկոսային կետով:

ՀՀ պետական պարտատոմսերի շուկա: ՀՀ պետական պարտատոմսերի շուկայում նկատվել է ՊՊ տեղաբաշխման միջին կշռված եկամտաբերության նվազում, որը պայմանավորված էր ֆինանսական շուկայի տոկոսադրույքների նվազման ընդհանուր միտումներով: Այսպես, եթե 2017 թվականի առաջին կիսամյակում տեղաբաշխված պետական պարտատոմսերի միջին կշռված եկամտաբերությունը կազմել էր 10.5%, ապա 2018 թվականի նույն ժամանակահատվածում այն կազմել է 8․9%: Արդյունքում ՀՀ պետական պարտատոմսերի շուկայում տեղաբաշխման միջին կշռված եկամտաբերությունը նախորդ տարվա նույն ժամանակահատվածի համեմատ նվազել է շուրջ 1.6 տոկոսային կետով: Նույն ժամանակահատվածում տեղաբաշխված պետական պարտատոմսերի ծավալը կազմել է 85.0 մլրդ դրամ՝ 2017 թվականի առաջին կիսամյակի 130.9 մլրդ դրամի դիմաց, իսկ տեղաբաշխման միջին կշռված ժամկետայնությունը` 3910 օր՝ 2017 թվականի նույն ժամանակահատվածի 4113-ի համեմատ:

2018 թվականի հունվար-հունիսին պետական (շուկայական) պարտատոմսերի նկատմամբ պահանջարկը գերազանցել է թողարկման ցուցանիշը 1.86 անգամ (2017 թվականի նույն ժամանակահատվածում՝ 2.32 անգամ), իսկ տեղաբաշխում/թողարկում հարաբերակցության միջին մեծությունը կազմել է 0.98 (2017 թվականի առաջին կիսամյակում ` 0.99): 

ՀՀ եվրապարտատոմսերի երկրորդային շուկայում և՛ 2013 թվականին, և՛ 2015 թվականին թողարկված արժեթղթերի եկամտաբերություններն աճի միտում են դրսևորել: Միջազգային կապիտալի շուկայում 2013 թվականին 6.25% եկամտաբերությամբ թողարկված պետական արտարժութային պարտատոմսերի եկամտաբերությունը 2018 թվականի առաջին կիսամյակի վերջի դրությամբ կազմել է 4.7%՝ 2017 թվականի նույն ժամանակահատվածում արձանագրված 4.37%-ի դիմաց: 2015 թվականին 7.5% եկամտաբերությամբ թողարկված պետական արտարժութային պարտատոմսերի եկամտաբերությունը 2018 թվականի առաջին կիսամյակի վերջի դրությամբ կազմել է 6.2%՝ 2017 թվականի նույն ժամանակահատվածում արձանագրված 5.6%-ի դիմաց: 

Հարկաբյուջետային հատված

2018 թվականի առաջին կիսամյակում հարկաբյուջետային քաղաքականության ուղղությունը պահպանվել է. տնտեսության վերականգնման բարձր տեմպերի պայմաններում հարկաբյուջետային և պարտքի կայունության պահպանման նպատակով նպատակադրվել և իրականացվել է զսպող հարկաբյուջետային քաղաքականություն:

2018 թվականի առաջին կիսամյակի արդյունքներով ՀՀ պետական բյուջեի ընդհանուր եկամուտները կազմել են 606.5 մլրդ դրամ, իսկ հարկեր և տուրքերը կազմել են 572.9 մլրդ դրամ: Նշենք, որ պետական բյուջեի ընդհանուր հարկային եկամուտների, այնպես էլ առանձին հարկատեսակների մուտքերը համադրելի չեն նախորդ տարվա մուտքերի հետ, ուստի դրանց համեմատությունը նախորդ տարվա նույն ժամանակահատվածի ցուցանիշների նկատմամբ չի ներկայացվում
:

2018 թվականի առաջին կիսամյակի արդյունքներով պետական բյուջեի ծախսերը կազմել են 610.3 մլրդ դրամ՝ նախորդ տարվա նույն ժամանակահատվածի համեմատ նվազելով 1.6%-ով: Ընդ որում, ընթացիկ ծախսերը կազմել են 578.8 մլրդ դրամ` նախորդ տարվա նույն ժամանակահատվածի համեմատ նվազելով` 1.1%-ով, իսկ ոչ ֆինանսական ակտիվների գծով ծախսերը կազմել են 35.1 մլրդ դրամ` նախորդ տարվա նույն ժամանակահատվածի համեմատ նվազելով 0.5%-ով: Ընդհանուր ծախսերին ընթացիկ ծախսերն ու ոչ ֆինանսական ակտիվների հետ գործառնությունները հակազդել են համապատասխանաբար 0.54 և 1.02 տոկոսային կետերով: 

Արդյունքում պետական բյուջեի պակասուրդը կազմել է 3.9 մլրդ դրամ` նախորդ տարվա նույն ժամանակահատվածում ձևավորված 38.3 մլրդ դրամի համեմատ: 
Հարկաբյուջետային ազդակը: Համախառն պահանջարկի վրա հարկաբյուջետային քաղաքականությունը 2018 թվականի առաջին կիսամյակում նախորդ տարվա նույն ժամանակահատվածի նկատմամբ ունեցել է 2.1 զսպող հարկաբյուջետային ազդեցություն` պայմանավորված ծախսերի՝ զսպող (-2.4) և եկամուտների
 ընդլայնող (0.3) ազդեցությամբ: 

Գծապատկեր 7. Հարկաբյուջետային ազդակը 2014 թվականից եռամսյակային կտրվածքով 

ՀՀ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԸ
ՀՀ 2018 թվականի պետական բյուջեի մասին օրենքով և ՀՀ կառավարության կողմից հաստատված եռամսյակային համամասնություններով նախատեսվել էր տարեկան 1,308.3 մլրդ դրամ, իսկ առաջին կիսամյակի hամար՝ 602.6 մլրդ դրամ բյուջետային եկամուտների ստացում, որից 574.9 մլրդ դրամը՝ հարկային եկամուտների և պետական տուքերի, 16.1 մլրդ դրամը՝ պաշտոնական դրամաշնորհների, 11.7 մլդ դրամը՝ այլ եկամուտների գծով:

Հարկ է նշել, որ բյուջեի կիսամյակային ծրագրի համար հիմք է հանդիսացել նախորդ տարիների վիճակագրությունը, որը ձևավորվել էր այլ հարկային ռեժիմի պայմաններում: 2018 թվականի հունվարի 1-ից ուժի մեջ է մտել ՀՀ հարկային օրենսգիրքը, որի համաձայն հարկ վճարողների հարկային պարտավորությունների հաշվառման նպատակով կիրառվում է հարկերի միասնական հաշիվ: Քանի որ պետական բյուջեի հաշվառումն իրականացվում է դրամարկղային սկզբունքով, նախորդ տարիներին պետական բյուջեի մուտքեր (եկամուտներ) էին համարվում առանձին հարկատեսակների գծով եկամուտները հաշվառող գանձապետական հաշիվներին հարկ վճարողների կողմից կատարված վճարումները, իսկ նշյալ համակարգի ներդրման արդյունքում 2018 թվականից պետական բյուջեի եկամուտներ են համարվում հարկային հաշվետվություններով արտացոլված հարկային պարտավորությունների չափով միասնական հաշվից գանձապետական ենթահաշիվներին ուղղորդվող գումարները: Նշենք, որ հարկերի միասնական հաշվի զուտ մուտքն առաջին կիսամյակում կազմել է 29.2 մլրդ դրամ, որը, ի տարբերություն նախորդ տարիների, վերոնշյալ փոփոխությամբ պայմանավորված՝ չի հաշվառվել որպես պետական բյուջեի եկամուտ, ինչը 2018 թվականի ցուցանիշը դարձնում է անհամադրելի 2017 թվականի ցուցանիշի հետ: Բացի այդ, հարկերի գծով առաջացած գերավճարների վերադարձը նույնպես կատարվում է հարկերի միասնական հաշվով: Սա նշանակում է, որ առանձին հարկատեսակների գծով գումարների վերադարձը չի արտացոլվում տվյալ հարկատեսակների մուտքերում, ինչպես կատարվում էր նախկինում: Արդյունքում՝ առանձին հարկատեսակների մուտքերը նույնպես համադրելի չեն նախորդ տարվա մուտքերի հետ, ուստի ինչպես ընդհանուր եկամուտների, այնպես էլ առանձին հարկատեսակների գծով մուտքերի համեմատությունը նախորդ տարվա նույն ժամանակահատվածի ցուցանիշների նկատմամբ չի ներկայացվում: Հարկ է նշել նաև, որ տնտեսավարողների հարկային հաշվետվություններով 2018 թվականի հունվարի 1‑ի դրությամբ կանխավճարների (գերավճարների) հաշվին առաջին կիսամյակի հարկային պարտավորությունների հետ հաշվանցման գումարը կազմել է 55 մլրդ դրամ
 կամ պետական բյուջե մուտքագրված հարկերի և տուրքերի 9.6%-ը:
Հաշվի առնելով վերը շարադրվածը՝ պետական բյուջեի եկամուտների՝ սկզբնական ծրագրի հետ համադրելի փաստացի ցուցանիշը կկազմի 635.7 մլրդ դրամ (որից 29.2 մլրդ դրամը հարկերի միասնական հաշվի զուտ մուտքն է) կամ համապատասխանաբար 48.6% և 105.5%: Օրենսդրության պահանջներից ելնելով` պետության դրամական միջոցների համախմբված հաշվառման նպատակով պետական բյուջեի ծրագրային և փաստացի ցուցանիշներում ներառվել են նաև ՀՀ պետական հիմնարկների համար բացված արտաբյուջետային հաշիվների շրջանառությունը, ինչպես նաև առանց սահմանափակման պետական բյուջեից կատարվող վճարումները: Նշվածը հաշվի առած, ինչպես նաև ՀՀ կառավարության լիազորությունների շրջանակներում կատարված փոփոխությունների արդյունքում պետական բյուջեի եկամուտների տարեկան և կիսամյակային ճշտված ծրագրային ցուցանիշները կազմել են համապատասխանաբար 1,352.1 մլրդ դրամ և 627.6 մլրդ դրամ: Ճշտված ծրագրով նախատեսված եկամուտներից 579.6 մլրդ դրամը կազմում են հարկերը և տուրքերը, 17.2 մլրդ դրամը՝ պաշտոնական դրամաշնորհները, 30.8 մլրդ դրամը՝ այլ եկամուտները: 2018 թվականի առաջին կիսամյակում ստացվել են շուրջ 606.5 մլրդ դրամ փաստացի եկամուտներ` 96.6%-ով ապահովելով ՀՀ կառավարության կիսամյակային ճշտված ծրագրով կանխատեսված ցուցանիշը: Հաշվի առած հարկերի միասնական հաշվի զուտ մուտքը՝ եկամուտների ճշտված կիսամյակային ծրագրի կատարողականը կկազմի 101.3%, իսկ տարեկան ճշտված ծրագրի կատարողականը՝ 47%:Հարկային եկամուտների և պետական տուրքերի կիսամյակային ճշտված ծրագիրը կատարվել է 98.9%-ով՝ առանց հարկերի միասնական հաշվի մնացորդը հաշվի առնելու, իսկ վերջինս հաշվի առած՝ ճշտված ծրագիրը կատարվել է 103.9%-ով: Այլ եկամուտների ծրագիրը կատարվել է 96.8%-ով, պաշտոնական դրամաշնորհներինը՝ 21.9%-ով: Նշենք, որ ՀՀ պետական հիմնարկների արտաբյուջետային եկամուտները հաշվետու ժամանակահատվածում կազմել են ավելի քան 15.5 մլրդ դրամ՝ 83.4%-ով ապահովելով ծրագիրը: 
Գծապատկեր 9. ՀՀ պետական բյուջեի եկամուտները 2018թ. առաջին կիսամյակում 

Այլ եկամուտներ

2018թ. I կիս. ճշտված ծրագիր 2018թ. I կիս. փաստ


Հարկային եկամուտներ և պետական տուրքեր

Կառավարության սկզբնական ծրագրով 2018 թվականի առաջին կիսամյակի համար սահմանվել էր 574.9 մլրդ դրամ հարկերի ու տուրքերի ստացում: Ինչպես արդեն նշվել է, եթե հաշվի առնենք նաև միասնական հաշվի 29.2 մլրդ դրամ զուտ մուտքը, որը թեև օրենքի տեսանկյունից չի համարվում պետական բյուջեի հարկային եկամուտ, սակայն փաստացի վճարվել է հարկ վճարողների կողմից հարկերի միասնական հաշվին, ապա հավաքագրված եկամուտների համադրելի ցուցանիշը կկազմի 597.6 մլրդ դրամ կամ սկզբնական կիսամյակային ծրագրի 104%-ը: Պետական հիմնարկների արտաբյուջետային մուտքերը, առանց սահմանափակման պետական բյուջեից կատարվող վճարումները և Կառավարության լիազորությունների շրջանակներում կատարված մյուս փոփոխությունները ներառյալ՝ 2018 թվականի կիսամյակի ճշտված ծրագիրը կազմել է շուրջ 579.6 մլրդ դրամ, որի դիմաց ՀՀ պետական բյուջե են մուտքագրվել 572.9 մլրդ դրամ հարկային եկամուտներ և պետական տուրքեր` 98.9%-ով ապահովելով կիսամյակային ճշտված ծրագրի կատարումը և ապահովելով ՀՀ պետական բյուջեի եկամուտների 94.5%-ը: Հարկերի միասնական հաշվի զուտ մուտքը ներառած՝ հարկերը և տուրքերը կկազմեն 602.1 մլրդ դրամ կամ 2018 թվականի առաջին կիսամյակի ճշտված ծրագրի 103.9%-ը: 
2018 թվականի առաջին կիսամյակում հարկային եկամուտների և պետական տուրքերի 33.8%‑ն ապահովվել է ավելացված արժեքի հարկի հաշվին, որը կազմել է 193.5 մլրդ դրամ: ԱԱՀ-ի մուտքերից 92.3 մլրդ դրամը ստացվել է ՀՀ սահմանին հարկումից, 101.2 մլրդ դրամը` ապրանքների և ծառայությունների ներքին շրջանառությունից, որից շուրջ 43 մլրդ դրամը գանձվել է Եվրասիական տնտեսական միության անդամ պետություններից ներմուծվող ապրանքների համար: Ստորև ներկայացվում են այն օրենսդրական փոփոխությունները, որոնք 2018 թվականի առաջին կիսամյակում կարող էին ազդեցություն ունենալ ավելացված արժեքի հարկի մուտքերի վրա:

2016 թվականի հոկտեմբերի 4-ին ՀՀ Ազգային Ժողովի կող​​​մից ընդունված` «Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քի (ուժի մեջ է մտել 2018 թվականի հունվարի 1-ից) 59-րդ հոդվածի 6-րդ մասի համաձայն` անհատ ձեռնարկատեր և նոտար չհանդիսացող ֆիզիկական անձինք չեն հա​մարվում ԱԱՀ վճարողներ, սակայն եթե նրանք Հայաստանի Հանրապետության տա​րած​ք են ներմուծում ապրանքներ (այդ թվում՝ ԵՏՄ անդամ պետություններից), որոնց ներմուծումը, «Մաքսային կարգավորման մասին» Հայաստանի Հանրապետության օրենքի համաձայն, համարվում է ձեռնարկատիրական գործունեության նպատակով իրականացվող ներմուծում, կամ եթե մշտական հաստատություն չունեցող ոչ ռեզիդենտ ֆիզիկական անձինք իրա​կանաց​նում են ԱԱՀ-ով հարկման օբյեկտ համարվող գործարքներ և (կամ) գործառ​նություն​ներ, ապա պարտավոր են օրենսգրքով սահմանված կարգով, չափով և ժամկետներում հաշվարկել և պետական բյուջե վճարել այդ գործարքներից և (կամ) գործառնություններից առաջացող ԱԱՀ-ի գումարները:

Մինչև Օրենսգրքի ուժի մեջ մտնելը անհատ ձեռնարկատեր չհանդիսացող ֆիզի​կական անձինք ԱԱՀ-ի վճարման պարտավորություն էին կրում, եթե` 

ա) նրանց իրականացրած գործարքները համարվում են ապրանքի մատակարարում,

բ) մատուցել են այնպիսի ծառայություններ (բացառությամբ անշարժ գույքի վար​ձակա​լության գործարքների) կամ մատակարարել են այնպիսի ապրանքներ, որոնց իրականա​ցումն օրեն​քի համաձայն չի դիտվում որպես ապօրինի ձեռնարկատիրական գործունեու​թյուն,

գ) նրանց կողմից Հայաստանի Հանրապետության տարածք են ներմուծվում ապրանքներ, որոնց ներմուծումը, «Մաքսային կարգավորման մասին» Հայաստանի Հանրա​պետության օրենքի համաձայն, համարվում է ձեռնարկատիրական գործունեության նպատակով իրա​կանացվող ներմուծում, կամ Հայաստանի Հանրապետության տարածք են ներմուծվում ավ​տո​մեքե​նաներ, բացառությամբ ԵՏՄ անդամ պետություններից ներմուծված ավտո​մե​քե​նա​ների:

ՀՀ հարկային օրենսգրքի 61-րդ հոդվածի 3-րդ մասի համաձայն ԵՏՄ անդամ պետություններից Հայաստանի Հանրապետություն ԵՏՄ ապ​րանքի կարգավիճակ ունեցող ապրանքի ներմուծման դեպքում, եթե օրենսգրքով այլ բան սահմանված չէ, ապա ԱԱՀ-ով հարկման բազա է համարվում ներմուծվող ապրանքի ձեռք​բերման արժեքը, իսկ օրենսգրքի 5-րդ բաժնի համաձայն՝ ակցիզային հարկով հարկման ենթակա ապրանքի ներմուծման դեպքում՝ ներմուծվող ապրանքի ձեռքբերման արժեքի և օրենսգրքով սահմանված կարգով հաշվարկված ակցիզային հարկի հանրա​գումարը:

Մինչև օրենս​գրքի ուժի մեջ մտնելը «Հայաստանի Հանրապետության և Եվրասիական տնտեսական միության անդամ պետությունների միջև անուղղակի հարկերի հաշվարկման և վճարման առանձնահատկությունների մասին» ՀՀ օրենքով սահմանված էր, որ ապրանք​ների ներմուծման դեպքում ԱԱՀ-ի և ակցիզային հարկի գծով հարկային պար​տավորու​թյուն​ների հաշվարկման նպատակով, բացի ներմուծվող ապրանքների ձեռք բերման արժեքից, ԱԱՀ-ի և ակցիզային հարկի հարկման բազայում ներառվում են նաև՝

1) մինչև Հայաստանի Հանրապետության պետական սահմանը ապրանքների տեղա​փոխ​​​ման համար կատարված փոխադրման, բեռնման, բեռնաթափման, փոխաբեռնման, ապա​​​հո​վագրման և համանման այլ ծախսերը,

2) մինչև Հայաստանի Հանրապետության պետական սահմանը ապրանքների տեղա​փոխ​ման համար կատարված կոմիսիոն և միջնորդային (բրոքերային) ծախսերը, բացառու​թյամբ ապրանքներ ձեռք բերելու համար կատարված կոմիսիոն և միջնորդային ծախսերի,

3) Հայաստանի Հանրապետության պետական սահմանով տեղափոխվող ապրանքների արտադրության և մատակարարման նպատակով գնորդի կողմից մատակարարին անհա​տույց կամ մասնակի հատուցմամբ, ուղղակի կամ անուղղակի տրամադրված՝ ներմուծվող ապրանքներով համապատասխանաբար բաշխված` 

ա) ապրանքների մեջ ներառված նյու​թերի, բաղադրամասերի և համանման այլ առարկաների արժեքը, 

բ) ապրանքների արտա​դրու​թյան մեջ օգտագործվող գործիքների և համանման այլ առարկաների օգտագործման արժեքը,

գ) ապրանքների արտադրության մեջ սպառված նյութերի արժեքը,

դ) ապրանք​ների արտադրության համար անհրաժեշտ և, ներմուծման երկրից բացի, այլ երկրում իրա​կա​նաց​ված ճարտարագիտական, ձևավորման, նախագծման և համանման այլ աշխատան​ք​ների ար​ժեքը.

4) գնորդի կողմից ապրանքների վաճառքի անհրաժեշտ պայման հանդիսացող ռոյալ​թիների և թույլտվությունների դիմաց մատակարարին ուղղակի կամ անուղղակի վճար​ված կամ վճարման ենթակա վճարները,

5) տարայի, փաթեթի և փաթեթավորման աշխատանքների արժեքը,

6) Հայաստանի Հանրապետության պետական սահմանով տեղափոխվող ապրանքների հետագա վաճառքի, օգտագործման կամ տնօրինման դիմաց գնորդի կողմից մատա​կարա​րին վճարման ենթակա գումարները:

Օրենսգրքով վերացել է «Ավելացված արժեքի հարկի մասին» ՀՀ օրենքով սահմանված այն արտոնությունը, ըստ որի բանկերի, արժեթղթերի շուկայի մասնագիտացված մասնակիցների, վճարահաշվարկային կազմակերպությունների, վարկային կազմակերպությունների, ինչպես նաև այլ անձանց կողմից բրոքերային և միջնորդական այլ ծառայությունների մատուցումը, ինչպես նաև բանկերի և վարկային կազմակերպությունների կողմից ֆինանսական գործակալի (ներկայացուցչի) ծառայությունների մատուցումը ազատվում է ԱԱՀ-ից:
2017 թվականի հոկտեմբերի 25-ին ՀՀ Ազգային Ժողովի կող​​​մից ընդունված` «Կազմակերպությունների և անհատ ձեռնարկատերերի կողմից ներմուծվող՝ ակցիզային հարկով հարկման ոչ ենթակա այն ապրանքների ցանկը հաստատելու մասին, որոնց ներմուծումն ազատված է ավելացված արժեքի հարկից» Հայաստանի Հանրապետության օրենքում լրացումներ կատարելու մասին ՀՕ-192-Ն ՀՀ օրեն​քի 1-ին հոդվածի 1-ին կետի համաձայն սահմանվել է, որ ավելացված արժեքի հարկ վճարող համարվողների կողմից ԱՏԳ ԱԱ 84 և 85 ապրանքային ենթախմբերին դասվող ապրանքների (բացառությամբ ԱՏԳ ԱԱ 8418 10 200 1, 8418 10 800 1, 8418 30 200 1, 8418 40 200 1, 8422 11 000 0, 8447 90 000 1, 8450 11, 8451 21, 8452 10, 8508 11 000 0, 8508 19 000 1, 8509 4, 8516 31 000, 8516 33 000 0, 8516 40, 8516 50, 8516 60 101 0, 8516 71, 8516 72, 8519 20, 8521 90 000 1, 8528 72 ծածկագրերին դասվող ապրանքների) ներմուծումը, անկախ նույն հոդվածով սահմանված ցանկում կատարված բացառություններից, ինչպես նաև ԱՏԳ ԱԱ 2505100000, 250900, 2518200000, 2807, 2817000000, 2836, 3901, 3902, 3903, 3904, 3905, 3906, 3921903000, 4002, 4003, 4004, 4005, 4007, 7201, 7202, 7203, 7204, 7205, 7206, 7207, 7402, 7403, 7404, 7405, 7406, 7407, 7408, 7409, 7410, 7411, 7412, 7413, 7415, 7419991000, 7501, 7502, 7503, 7504, 7505, 7506, 7507, 7508, 7603, 7604, 7605, 7801, 7802, 7804, 7901, 7902, 7903, 7904, 7905, 7907, 8001, 8002, 8003, 8101, 8103, 8104, 8105, 8106, 8107, 8108, 8109, 8110, 8111, 8112, 8113, 8704 10 ծածկագրերին դասվող ապրանքների ներմուծումն ազատվում է ավելացված արժեքի հարկից: Նույն պարբերությունը կիրառվում է նաև պետական կառավարչական հիմնարկների նկատմամբ՝ անկախ վերջիններիս՝ ավելացված արժեքի հարկ վճարող համարվելու հանգամանքից: Մինչև վերոնշյալ օրենքի ուժի մեջ մտնելը «Ավե​լացված արժեքի հարկի մասին» ՀՀ օրենքով սահմանված էր, որ ԱԱՀ վճարող համար​վող անձանց կողմից ԱՏԳԱԱ 841920000, 841990150, 8422 (բացառությամբ 842211000 և 842290100 ծածկագրերի), 8426, 8429, 8430, 8435, 8441, 84431, 8452 (բացառությամբ 845210 և 845290000 ծածկագրերի), 8453, 8475, 8478, 8479, 85023100 կամ 870410 ծած​կագրերին դասվող ապրանքների ներմուծման (այդ թվում՝ ԵՏՄ անդամ պետություններից ներ​մուծման) մասով հաշվարկված ԱԱՀ-ի գումարների պետական բյուջե վճարման ժամ​կետը հետաձգվում է, բացառությամբ նույն հոդվածով սահմանված դեպքերի`

1)  հայտարարագրման օրվանից մեկ տարի ժամկետով, եթե նշված ծածկագրերին դասվող ներմուծված ապրանքների մաքսային արժեքը պակաս է 70 մլն դրամից.

2) հայտարարագրման օրվանից երկու տարի ժամկետով, եթե նշված ծածկագրերին դասվող ներմուծված ապրանքների մաքսային արժեքը կազմում է 70 մլն դրամ և ավելի.

3) հայտարարագրման օրվանից երեք տարի ժամկետով, եթե նշված ծածկագրերին դասվող ներմուծված ապրանքների մաքսային արժեքը գերազանցում է 300 մլն դրամը:

ԱԱՀ վճարողների կողմից ԱՏԳԱԱ 250510, 250900, 251820, 2836, 3901, 3902, 3903, 3904, 3905, 3906 ծածկագրերին դասվող ապրանքների մասով հաշվարկված ԱԱՀ-ի գումարները պետական բյուջե վճարման ժամկետը հետաձգվում է հայտարարագրման օրվանից մեկ տարի ժամկետով:

2017 թվականի հոկտեմբերի 25-ին ՀՀ Ազգային Ժողովի կող​​​մից ընդունված` «Կազմակերպությունների և անհատ ձեռնարկատերերի կողմից ներմուծվող՝ ակցիզային հարկով հարկման ոչ ենթակա այն ապրանքների ցանկը հաստատելու մասին, որոնց ներմուծումն ազատված է ավելացված արժեքի հարկից» Հայաստանի Հանրապետության օրենքում լրացումներ կատարելու մասին ՀՕ-192-Ն ՀՀ օրեն​քի 1-ին հոդվածի 2-րդ կետի համաձայն կազմակերպությունների և անհատ ձեռնար​կա​տե​րե​րի կողմից ներմուծվող` ակցի​զային հար​կով հարկման ոչ ենթակա ապրանքների ցանկը լրացվել է հետևյալ բո​վանդակությամբ նոր տողերով.

	«9305
	9301-9304 ապրանքային դիրքերի ապրանքների մասեր և պարագաներ, բացառությամբ 9302-9304 ապրանքային դիրքերի ապրանքների մասերի և պարագաների

	9306
	Ռումբեր, նռնակներ, տորպեդներ, ականներ, հրթիռներ և նույնանման միջոցներ՝ մարտական գործողություններ վարելու համար, և դրանց մասերը, փամ​փուշտ​ներ, այլ զինամթերք, արկեր և դրանց մասերը, ներառյալ՝ մանրագնդակները և փամ​փուշտների համար նախատեսված խցկանները»:


2018 թվականի առաջին կիսամյակում ՀՀ պետական բյուջեի հարկային եկամուտների և պետական տուրքերի 8.5%-ն ապահովվել է ակցիզային հարկի հաշվին՝ կազմելով 48.8 մլրդ դրամ: Մասնավորապես` հանրապետություն ներմուծվող ենթաակցիզային ապրանքների հարկումից ստացվել է 20.8 մլրդ դրամ, հանրապետությունում արտադրվող ենթաակցիզային ապրանքների հարկումից` շուրջ 28 մլրդ դրամ: 
ՀՀ հարկային օրենսգրքի 88-րդ հոդվածի 1-ին մասով սահմանվել է, որ 2018 թվականի հունվարի 1-ից դիզելային վառելիքի ակցի​զա​յին հարկի դրույքաչափը սահմանված է 1 տոննայի համար 13000 դրամ, միաժամա​նակ, դի​զե​լային վառելիքի ներմուծումը և (կամ) օտա​րումը ենթակա է ԱԱՀ-ով հարկման օրենս​գրքով սահման​ված կարգով։

Նույն մասով սահմանվել է, որ 2018 թվականի հունվարի 1-ից բենզինի ակցի​զա​յին հարկի դրույ​քա​չափը սահմանված է 1 տոննայի համար 40000 դրամ (25000 դրամի փոխարեն), սեղմ​ված բնական գազինը` 1000 մ3 համար 25000 դրամ (8330-ի դրամի փոխարեն):

ՀՀ հարկային օրենսգրքի 88-րդ հոդվածի 5-րդ մասով սահմանվել է, որ 2018 թվականի հունվարի 1-ից բենզինի մեկ տոննայի համար սահ​​մանված ակցիզային հարկի և Օրենսգրքի 4-րդ բաժնով սահմանված կարգով հաշ​վար​կ​ված ԱԱՀ-ի հանրագումարը 135000 դրամից (120000 դրամի փոխարեն) պակաս լինելու դեպքում ակցիզային հարկն ավե​լաց​վում է այն չափով, որ բենզինի մեկ տոննայի համար ակցիզային հարկի և ԱԱՀ-ի հանրագումարը հավասարվի 135000 (120000 դրամի փոխարեն) դրամի:

ՀՀ հարկային օրենսգրքի 88-րդ հոդվածով սահմանվել է, որ՝

1) ԱՏԳԱԱ 2208 ծածկագրին (բացառությամբ ԱՏԳԱԱ 2208 90 330 0, 2208 90 380 0, 2208 90 480 0, 2208 20, 2208 30, 2208 40) դասվող ապրանքների համար ակցիզային հարկի դրույքաչափը 2018 թվականի հունվարի 1-ից սահմանվում է առանց ԱԱՀ-ի և ակ​ցիզային հարկի արժեքի կամ մաքսային արժեքի կամ ձեռքբերման արժեքի 73 տոկոս, բայց ոչ պա​կաս, քան 1 լիտրի համար 725 դրամ), օրենսգրքի 445-րդ հոդվածի 1-ին մասի 3-րդ կետի «ա» ենթակետի` ԱՏԳԱԱ 2208 ծածկագրին (բացառությամբ ԱՏԳԱԱ 2208 90 330 0, 2208 90 380 0, 2208 90 480 0, 2208 20, 2208 30, 2208 40) դասվող ապրանքների համար ակցիզային հարկի դրույքաչափը 2017 թվականի հունվարի 1-ից սահմանված էր 63 տոկոս, բայց ոչ պակաս, քան 1 լիտրի համար 630 դրամ.

2) ԱՏԳԱԱ 2208 30, 2208 40 ծածկագրերին դասվող ապրանքների համար ակցիզային հարկի դրույքաչափը 2018 թվականի հունվարի 1-ից սահմանվում է առանց ԱԱՀ-ի և ակցիզային հարկի արժեքի կամ մաքսային արժեքի կամ ձեռքբերման արժեքի 66 տոկոս, բայց ոչ պակաս, քան 1 լիտրի համար 3970 դրամ, օրենսգրքի 445-րդ հոդվածի 1-ին մասի 3-րդ կետի «ա» ենթակետի` ԱՏԳԱԱ 2208 30, 2208 40 ծածկագրերին դասվող ապրան​քների համար ակցիզային հարկի դրույքաչափը 2017 թվականի հունվարի 1-ից սահմանված էր 57 տոկոս, բայց ոչ պակաս, քան 1 լիտրի համար 3450 դրամ.

3) ԱՏԳԱԱ 2208 90 330 0, 2208 90 380 0, 2208 90 480 0 ծածկագրերին դասվող ապրանքների համար ակցիզային հարկի դրույքաչափը 2018 թվականի հունվարի 1-ից սահմանվում է 1 լիտրի համար 800 դրամ, մինչև օրենսգրքի ուժի մեջ մտնելը առանց ԱԱՀ-ի և ակցիզային հարկի արժեքի կամ մաքսային արժեքի կամ ձեռքբերման արժեքի կամ 1 լիտրի 55 տոկոս, բայց ոչ պակաս, քան 1 լիտրի համար 550 դրամ.

4) ԱՏԳԱԱ 2402 (բացառությամբ 2402 10 00011, 2402 90 00011, 2402 10 00012,
2402 90 00012) ծածկագրերին դասվող ապրանքների համար ակցիզային հարկի դրույքաչափը 2018 թվականի հունվարի 1-ից սահմանվում է առանց ԱԱՀ-ի և ակցիզային հարկի կառավարության սահմանած կարգով մակնշված՝ ծխախոտի արտադրանքի առավելագույն մանրածախ գնի 15 տոկոս, բայց ոչ պակաս, քան 1000 հատի համար՝ 7275 դրամ, օրենսգրքի 445-րդ հոդվածի 1-ին մասի 3-րդ կետի «ա» ենթակետի` ԱՏԳԱԱ 2402 20 90011, 2402 20 10011, 2402 90 00013 ծածկագրերին դասվող ապրանքների համար ակցիզային հարկի դրույքաչափը 2017 թվականի հունվարի 1-ից սահմանված էր 15 տոկոս, բայց ոչ պակաս, քան 1000 հատի համար 6325 դրամ).

5) ԱՏԳ ԱԱ 2710 19 710 - 2710 19 980 ծածկագրերին դասվող ապրանքների ակցիզային հարկի դրույքաչափը 2018 թվականի հունվարի 1-ից սահմանվում է առանց ԱԱՀ-ի և ակցի​զային հարկի արժեքի կամ մաքսային արժեքի կամ ձեռքբերման արժեքի 50 տոկոս, բայց ոչ պակաս, քան 1 կգ համար՝ 400 դրամ, 2017 թվականի համար ակցիզային հարկը կազմում էր 10 տոկոս, բայց ոչ պակաս, քան 1 կգ համար՝ 400 դրամ: Միաժամանակ, 2018 թվականի հունվարի 1-ից ԱՏԳ ԱԱ 3403 19 100 0, 3403 19 900 0, 3403 99 000 0 ծածկագրերին դասվող ապրանքները սկսել են հարկվել ակցիզային հարկով և դրանց ակցիզային հարկի դրույքաչափը սահմանվել է 50 տոկոս, բայց ոչ պակաս, քան 1 կգ համար՝ 400 դրամ: 

Հաշվետու ժամանակահատվածում ՀՀ պետական բյուջեի հարկերի և տուրքերի 17.1%-ն ապահովվել է շահութահարկի հաշվին, որը կազմել է 97.9 մլրդ դրամ:
«Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քի 135-րդ հոդվածի 1-ին մա​սի համաձայն ռեզիդենտ շահութահարկ վճարողը և մշտական հաստատության միջոցով ՀՀ գոր​ծունեություն իրականացնող ոչ ռեզի​դենտ շահութահարկ վճարողը պարտավոր են ըն​թա​ցիկ հարկային տարվա յուրաքանչյուր եռամ​սյակի համար՝ մինչև տվյալ եռամսյակի վերջին ամս​վա 20-ը ներառյալ, կատարել շահու​թահարկի կանխավճարներ (բացառությամբ նույն հոդ​վա​​ծի 7-րդ մասով սահմանված դեպքե​րի)՝ նախորդ հարկային տարվա շահութահարկի գու​մա​րի 20 տոկոսի չափով (մինչև ՀՀ հարկային օրենսգրքի ուժի մեջ մտնելը սահմանված էր 18.75 տոկոս), եթե տվյալ հարկ վճա​րողը նույն հոդվածի 4-րդ մասով սահմանված կար​գով չի ընտրել շահութահարկի կանխա​վճա​ր​ների կատարման՝ նույն մասով սահմանված այլ​ընտրանքային եղանակը:

2018 թվականի առաջին կիսամյակում ՀՀ պետական բյուջե է մուտքագրվել 9.3 մլրդ դրամ շրջանառության հարկ, որը կազմել է պետական բյուջեի հարկերի և տուրքերի 1.6%-ը:
«Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քի 258-րդ հոդվածով սահմանվել են շրջանառության հարկի հետևյալ դրույքաչափերը` առևտրական (առք ու վաճառքի) գործունեությունից ստացվող եկամուտների համար, բացառությամբ ՀՀ կառավարության սահմանած ցանկում ներառված երկրորդա​յին հումքի առ​ևտրա​կան (առք ու վաճառքի) գործունեությունից, անշարժ գույքի օտարումից ստացվող եկա​մուտների, 5 տոկոս՝ նախկին 3.5 տոկոսի փոխարեն, կառավարության սահմանած ցանկում ներառ​ված երկրորդային հումքի առևտրական (առք ու վաճառքի) գործունեու​թյունից ստացվող եկա​մուտների համար` 1.5 տոկոս, խմբագրությունների կողմից թերթերի օտա​րու​մից եկա​մուտների համար` 1.5 տոկոս՝ նախկին 3.5 տոկոսի փոխարեն, վիճակախաղերի կազմա​կերպման գործունեությունից ստացվող եկամուտների համար՝ 25 տոկոս (մինչև ՀՀ հարկային օրենգրքի ուժի մեջ մտնելը սահմանված էր հաստատգրված վճար և խաղարկությունով և ոչ խաղար​կու​թյունով, ինչպես նաև համակցված վիճակախաղերի կազմակերպման համար հաստատագր​ված վճարի ամսական չափը որոշվում է ելա​կետային տվյալի 25 տոկոսի չափով), նոտարա​կան գործունեությունից ստացվող եկա​մուտների համար` 10 տոկոս՝ նախկին 20 տոկոսի փոխարեն:

ՀՀ հարկային օրենսգրքի 256-րդ հոդվածի համաձայն` շրջանառության հարկով հարկման օբյեկտ են համարվում ապրանքների մատակարարումը, աշխատանքների կատարումը և (կամ) ծառայությունների մատուցումը մինչև ՀՀ հարկային օրենսգրքի ուժի մեջ մտնելը շրջա​նա​ռու​թյան հարկով հարկվող օբյեկտ էր համարվում հաշվետու ժամանակաշրջանի ընթացքում շրջա​նառության հարկ վճարողի կողմից մատակարարված ապրանքների և մատուցված ծառա​յու​թյունների (կատարված աշխատանքների) իրացման շրջանառությունը (իրացումից հա​սույթը), ինչպես նաև ստացվող այլ եկամուտները:

Հաշվետու ժամանակահատվածում 168.3 մլրդ դրամ են կազմել եկամտային հարկից ստացված մուտքերը` ապահովելով պետական բյուջեի հարկերի և տուրքերի 29.4%-ը: 
«Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քի 150-րդ հոդվածով եկամտային հարկի համար սահմանվել են հետևյալ դրույքաչափերը` մինչև 150000 դրամը ներառյալ` 23 տոկոս, 150000-ից մինչև 2000000 դրամը ներառյալ` 28 տոկոս, 2000000-ից ավելի դրամը` 36 տոկոս. մինչև օրենսգրքի ուժի մեջ մտնելը սահմանված էին հետևյալ դրույքաչափերը` մինչև 120000 դրամ` 24.4 տոկոս, 120000-2000000 դրամ` 26 տոկոս, 2000000 դրամից ավելի` 36 տոկոս:

ՀՀ հարկային օրենսգրքի 150-րդ հոդվածի 13-րդ կետի համաձայն` եթե հարկային գործակալի կողմից հարկ վճարողներին վճարվող եկամուտների մասով առկա չեն օրենս​գրքով սահմանված հաշվարկային փաստաթղթեր, ապա այդ եկամուտների մասով եկա​մտա​յին հարկը հաշվարկվում է 20 տոկոս դրույքաչափով` առանց հաշվի առնելու օրենս​գր​քով սահմանված նվազեցումները՝ նախկին 11 տոկոսի փոխարեն:

ՀՀ հարկային օրենսգրքի 444-րդ հոդ​վածի 7-րդ մասի համաձայն` Հայաստանի Հանրապետության քաղաքացիների ստացած շահաբաժինների եկամտային հարկը հաշ​վարկ​վում է հինգ տոկոս դրույքաչափով հարկ​մանը վերաբերող դրույթն ուժի մեջ է մտնում 2018 թվա​կանի հունվարի 1-ից և տարածվում է 2017 թվականի հունվարի 1-ից հետո հայ​տա​րար​ված շահաբաժինների վրա:

ՀՀ հարկային օրենսգրքի 147-րդ հոդ​վածի 16-րդ մասի համաձայն` հարկման բազան որոշելու նպատակով նվազեցվող եկամուտներ են համարվում սեփականության իրավունքով իրենց պատկանող գույքի (բացառությամբ ձեռնարկատիրական գործունեության առարկա համարվող գույքի) օտարումից անհատ ձեռնարկատեր և նոտար չհանդիսացող ֆիզիկական անձանցից ստացվող եկամուտները: Նույն կետի կիրառության իմաստով` ձեռնարկա​տիրա​կան գործունեության առարկա համարվող գույքի օտարում է համարվում անձնական, ընտա​նեկան կամ տնային օգտագործման գույք (բնակարան, առանձնատուն (այդ թվում` անա​վարտ (կիսակառույց), գյուղատնտեսական նշանակության և բնակավայրերի հող, ավտո​տնակ, ավտոմեքենա) նույն տեսակի գույքի՝ տարվա ընթացքում երկրորդ և ավելի թվով օտա​րումը, եթե դրանց և´ ձեռքբերումը, և´օտարումը տեղի է ունեցել մեկ տարվա ընթաց​քում: Մինչև ՀՀ հարկային օրենսգրքի ուժի մեջ մտնելը Ավելացված արժեքի մասին ՀՀ օրենքի 6-րդ հոդվածի 1-ին կետով սահմանված էր, որ անհատ ձեռնարկատեր չհանդի​սա​ցող ֆիզի​կա​կան անձի կող​մից իրականացված գործարքները համարվում են ապրանքի մա​տա​կա​րա​րում, եթե մեկ օրա​ցուցային տարվա ընթացքում երկու և ավելի թվով անգամ անձի սեփա​կա​​նությունը կամ ընդհանուր սեփականությունը հանդիսացող նույն տեսակի հետևյալ գույ​քի` բնակարանի, առանձնատան (այդ թվում` անավարտ (կիսակառույց)), անձնական օգտա​գործման ավտոմեքենայի, գյուղատնտեսական նշանակության և բնակավայրերի հո​ղերի, ավտոտնակի` որևէ ձևով կատարվող հատուցման դիմաց օտարման դեպքերում ապ​րան​քի մա​տակարարում է համարվում այդ ժամանակահատվածում երկրորդ և ավելի թվով նույն տե​սակի գույքի օտարումը, եթե օտարումը կատարվում է տվյալ գույքի ձեռքբերմանը հա​ջոր​դող մեկ տարին չգերազանցող ժամանակահատվածում:

ՀՀ հարկային օրենսգրքի 160-րդ հոդ​վածի համաձայն վերանայվել է հիպոտեկային վարկի սպա​սար​կման համար վճարված տոկոսների գումարների վերադարձման համա​կար​գը, մասնավորապես` 

1) վճարված եկամ​տային հարկի գումարներից վարձու աշխատող հան​դի​սացող ֆիզիկական անձի կողմից հիպո​​տե​կային վարկի սպա​սար​կման համար վճարված տոկոսների գումարները վերադարձ​վում են նաև անհատական բնակելի տուն կառուցելու դեպքում,

2) եկամտա​յին հարկի գու​մար​նե​րից փոխ​հատուցելու մասով սահմանվել են հետևյալ սահմանա​փա​կում​ները`

ա) 2018 թվա​​​կանի հուն​վարի 1-ից հետո ստացված և կառու​ցա​պա​տողից, պետությունից կամ հա​մայն​քից փաստացի բնա​կա​րան ձեռք բերելուն կամ կառուցապատողից անհա​​տա​կան բնակելի տուն ձեռք բերելուն ուղղված հիպոտե​կա​​յին վարկի սպա​​սարկ​​ման համար վարձու աշխատող հանդի​սա​ցող ֆիզի​կա​​կան անձի կողմից վճարված տոկոս​ների գումար​ների չա​փով փոխհատուցման ենթակա եկամտային հարկը վարձու աշ​խա​տող հանդիսացող ֆիզի​կա​կան անձանց չի փոխհատուցվում, եթե բնա​կարանի կամ անհա​​տա​կան բնա​կելի տան ձեռքբեր​ման պայմանագրային արժեքը գերազանցում է 55 մլն դրամը,

բ) 2018 թվա​​կանի հուն​վարի 1-ից հետո ստացված և կառու​ցա​պատողից, պետությունից կամ համայն​քից փաստացի բնա​կա​րան ձեռք բերելուն կամ անհա​տական բնակելի տան կա​ռուցմանը կամ անհա​​տական բնակելի տան ձեռք բերելուն փաստացի ուղղված հիպոտեկային վարկի սպասարկ​​ման հա​մար վճարվող տոկոսների գումարների չափով վարկառուին և համավարկառուներին փոխհատուցման ենթակա եկամ​տային հարկի գումարը յուրաքան​չյուր եռամսյա​կի հա​մար յուրաքանչ​յուր ձեռք բերված բնակարանի կամ կառուցված անհա​տական բնակելի տան կամ ձեռք բերված անհա​տական բնակելի տան մասով չի կարող գե​րա​զան​ցել 1.5 մլն դրամը,

գ) 2018 թվականի հունվարի 1-ից հետո եկա​մտային հարկի վերա​դարձման հնարավորությունից ֆիզիկական անձինք կարող են օգտվել միայն մեկ ան​գամ, այդ թվում՝ որպես համա​վար​կառու։
2018 թվականի առաջին կիսամյակում պետական բյուջեի հարկային եկամուտների և պետական տուրքերի 6.8%-ն ապահովվել է մաքսատուրքերի հաշվին` կազմելով 39 մլրդ դրամ:

Հաշվետու ժամանակահատվածում պետական բյուջեի հարկային եկամուտների և պետական տուրքերի 5.6%-ն ապահովվել է բնապահպանական հարկի և բնօգտագործման վճարի հաշվին՝ կազմելով շուրջ 31.9 մլրդ դրամ: Նշված գումարից 23.6 մլրդ դրամ են կազմել արդյունահանված մետաղական օգտակար հանածոների և դրանց վերամշակման արդյունքում ստացված արտադրանքի իրացման համար վճարվող ռոյալթիի գծով մուտքերը: Ավելի քան 4.3 մլրդ դրամ են կազմել ՀՀ ներմուծվող շրջակա միջավայրին վնաս պատճառող ապրանքների համար, 3.1 մլրդ դրամ՝ պինդ օգտակար հանածոների, բացառությամբ մետաղական օգտակար հանածոների մարված պաշարների, ստորերկրյա քաղցրահամ ու հանքային ջրերի և աղի արդյունահանված պաշարների համար գանձվող վճարները:

Բնօգտագործման վճարների գծով կատարված փոփոխու​թյուն​ների մասով՝ 2017 թվականի հոկտեմբերի 25-ին ՀՀ Ազգային Ժողովի կող​​​մից ընդունված` «Հայաս​տանի Հանրապետության հարկային օրենսգրքում փոփոխություն և լրացում կատա​րե​լու մասին» ՀՕ-191-Ն ՀՀ օրեն​քի (ուժի մեջ է մտել 2018 թվականի հունվարի 1-ից) 3-րդ հոդ​վածով կվարցիտի յուրաքանչյուր խորանարդ մետրի համար սահ​մանվել է բն​օգ​տա​գործման վճար 360 դրամ հաստատա​գրված դրույքաչափով և 6 տոկոս դրույքա​չա​փով: 

2018 թվականի հունիսի 21-ին ՀՀ Ազգային Ժողովի կող​​​մից ընդունվել է «Հայաս​տանի Հանրապետության հարկային օրենսգրքում փոփոխություններ և լրացումներ կատա​րե​լու և 2017 թվականի դեկտեմբերի 21-ի «Հայաս​տանի Հանրապետության հարկային օրենսգրքում փոփոխություններ և լրացումներ կատա​րե​լու մասին» ՀՕ-266-Ն օրենքում փոփոխություններ և լրացումներ կատա​րե​լու մասին» ՀՀ օրենքի (ուժի մեջ է մտել 2018 թվականի հուլիսի 1-ից և տարածվում է 2018 թվականի հունվարի 1-ից հետո ծագած հարաբերությունների վրա) 40-րդ հոդվածի 1-ին մասի 1-ին կետով կիսով չափով նվազեցվել են ՀՀ հարկային օրենսգրքի 168-րդ հոդվածի 1-ին մասի 2-րդ կետով սահմանված բնապահպանական հարկի դրույքաչափերը՝ մինչև 50 ձիաուժ` յուրաքանչյուր ձիաուժի համար՝ 5 դրամ՝ 10 դրամի փոխարեն, 51-80 ձիաուժ` յուրաքանչյուր ձիաուժի համար՝ 10 դրամ՝ 20 դրամի փոխարեն, 81-100 ձիաուժ` յուրաքանչյուր ձիաուժի համար՝ 15 դրամ՝ 30 դրամի փոխարեն, 101-150 ձիաուժ` յուրաքանչյուր ձիաուժի համար՝ 20 դրամ՝ 40 դրամի փոխարեն, 151-200 ձիաուժ` յուրաքանչյուր ձիաուժի համար՝ 25 դրամ՝ 50 դրամի փոխարեն, 201-250 ձիաուժ` յուրաքանչյուր ձիաուժի համար՝ 30 դրամ՝ 60 դրամի փոխարեն, 251-300 ձիաուժ` յուրաքանչյուր ձիաուժի համար՝ 30 դրամ՝ 70 դրամի փոխարեն, 301 և ավելի ձիաուժ` յուրաքանչյուր ձիաուժի համար՝ 50 դրամ՝ 100 դրամի փոխարեն:

Միաժամանակ, նույն օրենքի 40-րդ հոդվածի 1-ին մասի 2-րդ կետի համաձայն՝ ավտոտրանսպորտային միջոցի թողարկման ամսաթիվը ներառող հարկային տարվա և դրան հաջորդող երկու հարկային տարիների համար բնապահպանական հարկի դրույքաչափը սահմանվում է նույն կետով սահմանված համապատասխան (ըստ շարժիչի հզորության) դրույքաչափի 50 տոկոսի չափով, իսկ ավտոտրանսպորտային միջոցի թողարկման ամսաթիվը ներառող հարկային տարվան հաջորդող երրորդ և դրան հաջորդող յուրաքանչյուր տարվա համար բնապահպանական հարկի դրույքաչափը սահմանվում է հաշվետու տարվան նախորդող տարվա համար նույն մասով սահմանված կարգով հաշվարկվող դրույքաչափի և ՀՀ հարկային օրենսգրքի 168-րդ հոդվածի 1-ին մասի 2-րդ կետով սահմանված դրույքաչափի տասը տոկոսի հանրագումարի չափով, բայց ոչ ավելի, քան ՀՀ հարկային օրենսգրքի 168-րդ հոդվածի 1-ին մասի 2-րդ կետով սահմանված դրույքաչափը: ՀՀ հարկային օրենսգրքի 168-րդ հոդվածի 1-ին մասի 2-րդ կետի կիրառության իմաստով, այլ ինքնագնաց մեքենաների և մեխանիզմների, ինչպես նաև լողամիջոցների համար բնապահպանական հարկի դրույքաչափը սահմանվում է նույն կետով սահմանված համապատասխան (ըստ շարժիչի հզորության) դրույքաչափի կրկնապատիկի չափով:
Հաշվետու ժամանակահատվածում 9.2 մլրդ դրամ են կազմել սոցիալական վճարը` ապահովելով պետական բյուջեի հարկային եկամուտների և պետական տուրքերի 1.6%-ը:

2018 թվականի առաջին կիսամյակում ՀՀ պետական բյուջե են մուտքագրվել 14.3 մլրդ դրամ այլ հարկեր՝ կազմելով հարկերի և տուրքերի 2.5%-ը: Մասնավորապես` ավելի քան 4.2 մլրդ դրամ է կազմել արտոնագրային հարկը, 3.4 մլրդ դրամ՝ «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» ՀՀ օրենքով սահմանված դրոշմանիշային վճարները, 2.6 մլրդ դրամ` ռադիոհաճախականության օգտագործման թույլտվության տրամադրման և օգտագործման պարտադիր վճարները, 1.5 մլրդ դրամ՝ ճանապարհային հարկը, շուրջ 1.1 մլրդ դրամ` հարկային ծառայության մարմնի համակարգի և մաքսային ծառայության նյութական խրախուսման և համակարգի զարգացման ֆոնդի միջոցները:

«Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քի 445-րդ հոդվածով սահմանվել է, որ 2018 թվականի հուն​վարի 1-ից ուժը կորցրած է ճանաչվել «Հաստատագրված վճարների մասին» Հա​յաս​տանի Հանրապետության օրենքը և որոշ գործունեության տեսակներ, որոնք հաստա​տագր​ված վճարով հարկվող էին ներկայումս համար​վում են արտոնագրային հարկով հարկ​վող​ներ:

«Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քով ուժը կորցրած է ճանաչվել Ճանապարհային վճարի մասին ՀՀ օրենքը և սահմանվել է ճանապարհային հարկ (վերանայվել է համակարգը):

ՀՀ հարկային օրենսգրքի 184-րդ հոդվածով սահմանվել է, որ ճանապարհային հարկ վճարողներ են համարվում՝

ա) օրենսգրքով սահմանված հարկման օբյեկտ համարվող գործունեություն և (կամ) գործառույթ իրականացնող՝ նույն բաժնով սահմանված ավտոտրանսպորտային միջոցների սեփականատեր կամ նրանց կողմից լիազորված անձ (ներկայացուցիչ) համարվող, ինչպես նաև նույն հոդվածով սահմանված գործունեություն և (կամ) գործառույթ իրականացնելու նպատակով ավտոմոբիլային ճանապարհներից օգտվող կազմակերպությունները և ֆիզիկական անձինք, 

բ) Հայաստանի Հանրապետությունում չգրանցված (չհաշվառված) ավտոտրանսպորտային միջոցներով Հայաստանի Հանրապետության ավտոմոբիլային ճանապարհներից օգտվելու համար ճանապարհային հարկ վճարողներ են համարվում Հայաստանի Հանրապետությունում չգրանցված (չհաշվառված)` ավտոտրանսպորտային միջոցներով (բացառությամբ «Բաց թողնում` ներքին սպառման համար» մաքսային ընթացակարգով ձևակերպված) Հայաստանի Հանրապետություն (այդ թվում՝ ԵՏՄ անդամ պետություններից) մուտք գործողները, 

գ) Հայաստանի Հանրա​պե​տությունում գրանցված (հաշվառված) ավտոտրանսպորտային միջոցներով Հայաստանի Հանրապետության ավտոմոբիլային ճանապարհներից օգտվելու համար ճանապարհային հարկ վճարողներ են համարվում նույն բաժնով սահմանված ավտոտրանսպորտային միջոցների սեփականատերերը կամ նրանց կողմից լիազորված անձինք (ներկա​յացու​ցիչները), 

դ) Հայաստանի Հանրապետության ընդհանուր օգտագործման պետական ավտո​մոբիլային ճանապարհներին գովազդ տեղադրելու համար ճանապարհային հարկ վճարող​ներ են համարվում Հայաստանի Հանրապետության ընդհանուր օգտագործման պետական ավտոմոբիլային ճանապարհներին (այդ թվում` համայնքների վարչական սահմանների միջով անցնող տարանցիկ հատվածներում), ինչպես նաև այդ ճանապարհների օտարման շերտերում և պաշտպանական գոտիներում գովազդ տեղադրողները (գովազդակիրները):

ՀՀ հարկային օրենսգրքի 187-րդ հոդվածով սահմանվել է, որ՝

ա) ճանապարհային հար​​կով հարկման բազա է համարվում ճանապարհային հարկով հարկման օբյեկտի արժե​քային կամ ֆիզիկական մեծությունը կամ այն բնութագրիչը, որի հիման վրա սահմանված դրույքաչափերով հաշվարկվում է ճանապարհային հարկի գումարը,

բ) Հայաստանի Հան​րա​պետությունում չգրանցված (չհաշվառված) բեռնատար ավտոտրանսպորտային մի​ջոց​ներով Հայաստանի Հանրապետության ավտոմոբիլային ճանապարհներից օգտվելու հա​մար ճա​նապարհային հարկով հարկման բազա է համարվում բեռնատար ավտոտ​րանս​պոր​տային միջոցներով Հայաստանի Հանրապետություն մուտքի և Հայաստանի Հանրապե​տու​թյունում գտնվելու տևողությունը՝ արտահայտված օրերով, ըստ բեռնատար ավտոտ​րանս​պոր​տային միջոցների (այդ թվում` կցորդների և կիսակցորդների) թույլատրելի առա​վե​լագույն զանգվածի` արտահայտված տոննաներով,

գ) Հայաստանի Հանրապետությունում գրանցված (հաշվառված) բեռնատար ավտոտրանսպորտային միջոցներով Հայաստանի Հան​րապետության ավտոմոբիլային ճանապարհներից օգտվելու համար ճանապարհային հարկով հարկման բազա է համարվում բեռնատար ավտոտրանսպորտային միջոցի, կցոր​դի, կիսակցորդի հաշվառման վկայագրում նշված՝ թույլատրելի առավելագույն զանգվածը՝ արտահայտված տոննաներով,

դ) Հայաստանի Հանրապետության ընդհանուր օգտա​գործ​ման պետական ավտոմոբիլային ճանապարհներին գովազդ տեղադրելու համար հարկ​ման բազա է համարվում Հայաստանի Հանրապետության ընդհանուր օգտագործման պե​տա​կան ավտոմոբիլային ճանապարհներին (այդ թվում` համայնքների վարչական սահման​ների մի​ջով անցնող տարանցիկ հատվածներում), ինչպես նաև այդ ճանապարհների օտարման շեր​տերում և պաշտպանական գոտիներում տեղադրված գովազդային վահա​նակի մակերեսը` արտահայտված քառակուսի մետրերով: Բազմակողմ (երկու և ավելի կողմ ունեցող) գո​վազ​դային վահանակի դեպքում հարկման բազա է համարվում գովազդային վա​հանակի բոլոր կողմերի մակերեսների հանրագումարը,

ե) թամբային քարշակ թափքի տե​սակ ունեցող ավ​տո​մոբիլի և կիսակցորդի միակցված շարժակազմի (ավտոգնացքի) դեպ​քում հարկման բա​զայի որոշման նպատակով հիմք է ընդունվում ավտոգնացքի մեջ մտնող ավտո​մոբիլի և կի​սակցորդի թույլատրելի առավելագույն զանգվածների հանրագումարը` ար​տա​հայտված տոն​նաներով, իսկ կցորդով շարժվող միակցված շարժակազմի (ավտո​գնացքի) դեպքում` շար​​ժակազմի մեջ մտնող ավտոտրանսպորտային միջոցների (այդ թվում՝ կցորդների և կիսա​կցորդների) թույլատրելի առավելագույն զանգվածների հանրագումարը՝ արտահայ​տ​ված տոննաներով:

ՀՀ հարկային օրենսգր​քի համաձայն` այլևս սահմանված չէ, որ այլ պետություններում գրանցված տրանսպորտային միջոցներով ավտոմոբիլային ճանապարհներից օգտվելու համար վճարը յուրաքանչյուր մուտքի համար գանձվում է հետևյալ տասնհինգօրյա դրույ​քաչափերով` 1) թեթև մարդատար (մինչև 7 նստատեղով) ավտոմեքենաների համար` 10000 դրամ, 2) ավտոբուսների համար` ա) մինչև 13 նստատեղով 20000 դրամ, բ) 13-ից մինչև 30 նստատեղով 40000 դրամ, գ) 30 և ավելի նստատեղով 60000 դրամ:

ՀՀ հարկային օրենսգր​քի 188-րդ հոդվածի 1-ին մասի համաձայն սահմանվել է, որ Հայաստանի Հանրապետությունում չգրանցված (չհաշվառված) բեռնատար ավտոտրանսպորտային միջոցներով Հայաստանի Հանրապետության ավտոմոբիլային ճանապարհներից օգտվելու համար ճանապարհային հարկը հաշվարկվում է Հայաստանի Հանրապե​տություն մուտքի յուրաքանչյուր 15 օրվա համար՝ ըստ ավտոտրանսպորտային միջոցի թույ​լատրելի առավելագույն զանգվածի` 20-ից ավելի մինչև 30 տոննա ներառյալ` 110000 դրամ, 30‑ից ավելի մինչև 44 տոննա ներառյալ` 152000 դրամ, 60-ից ավելի մինչև 70 տոննա ներառյալ` 233000 դրամ, 70-ից ավելի մինչև 80 տոննա ներառյալ` 285000 դրամ, 80-ից ավելի մինչև 90 տոննա ներառյալ` 318000 դրամ, 90-ից ավելի մինչև 100 տոննա ներառյալ` 603000 դրամ, 100 տոննայից ավելի` 753000 դրամ:

ՀՀ հարկային օրենսգր​քի 189-րդ հոդվածի 1-ին մասի համաձայն սահմանվել է, որ Հայաստանի Հանրապետությունում գրանցված (հաշվառված) բեռնատար ավտոտրանսպորտային միջոցներով Հայաստանի Հանրապետության ավտոմոբիլային ճանապարհներից օգտվելու համար ճանապարհային հարկը հաշվարկվում է հետևյալ տարեկան դրույ​քա​չափերով` մինչև 20 տոննա ներառյալ` 0 դրամ, 20-ից ավելի մինչև 25 տոննա ներառյալ` 120000 դրամ, 25-ից ավելի մինչև 30 տոննա ներառյալ` 240000 դրամ, 30-ից ավելի մինչև 35 տոննա ներառյալ` 360000 դրամ, 35 տոննայից ավելի` 480000 դրամ, նախկինում` Հա​յաս​տանի Հանրապետությունում գրանցված 20‑ից մինչև 35 տոննա և ավելի բեռնա​տարո​ղու​թյամբ ավտոմեքենաների երթևեկության վճարը հաշվարկվում է հետևյալ ամսա​կան դրույ​քաչափերով` 20‑ից մինչև 25 տոննա` 15000 դրամ, 25-ից մինչև 30 տոննա` 30000 դրամ, 30-ից մինչև 35 տոննա` 45000 դրամ, 35 և ավելի տոննա` 60000 դրամ:

ՀՀ հարկային օրենսգր​քի 191-րդ հոդվածով սահմանվել է, որ Հայաստանի Հանրապետությունում չգրանցված (չհաշվառված) բեռնատար ավտոտրանսպորտային միջոցներով Հայաստանի Հանրապետության ավտոմոբիլային ճանապարհներից օգտվելու համար ճանապարհային հարկի վճարումից ազատվում են նաև` 

Վրաստանի տարածքում գրանցված` Հայաստանի Հանրապետության տարածքում փոխադրումներ իրականացնող բեռ​նատար տրանս​պորտային միջոցներով Հայաստանի Հանրապետություն մուտք գործող ճանա​պար​հային հարկ վճարողները, բացառությամբ 44 տոննան գերազանցող թույլատրելի առա​վելա​գույն զանգված ունեցող ավտոտրանսպորտային միջոցների համար նույն բաժնով սահման​ված ճանապարհային հարկի,

միջազգային պայմանագրերին համապատասխան ճանա​պար​հային հարկի արտոնություններից օգտվող ճանապարհային հարկ վճարողները:

 Նախկինում ճանապարհային վճարից ազատվում էին նաև Հայաստանի Հանրապետության բյուջետային հիմնարկները, Հայաս​տանի Հանրապետության կենտրոնական բանկը, հեծանիվների, մոպեդների, գյու​ղա​տնտե​սական ինքնագնաց մեքենաների համար վճար վճարողները, ինչպես նաև Հայաս​տանի Հանրապետության Նախագահի, Հայաստանի Հանրապետության Ազգային Ժողովի, Հա​յաս​տանի Հանրապետության կառավարության, Հայաստանի Հանրապետության նախարարությունների և գերատեսչությունների հրավերներով Հայաստանի Հանրա​պետության տարածք մուտք գործող տրանսպորտային միջոցների սեփականատերերը:

Հարկային վարչարարության բնագավառում իրականացվել են հետևալ օրենսդրական փոփոխությունները:

ՀՀ հարկային օրենսգր​քի 400-րդ հոդվածի համաձայն՝ հարկային օրենսգրքով նախազգուշացումն առաջին անգամ սահմանվել է որպես հարկա​յին պատասխանա​տվու​թյան տեսակ: Մասնավորապես, եթե նախկին օրենսդրությամբ հսկիչ-դրամարկղային մեքենաների գրանցման կարգի և/կամ շահագործման կանոնների խախտմամբ հսկիչ-դրամարկղային մեքենաների կիրառման համար կազմակերպությունը կամ անհատ ձեռնարկատերը տուգան​վում էր 150000 դրամի չափով, ապա 2018 թվականից ուժի մեջ մտած հար​կային օրենսգրքով, դրամական հաշվարկներ իրականացնելու պահին և վայրում հարկային մարմնում այդ վայրի հասցեով գրանցված, սակայն կառավարության սահմանած՝ հսկիչ դրա​մարկղային մեքենային ներկայացվող տեխնիկական պահանջներին չբավարարող հսկիչ դրա​մար​կղային մեքենայի կիրառության հայտնաբերման առաջին դեպքում կիրառվում է նախա​զգու​շացում:

Միաժամանակ, «Սահմանամերձ բնակավայրերում իրականացվող գործունեությունը հարկերից ազատելու մասին» Հայաստանի Հանրապետության օրենքի համաձայն՝ արտոնագրային հարկից ազատված գործունեության տեսակների մասով ՀՀ հարկային օրենսգրքի 420-րդ հոդվածով սահմանված խախտումները (արտոնա​գրա​յին ​հարկի ​հաշ​վարկ​ման համար ելակետային տվյալը կամ գործակիցը պակաս հաշվարկելը) կատա​րած արտո​​​նագրային հարկ վճարողների նկատմամբ կիրառվում է նախազգուշացում:

Միաժամանակ, «Արտոնագրային վճարների մասին» ՀՀ օրենքի 9-րդ հոդվածի 6-րդ մասի համաձայն, նույն օրենքի N 7 հավելվածում նշված գործունեության տեսակների մասով գործունեության իրականացման յուրաքանչյուր վայրի համար արտոնագրում նշված արտո​նագրային վճարի ելակետային տվյալի մեծությունը հարկային մարմնի կողմից փաստացի արձանագրված ելակետային տվյալի մեծությունից պակաս լինելու դեպքում արտոնագրային վճար վճարողից գանձվում է տվյալ ժամանակաշրջանի համար պակաս վճարված արտոնագրային վճարը և տուգանք՝ պակաս վճարված արտոնագրային վճարի 50 տոկոսի չափով: Հարկային մարմնի կողմից խախտումն արձանագրվելուց հետո` մեկ տարվա ընթացքում, նույն գործունեության տեսակի գծով նույն խախտումն արձանագրելու դեպքում արտոնագրային վճար վճարողից գանձվում է տվյալ ժամանակաշրջանի համար պակաս վճարված արտոնագրային վճարը և տուգանք՝ պակաս վճարված արտոնագրային վճարի գումարի չափով:

ՀՀ հարկային օրենսգր​քի 401-րդ հոդվածի համաձայն երկու անգամ նվազեցվել է հարկի գումարը ժամանակին չվճարելու համար սահ​ման​​ված տույժի չափը՝ 0.15-ի փոխարեն սահմանելով 0.075:

ՀՀ հարկային օրենսգր​քով վերացվել է հարկային հաշվետվությունները սխալ կազմելու համար պակաս հաշվարկ​​ված հարկի գումարի 10 տոկոսի չափով տուգանքը:

Հսկիչ-դրամարկղային մեքենաների մասով՝ 2017 թվականի դեկտեմբերի 21-ին ՀՀ Ազգային Ժողովի կող​​​մից ընդունված` «ՀՀ Հարկային օրենսգրքում փոփոխություններ և լրացումներ կատարելու մասին» ՀՕ-266-Ն ՀՀ օրենքով (ուժի մեջ է մտել 2018 թվականի հունվարի 1-ից) սահմանվել է, որ ՀԴՄ-ի ծրագիրն արտաքին (առևտրային) ծրագրերի հետ ինտեգրած լինելու դեպքում կազմակերպության, անհատ ձեռնարկատիրոջ կամ նոտարի կողմից այդ ծրագրերի և (կամ) հսկիչ դրամարկղային մեքենայի ծրագրի միջամտության արդյունքում հսկիչ դրամարկղային մեքենայի կտրոնում տպագրված կամ փաստացի վաճառված ապրանքի, կատարված աշխատանքի կամ մատուցված ծառայության անվանման, ապրանքային դիրքի, աշխատանքի կամ ծառայության կոդի, քանակի և (կամ) ծավալի վերաբերյալ տեղեկատվությունից տարբերվող տեղեկատվություն հարկային մարմին ուղարկելու համար կազմակերպությունը, անհատ ձեռնարկատերը կամ նոտարը տուգանվում են հինգ միլիոն դրամի չափով:

Առանց արտոնագրի գործունեություն իրականացնելու մասով՝ «ՀՀ Հարկային օրենսգրքում փոփոխություններ և լրացումներ կատարելու մասին» ՀՕ-266-Ն ՀՀ օրենքով սահմանվել է, որ առանց արտոնագրի գործունեության իրականացման տվյալ վայրում արտոնագրային հարկով հարկման օբյեկտ համարվող գործունեության տեսակով (տեսակներով) զբաղվելը համալիր կամ թեմատիկ հարկային ստուգմամբ հայտնաբերվելու դեպքում, բացառությամբ ՀՀ հարկային օրենսգրքի 421-րդ հոդվածի 2-րդ մասով սահմանված դեպքերի, կազմակերպությունից և (կամ) անհատ ձեռնարկատիրոջից գանձվում է առանց արտոնագրի գործունեությունը փաստացի իրականացնելու ժամանակահատվածի համար օրենսգրքի 57-րդ գլխով սահմանված կարգով հաշվարկված արտոնագրային հարկի գումարը, և կազմա​կեր​պու​թյունը և (կամ) անհատ ձեռնարկատերը նախազգուշացվում են: 

Նույն մասով սահմանված խախտումը համալիր կամ թեմատիկ հարկային ստուգման ակտով արձանագրվելուն հաջորդող մեկ տարվա ընթացքում արտոնագրային հարկով հարկման օբյեկտ համարվող գործունեության նույն տեսակի (տեսակների) մասով կրկին կատարվելու դեպքում կազմակերպությունից և անհատ ձեռնարկատիրոջից գանձվում է տուգանք` առանց արտոնագրի գործունեությունը փաստացի իրականացնելու ժամանա​կահատ​վածի (բայց ոչ պակաս, քան երեք ամսվա) համար` oրենսգրքի 57-րդ գլխով սահմանված կար​գով հաշվարկված արտոնագրային հարկի կրկնակի չափով, բացառությամբ նույն հոդվածի 2-րդ մասով սահմանված դեպքերի: Նույն մասով սահմանված տուգանքի հաշվարկման համար oրենսգրքի 279-րդ հոդվածի 1-ին մասով սահմանված գործակիցը հաշվի չի առնվում:

Միաժամանակ, հարկ է նշել, որ իրավաբանական անձի կամ անհատ ձեռնարկատիրոջ կողմից առանց արտոնագրի գործունեության իրականացման տվյալ վայրում նույն օրենքի N 7 հավելվածում նշված գործունեության տեսակով (տեսակներով) զբաղվելու դեպքում իրավաբանական անձից կամ անհատ ձեռնարկատիրոջից գանձվում է տուգանք` ապօրինի գործունեության համար «Հարկերի մասին» Հայաստանի Հանրապետության օրենքի 26-րդ հոդվածով սահմանված կարգով հաշվարկվող տուգանքի չափով (լիցենզիայի կամ թույլ​տվու​թյան տրման համար օրենքով սահմանված պետական տուրքի դրույքաչափի տաս​նապատիկի չափով, բայց ոչ պակաս հինգ հարյուր հազար դրամից):

Արգելված գործունեությամբ զբաղվելու մասով՝ «Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քի 409-րդ հոդվածի համաձայն, համալիր հարկային ստուգումների ընթացքում և (կամ) «Օպերատիվ-հետախուզական գործունեության մասին» Հայաստանի Հանրապետության օրենքով սահմանված կարգով իրականացվող օպերատիվ-հետախուզական միջոցառումների արդյունքում օրենքով արգելված գործունեություն հայտնաբերելու դեպքում գանձվում է տուգանք՝ այդ գործունեության արդյունքում օրենսգրքով սահմանված կարգով հաշվարկված իրացման շրջանառության 100 տոկոսի չափով, բայց ոչ պակաս տասը միլիոն դրամից: Հարկ է նշել, որ նախկին օրենսդրությամբ սահմանված չի եղել նվազագույն տասը միլիոն դրամի շեմը:

Ակցիզային հարկի ճշգրտված մեկից ավելի յուրաքանչյուր հաշվարկի ներկա​յաց​ման մասով՝ «Հայաս​տանի Հանրապետության հարկային օրենսգիրք» ՀՕ-165-Ն ՀՀ օրեն​քով այլևս սահմանված չէ յուրաքանչյուր հաշվետու ժամանակաշրջանի համար ակցիզային հարկի ճշգրտված մեկից ավելի յուրաքանչյուր հաշվարկի ներկայացման դեպքում հարկ վճարողներից 200 հազար դրամի չափով տուգանք գանձելը: 

2018 թվականի առաջին կիսամյակում ՀՀ պետական բյուջե են մուտքագրվել ավելի քան 15.8 մլրդ դրամ պետական տուրքեր` 10.3%-ով կամ 1.5 մլրդ դրամով գերազանցելով առաջին կիսամյակի ծրագիրը: Ծրագրի գերազանցումը հիմնականում պայմանավորված է օրենքով սահմանված այլ ծառայությունների և գործողությունների ու պետական գրանցման համար գանձվող տուրքերի ծրագրի գերազանցմամբ, որոնք կազմել են համապատասխանաբար 6.3 մլրդ դրամ և 2.3 մլրդ դրամ` 14%‑ով (769.6 մլն դրամով) և 42.2%-ով (695.8 մլն դրամով) գերազանցելով կանխատեսված ցուցանիշը: Նշենք, որ օրենքով սահմանված այլ ծառայությունների և գործողությունների համար գանձվող տուրքերի գերազանցումը մեծ մասամբ պայմանավորված է նշված խմբում մեծ տեսակարար կշիռ (80.7%) ունեցող` ՀՀ-ից օդային տրանսպորտով ֆիզիկական անձանց (օդային ուղևորների) ելքի համար բյուջե մուտքագրված տուրքերով, որոնք կազմել են ավելի քան 5 մլրդ դրամ՝ 19.3%-ով (815.7 մլն դրամով) գերազանցելով կանխատեսված ցուցանիշը: Սև ու գունավոր մետաղների թափոնների և ջարդոնի արտահանման համար գանձվող տուրքերը 69.9%-ով (106.2 մլն դրամով) գերազանցել են կանխատեսված ցուցանիշը՝ կազմելով ավելի քան 258.2 մլն դրամ: Իսկ պետական գրանցման համար գանձվող տուրքերի գերազանցումը մեծ մասամբ պայմանավորված է նշված խմբում համեմատաբար բարձր տեսակարար կշիռ ունեցող` ավտոմեքենայի պետական համարանիշ տալու, գյուղատնտեսական ինքնագնաց մեքենայի գրանցման, պետական համարանիշ տալու, ինչպես նաև կորցրած պետական համարանիշը վերականգնելու համար բյուջե մուտքագրված տուրքերով, որոնք կազմել են 875.2 մլն դրամ՝ 40.6%‑ով (252.8 մլն դրամով) գերազանցելով կանխատեսված ցուցանիշը: Բացի այդ, պետական գրանցման համար գանձվող տուրքերի կատարողականի ցուցանիշի վրա ազդել են նաև լիցենզառուներին տրանսպորտային միջոցների պարտադիր տեխնիկական զննության համապատասխան նմուշի փաստաթուղթ տրամադրելու համար գանձվող տուրքերը, որոնք 96.4%‑ով (205.2 մլն դրամով) գերազանցել են կանխատեսված ցուցանիշը՝ կազմելով 418 մլն դրամ, և ավտոմեքենայի (մոտոցիկլետի) տեխնիկական անձնագիր (գրանցման վկայական) տալու համար գանձվող տուրքերը, որոնք 43.9%‑ով (140.8 մլն դրամով) գերազանցել են կանխատեսված ցուցանիշը՝ կազմելով 461.3 մլն դրամ: Ծրագրի գերազանցում է արձանագրվել նաև դատարան տրվող հայցադիմումների, դիմումների ու գանգատների, դատարանների վճիռների և որոշումների դեմ տրվող վճռաբեկ բողոքների, դատարանի կողմից տրվող փաստաթղթերի պատճեններ (կրկնօրինակներ) տալու, հյուպատոսական ծառայությունների կամ գործողությունների ու Հայաստանի Հանրապետության քաղաքացիություն ստանալու և Հայաստանի Հանրապետության քաղաքացիության փոփոխման համար գանձվող տուրքերի գծով, որոնք կազմել են համապատասխանաբար 1.2 մլրդ դրամ, 1.1 մլրդ դրամ և 62 մլն դրամ` 11.9%‑ով, 12.6%-ով և 36.5%‑ով գերազանցելով կանխատեսված ցուցանիշները: 2018 թվականի առաջին կիսամյակում կանխատեսվածից պակաս մուտքեր են արձանագրվել լիցենզավորման ենթակա գործունեություն իրականացնելու նպատակով լիցենզիաներ տալու (95.8%` 3.6 մլրդ դրամ), ֆիզիկական անձանց տրվող իրավաբանական նշանակություն ունեցող փաստաթղթերի, որոշակի ծառայությունների կամ գործողությունների (93.7%‑ով` 1.2 մլրդ դրամ), գյուտերի, օգտակար մոդելների, արդյունաբերական նմուշների, ապրանքային և սպասարկման նշանների, ապրանքների ծագման տեղանունների, ֆիրմային անվանումների, ինտեգրալ միկրոսխեմաների տոպոլոգիաների իրավական պահպանության հետ կապված իրավաբանական նշանակություն ունեցող գործողությունների (96.6%‑ով` 211.2 մլն դրամ) և մշակութային արժեքների արտահանման կամ ժամանակավոր արտահանման իրավունքի վկայագիր տալու (81.5%` 285.1 հազար դրամ) համար գանձվող տուրքերը: 2017 թվականի առաջին կիսամյակի համեմատ պետական տուրքերն աճել են 5.1%-ով կամ 772.3 մլն դրամով, ինչը հիմնականում պայմանավորված է պետական գրանցման, հյուպատոսական ծառայությունների կամ գործողությունների և դատարան տրվող հայցադիմումների, դիմումների ու գանգատների, դատարանների վճիռների և որոշումների դեմ տրվող վճռաբեկ բողոքների, դատարանի կողմից տրվող փաստաթղթերի պատճեններ (կրկնօրինակներ) տալու համար գանձվող տուրքերի համապատասխանաբար 27.2% (501.3 մլն դրամով), 19.5% (174.1 մլն դրամով) և 8.3% (88.2 մլն դրամով) աճով: Նշենք, որ պետական գրանցման համար գանձվող տուրքերի աճը մեծ մասամբ պայմանավորված է նշված խմբում համեմատաբար բարձր տեսակարար կշիռ ունեցող` ավտոմեքենայի պետական համարանիշ տալու, գյուղատնտեսական ինքնագնաց մեքենայի գրանցման, պետական համարանիշ տալու, ինչպես նաև կորցրած պետական համարանիշը վերականգնելու համար բյուջե մուտքագրված տուրքերի 35% կամ 226.8 մլն դրամ աճով: 38.6%-ով կամ 128.5 մլն դրամով աճել են ավտոմեքենայի (մոտոցիկլետի) տեխնիկական անձնագիր (գրանցման վկայական) տալու, 31.1%-ով կամ 111.3 մլն դրամով՝ գույքի նկատմամբ իրավունքների պետական գրանցում կատարելու համար գանձվող տուրքերը: 

2017 թվականի մայիսի 31-ին ՀՀ Ազգային Ժողովի կող​​​մից ընդունված` «Պետա​կան տուրքի մասին» Հայաստանի Հանրապետության օրենքում փոփոխու​թյուն​ներ կատա​րելու մասին» ՀՕ-88-Ն ՀՀ օրենքով (ուժի մեջ է մտել 2018 թվականի հունվարի 1-ից) սահմանվել են պետական տուրքեր ռադիոհաղորդումների հեռարձակման համար Երևան քաղաքում և միաժամանակ մեկ կամ մի քանի մարզերում հեռարձակման համար՝ տարեկան բազային տուրքի 500-ապա​​տի​կի չափով` 150‑ապատիկի փոխարեն, Երևան քաղաքի տարածքում հեռար​ձակման համար` տարեկան 200‑ապատիկի չափով` 100-ապատիկի փոխարեն, Երևան քա​ղաքը չներառող` մեկից ավելի մարզերի տարածքում հեռարձակման համար` տարեկան բազային տուրքի 25-ապատիկի չափով` 50‑ապատիկի փոխարեն, մեկ մարզի տարածքում հե​ռար​ձակման հա​մար` տարեկան բազային տուրքի 10-ապա​​տի​կի չափով` 25-ապատիկի փոխարեն:

2017 թվականի դեկտեմբերի 21-ին ՀՀ Ազգային Ժողովի կող​​​մից ընդունված` «Պե​տական տուրքի մասին» Հայաստանի Հանրապետության օրենքում փոփոխու​թյուն​ կատա​րե​​լու մասին» ՀՕ‑265-Ն ՀՀ օրենքով (ուժի մեջ է մտել 2018 թվականի հունվարի 1-ից) սահ​ման​վել է պետական տուրք հանրապետական սփռման համար` տարեկան բազային տուրքի 1000-ապատիկի չա​փով` 20000‑ապատիկի փոխարեն, մայրաքաղաքային սփռման համար` տարեկան բա​զա​յին տուրքի 500‑ապատիկի չափով` 10000-ապատիկի փոխարեն, տարած​քային սփռման համար` տարեկան (բացառությամբ անալոգային հեռարձակումների) բա​զային տուրքի 100-ապատիկի չափով` 1000‑ապատիկի փոխարեն:

2017 թվականի դեկտեմբերի 21-ին ՀՀ Ազգային Ժողովի կող​​​մից ընդունված` «Պե​տական տուրքի մասին» Հայաստանի Հանրապետության օրենքում լրա​ցումներ և փոփոխու​թյուն​ներ կատարելու մասին» ՀՕ-294-Ն ՀՀ օրենքով (ուժի մեջ է մտել 2018 թվականի հունվարի 1-ից) սահմանվել է, որ պետական տուրք գանձող պաշտոնատար անձանց կողմից իրենց վրա դրված պարտականությունները ոչ պատշաճ կատարելու հետևանքով սահ​ման​ված ժամկետներում բյուջե չգանձված պետական տուրքի գումարները ենթակա են նրանցից բռնագանձման պետական բյուջե` ժամկետանց յուրաքանչյուր օրվա համար 0.075 տոկոսի չափով հաշվարկված տույժի հետ` 0.15 տոկոսի փոխարեն:

2017 թվականի դեկտեմբերի 8-ին ՀՀ Ազգային Ժողովի կող​​​մից ընդունված` «Պե​տական տուրքի մասին» Հայաստանի Հանրապետության օրենքում լրացումներ կատա​​րելու մասին» ՀՕ‑234‑Ն ՀՀ օրենքով (ուժի մեջ է մտել 2018 թվականի հունվարի 6-ից) սահ​մանվել է պետական տուրք բույսերի սորտերի հետ կապված գործողությունների գծով (բազային տուրքի նկատ​մամբ գործակիցներով)` բույսի սորտի հայտ ներկայացնելու համար` 5, կոնվենցիայով` առաջ​նություն խնդրարկելու համար` 4, բույսի սորտի նկարագրության հրապարակման հա​մար` հինգ էջից ավելի յուրաքանչյուր էջի համար` 2, արտոնագիր տալու համար` 3, լիցեն​զիոն պայմանագրի գրանցման համար, եթե այն վերաբերում է մեկ արտոնագրի` 10, մի քանի արտոնագրի (մեկից ավելի յուրաքանչյուրի համար)` 5, արտոնագրի կրկնակը տալու համար` 1:

2018 թվականի փետրվարի 8-ին ՀՀ Ազգային Ժողովի կող​​​մից ընդունված` «Պե​տա​կան տուրքի մասին» Հայաստանի Հանրապետության օրենքում փոփոխություն կատա​​րելու մասին» ՀՕ-105-Ն ՀՀ օրենքով (ուժի մեջ է մտել 2018 թվականի մարտի 10-ից) սահմանվել է պետական տուրք վտանգավոր թափոնների գործածության լիցենզիայի յուրաքանչյուր ներդիրի համար՝ տարեկան բազային տուրքի 40‑ապատիկի չափով:

2018 թվականի հունվարի 17-ին ՀՀ Ազգային Ժողովի կող​​​մից ընդունված` «Պե​տա​կան տուրքի մասին» Հայաստանի Հանրապետության օրենքում լրա​ցումներ և փոփոխու​թյուն կատա​​րելու մասին» ՀՕ-45-Ն ՀՀ օրենքով (ուժի մեջ է մտել 2018 թվականի ապրիլի 9-ից) սահմանվել է, որ Սահմանադրական դատարան դիմելու, ինչպես նաև Սահմանադրական դատարանի կողմից տրվող փաստաթղթերի պատճեններ (կրկնօրինակներ) տալու համար պետական տուրքը գանձվում է Սահմանադրական դատարան դիմելու համար՝ բազային տուրքի տասնապատիկի չափով, Սահմանադրական դատարանի որոշման պատճենը (կրկնօրինակը) գործի քննությանը մասնակցող կողմերի կամ այլ անձանց գրավոր դիմումի համաձայն տալու համար՝ բազային տուրքի 50 տոկոսի և յուրաքանչյուր էջի համար՝ բազային տուրքի 15 տոկոսի չափով:

2018 թվականի մարտի 23-ին ՀՀ Ազգային Ժողովի կող​​​մից ընդունված` «Պե​տա​կան տուրքի մասին» Հայաստանի Հանրապետության օրենքում լրացում կատա​​րելու մասին» ՀՕ-156-Ն ՀՀ օրենքով (ուժի մեջ է մտել 2018 թվականի ապրիլի 9-ից) սահմանվել է, որ քաղաքացիական նախաձեռնության շրջանակներում նոտարական գրասենյակում տեղում ստորագրելու դեպքում քաղաքացու ստորագրության իսկության վավերացման համար պետական տուրքը գանձում են յուրաքանչյուր ստորագրության համար՝ բազային տուրքի 10 տոկոսի չափով:

Պաշտոնական դրամաշնորհներ

2018 թվականի առաջին կիսամյակում արտաքին աղբյուրներից ստացվել են ավելի քան 3.8 մլրդ դրամ պաշտոնական դրամաշնորհներ՝ կազմելով ծրագրով նախատեսված մուտքերի 21.9%-ը: Միջոցները տրամադրվել են նպատակային ծրագրերի շրջանակներում, որոնցից 148.8 մլն դրամը՝ ՀՀ պետական մարմինների արտաբյուջետային հաշիվներով շրջանառվող ծրագրերի շրջանակներում, որոնք կազմել են ծրագրված մուտքերի 30.1%-ը: Դրամաշնորհների կատարողականի ցուցանիշը պայմանավորված է ծրագրերի կատարման աստիճանով, որի արդյունքում 18 ծրագրերի շրջանակներում նախատեսված ավելի քան 7.1 մլրդ դրամ դրամաշնորհները չեն ստացվել: Միևնույն ժամանակ, որոշ նպատակային ծրագրերի շրջանակներում ստացված դրամաշնորհները գերազանցել են կիսամյակային ծրագիրը 62%-ով կամ 92.4 մլն դրամով, իսկ Իմունականխարգելման ազգային ծրագրի ծառայությունների աջակցության դրամաշնորհային ծրագրի համաձայնագրի շրջանակներում ստացվել է 12.1 մլն դրամ, որը պետական բյուջեով նախատեսված չէր:

Հաշվետու ժամանակահատվածում, մասնավորապես, 991.0 մլն դրամ է ստացվել Գլոբալ հիմնադրամի աջակցությամբ իրականացվող ծրագրի շրջանակներում` կազմելով նախատեսվածի 49.3%-ը, 748.2 մլն դրամ (նախատեսվածի 43.1%-ը)՝ Եվրոպական ներդրումային բանկի, 707.8 մլն դրամ (նախատեսվածի 58.5%-ը)՝ Համաշխարհային բանկի, 611.4 մլն դրամ (նախատեսվածի 17%-ը)՝ Ռուսաստանի Դաշնության, 424.0 մլն դրամ (նախատեսվածի 76.4%-ը)` ԱՄՆ կառավարության, 120.6 մլն դրամ (նախատեսվածի 6.7%-ը)` Վերակառուցման և զարգացման եվրոպական բանկի, 9.0 մլն դրամ (նախատեսվածի 1.4%-ը)` Գերմանիայի զարգացման վարկերի բանկի (KFW) աջակցությամբ իրականացվող դրամաշնորհային ծրագրերի շրջանակներում: Նախորդ տարվա նույն ժամանակահատվածի համեմատ ՀՀ պետական բյուջե մուտքագրված պաշտոնական դրամաշնորհները նվազել են 2.6%-ով կամ 101 մլն դրամով:

Այլ եկամուտներ
ՀՀ պետական բյուջեի այլ եկամուտները 2018 թվականի առաջին կիսամյակում կազմել են 29.8 մլրդ դրամ, որից 14.3 մլրդ դրամը` ՀՀ պետական հիմնարկների արտաբյուջետային եկամուտները: Այլ եկամուտների առաջին կիսամյակի ծրագրային ցուցանիշն ապահովվել է 96.8%-ով: Շեղումը, որը կազմել է 1 մլրդ դրամ, հիմնականում ձևավորվել է ապրանքների մատակարարումից ու ծառայությունների մատուցումից և իրավախախտումների համար գործադիր և դատական մարմինների կողմից կիրառվող պատժամիջոցներից մուտքերի ցածր կատարողականի և բանկերում ու այլ ֆինանսավարկային հաստատություններում բյուջեի ժամանակավոր ազատ միջոցների տեղաբաշխումից և դեպոզիտներից ստացվող տոկոսավճարների ծրագրի գերազանցմամբ: 2017 թվականի նույն ժամանակահատվածի համեմատ այլ եկամուտներն աճել են 9.6%-ով կամ 2.6 մլրդ դրամով՝ հիմնականում պայմանավորված ապրանքների մատակարարումից և ծառայությունների մատուցումից, ՀՀ կառավարությանն առընթեր անշարժ գույքի կադաստրի պետական կոմիտեի ծախսերի նկատմամբ եկամուտների գերազանցումից, իրավաբանական անձանց կապիտալում կատարված ներդրումներից ստացվող շահաբաժիններից, ինչպես նաև պետական սեփականություն հանդիսացող գույքի վարձակալությունից ստացված մուտքերի աճով:

Հաշվետու ժամանակահատվածում ՀՀ կառավարությանն առընթեր անշարժ գույքի կադաստրի պետական կոմիտեի նախորդ տարվա ծախսերի նկատմամբ եկամուտների գերազանցումից ՀՀ պետական բյուջե է փոխանցվել 378.7 մլն դրամ՝ նախորդ տարվա 19.3 մլն դրամի դիմաց, որը ծրագրով նախատեսված չէ:

Պետական սեփականություն հանդիսացող գույքի վարձակալության հանձնելու դիմաց պետական բյուջե է մուտքագրվել ավելի քան 1.2 մլրդ դրամ՝ կազմելով ծրագրով նախատեսված ցուցանիշի 102.9%-ը: Նշված մուտքերը 20.6%-ով կամ 206.7 մլն դրամով գերազանցել են նախորդ տարվա նույն ժամանակահատվածի ցուցանիշը: 

Բանկերում և այլ ֆինանսավարկային հաստատություններում բյուջեի ժամանակավոր ազատ միջոցների տեղաբաշխումից և դեպոզիտներից ստացվող տոկոսավճարները կազմել են 3.7 մլրդ դրամ` 3.7 անգամ գերազանցելով առաջին կիսամյակի ծրագրված ցուցանիշը: 2018 թվականի առաջին կիսամյակի ընթացքում ՀՀ կենտրոնական բանկի և ՀՀ ֆինանսների նախարարության միջև կնքվել է թվով 58 ավանդային պայմանագիր` 424 մլրդ դրամ ընդհանուր գումարով (նախորդ տարվա նույն ժամանակահատվածում կնքվել էր 60 ավանդային պայմանագիր` 361 մլրդ դրամ ընդհանուր գումարով): Հաշվետու ժամանակահատվածում ներդրված ավանդների միջին մեծությունը կազմել է 7,186 մլն դրամ: Նախորդ տարվա նույն ժամանակահատվածի համեմատ ավանդի միջին մեծությունն աճել է 1.2 մլրդ դրամով, ինչը պայմանավորված է հաշվետու ժամանակահատվածի ընթացքում պետական բյուջեի ծախսերի կիսամյակային ծրագրային ցուցանիշների համեմատաբար ցածր կատարողականով, որի պայմաններում առաջացել են լրացուցիչ ժամանակավոր ազատ դրամական միջոցներ, ինչպես նաև գանձապետական միասնական հաշվի միջոցների մնացորդն ավելի ցածր, բայց վճարումների անխափան իրականացման համար բավարար մակարդակում պահելու հանգամանքով: Այս հանգամանքով է պայմանավորված նաև 2018 թվականի առաջին կիսամյակում բանկերում և այլ ֆինանսական հաստատություններում բյուջեի ժամանակավոր ազատ միջոցների տեղաբաշխումից և ավանդներից ստացված տոկոսագումարների ծրագրավորված ցուցանիշի նկատմամբ գերակատարումը: Նախորդ տարվա նույն ժամանակահատվածի համեմատ նշված մուտքերը նվազել են 2.2%-ով կամ 85.3 մլն դրամով, ինչը պայմանավորված է 2017 թվականի առաջին կիսամյակի համեմատ 2018 թվականին նախորդ տարի ներդրված ավանդներից 20 մլրդ դրամ պակաս ավանդների փոխանցմամբ: 2018 թվականի ընթացքում ներդրված ավանդների միջին կշռված տոկոսադրույքը կազմել է 6%, որը նախորդ տարվա համեմատ մնացել է գրեթե անփոփոխ:

Իրավաբանական անձանց կապիտալում կատարված ներդրումներից առաջին կիսամյակի ընթացքում ստացվել են 349.9 մլն դրամ շահաբաժիններ՝ կազմելով ծրագրված մուտքերի 54%-ը: Շեղումը պայմանավորված է արտաբյուջետային եկամուտների կատարողականով, որը կազմել է 26% կամ 150 մլն դրամ: Սակայն նախորդ տարվա նույն ժամանակահատվածի նկատմամբ գրանցվել է արտաբյուջետային մուտքերի զգալի աճ, որով հիմնականում պայմանավորված է  նախորդ տարվա նույն ժամանակահատվածի ցուցանիշի 225.3%-ով գերազանցումը:
Պետության կողմից տրված վարկերի օգտագործման դիմաց հաշվետու ժամանակահատվածում ստացվել են 5.1 մլրդ դրամ տոկոսավճարներ, որոնք ծրագրային ցուցանիշն ապահովել են 89.9%-ով և 3.3%‑ով գերազանցել նախորդ տարվա նույն ժամանակահատվածի ցուցանիշը: Մասնավորապես` 5.0 մլրդ դրամ (89.7%) են կազմել ռեզիդենտներին տրամադրված վարկերի օգտագործման տոկոսավճարները, 73.1 մլն դրամ (100%)՝ ոչ ռեզիդենտներին տրամադրված վարկերի օգտագործման տոկոսավճարները:

Ոչ պաշտոնական դրամաշնորհների գծով նախատեսված 138.6 մլն դրամ արտաբյուջետային մուտքերն ամբողջությամբ ստացվել են՝ նախորդ տարվա նույն ժամանակահատվածի 2.1 մլն դրամի դիմաց:

Իրավախախտումների համար գործադիր, դատական մարմինների կողմից կիրառվող պատժամիջոցներից մուտքերը հաշվետու ժամանակահատվածում կազմել են ավելի քան 5.7 մլրդ դրամ` ապահովելով ծրագրային ցուցանիշի 79.8%‑ը և 0.8%‑ով գերազանցելով նախորդ տարվա նույն ժամանակահատվածի ցուցանիշը:

Այլ եկամուտներից 11.9 մլրդ դրամը ստացվել է ապրանքների մատակարարումից և ծառայությունների մատուցումից` 83.5%‑ով ապահովելով առաջին կիսամյակի ծրագրային ցուցանիշը: Նախորդ տարվա նույն ժամանակահատվածի համեմատ նշված եկամուտներն աճել են 12.7%-ով: 

Օրենքով և իրավական այլ ակտերով սահմանված՝ պետական բյուջե մուտքագրվող այլ եկամուտները կազմել են 1.3 մլրդ դրամ՝ 70.4%-ով գերազանցելով կիսամյակային ծրագիրը և 18.4%‑ով՝ նախորդ տարվա նույն ժամանակահատվածի ցուցանիշը:

ՀՀ ՊԵՏԱԿԱՆ ԲՅՈՒՋԵԻ ԾԱԽՍԵՐԸ

ՀՀ 2018 թվականի պետական բյուջեի մասին օրենքով և ՀՀ կառավարության կողմից հաստատված եռամսյակային համամասնություններով նախատեսվել էր տարեկան 1,465.2 մլրդ դրամ, իսկ առաջին կիսամյակում՝ 706.7 մլրդ դրամ ծախսերի կատարում: Ելնելով օրենսդրության պահանջներից՝ պետության դրամական միջոցների համախմբված հաշվառման նպատակով, պետական բյուջեի ծրագրային և փաստացի ցուցանիշներում ներառվել են նաև ՀՀ պետական հիմնարկների արտաբյուջետային հաշիվների շրջանառությունը, ինչպես նաև առանց սահմանափակման պետական բյուջեից կատարվող վճարումները: Նշված միջոցները, ինչպես նաև օրենքով ՀՀ կառավարությանը վերապահված լիազորությունների շրջանակներում կատարված փոփոխությունները ներառյալ` ՀՀ պետական բյուջեի ծախսերի տարեկան ճշտված ծրագիրը կազմել է 1,513.1 մլրդ դրամ, իսկ առաջին կիսամյակի ճշտված ծրագիրը՝ 738.1 մլրդ դրամ, որի դիմաց փաստացի ծախսերը կազմել են 610.3 մլրդ դրամ: Պետական բյուջեի ծախսերի առաջին կիսամյակի ճշտված ծրագիրը կատարվել է 82.7%-ով, շեղումների ընդհանուր գումարի 50.5%-ը բաժին է ընկել ընթացիկ ծախսերին, 49.5%-ը` ոչ ֆինանսական ակտիվների հետ գործառնություններին: Ըստ ֆինանսավորման աղբյուրների պետական բյուջեի ներքին աղբյուրների հաշվին կատարվել է բյուջեի ծախսերի 96.1%-ը կամ 586.3 մլրդ դրամը, որոնց ծրագիրը կատարվել է 87.1%-ով: Բյուջեի ծախսերի 3.9%-ը՝ 24.1 մլրդ դրամը ֆինանսավորվել է արտաքին աղբյուրներից, որը կազմել է ծրագրի 36.8%-ը: Հարկ է նշել, որ չնայած բյուջետային ծախսերի համեմատաբար ցածր կատարողականին` հաշվետու ժամանակահատվածում ապահովվել է պետական բյուջեի ծախսային ծրագրերի շրջանակներում պետական մարմինների կողմից սահմանված կարգով ստանձնած պարտավորությունների ամբողջական և ժամանակին կատարումը: Նախորդ տարվա նույն ժամանակահատվածի համեմատ պետական բյուջեի ծախսերը նվազել են 1.6%-ով կամ 9.6 մլրդ դրամով: Ինչպես նշվել է, 2017 թվականի առաջին եռամսյակում պետական բյուջեով արտահանողներին ավելացված արժեքի հարկի վերադարձը նախատեսված էր բյուջեի ծախսերում, որն իրականացվել է ամբողջ ծավալով, իսկ երկրորդ եռամսյակից սկսած այն հիմնականում իրականացվել է եկամուտների նվազեցման եղանակով: Ծախսերի՝ նախորդ տարվա համադրելի ցուցանիշի (առանց 2017 թվականին արտահանողներին ավելացված արժեքի հարկի վերադարձի գումարների) համեմատ աճը կազմել է 1.2% կամ 7 մլրդ դրամ՝ հիմնականում պայմանավորված աշխատավարձի, պարտքի սպասարկման և դրամաշնորհների ծախսերի աճով:

Ընթացիկ ծախսերը հաշվետու ժամանակահատվածում կազմել են շուրջ 578.8 մլրդ դրամ` 90%‑ով ապահովելով կիսամյակային ծրագրի կատարումը: Նախորդ տարվա նույն ժամանակահատվածի համեմատ համադրելի դասակարգմամբ (առանց 2017 թվականին ԱԱՀ-ի վերադարձի) դրանք աճել են 1.8%-ով կամ 10.3 մլրդ դրամով:

 Ընթացիկ ծախսերից 66.5 մլրդ դրամն ուղղվել է պետական հիմնարկների աշխատողների աշխատանքի վարձատրությանը` կազմելով ծրագրի 94.7%-ը և 6.5%-ով գերազանցելով նախորդ տարվա առաջին կիսամյակի ցուցանիշը:

Ծառայությունների և ապրանքների ձեռք բերման նպատակով պետական բյուջեից օգտագործվել է շուրջ 57.7 մլրդ դրամ, որը կազմում է ծրագրի 75.2%-ը: Նշված ծախսերը 5.9%-ով զիջել են նախորդ տարվա համապատասխան ցուցանիշը` հիմնականում պայմանավորված շարունակական ծախսերի և նյութերի ձեռքբերման ծախսերի նվազմամբ:

Հաշվետու ժամանակահատվածում 68.3 մլրդ դրամ ուղղվել է կառավարության պարտքի սպասարկմանը` կազմելով ծրագրի 99.6%-ը: Մասնավորապես` 33 մլրդ դրամ (99.9%) տրամադրվել է ներքին պարտքի և 35.3 մլրդ դրամ (99.3%) արտաքին պարտքի սպասարկմանը: Պարտքի սպասարկման ծախսերը նախորդ տարվա նույն ժամանակահատվածի համեմատ աճել են 16.4%-ով կամ 9.6 մլրդ դրամով: Մասնավորապես` ներքին պարտքի սպասարկման ծախսերն աճել են 12.9%‑ով կամ 3.8 մլրդ դրամով, իսկ արտաքին պարտքի սպասարկման ծախսերը՝ 20%-ով կամ 5.9 մլրդ դրամով
: 

2018 թվականի առաջին կիսամյակում ՀՀ պետական բյուջեից տրամադրվել են շուրջ 47.9 մլրդ դրամ սուբսիդիաներ` կազմելով ծրագրի 93.7%-ը: Նշված գումարից 45.9 մլրդ դրամը տրամադրվել է պետական կազմակերպություններին, շուրջ 2 մլրդ դրամը` ոչ պետական կազմակերպություններին: Նախորդ տարվա նույն ժամանակահատվածի համեմատ սուբսիդիաների գծով ծախսերն աճել են 0.7%-ով կամ 332 մլն դրամով:

Հաշվետու ժամանակահատվածում ՀՀ պետական բյուջեի ընթացիկ ծախսերի 9.8%-ը կամ 56.8 մլրդ դրամ տրամադրվել է դրամաշնորհներին` ապահովելով 88.1% կատարողական: Նշված գումարից 55.3 մլրդ դրամը տրամադրվել է պետական հատվածի այլ մակարդակներին, որից 24.1 մլրդ դրամը` համայնքների բյուջեներին ֆինանսական համահարթեցման սկզբունքով տրվող դոտացիաների ֆինանսավորմանը, որն իրականացվել է ծրագրով նախատեսված ողջ ծավալով: 1.5 մլրդ դրամ է տրամադրվել միջազգային կազմակերպություններին ՀՀ անդամակցության համար` կազմելով ծրագրի 84.8%-ը: 2017 թվականի առաջին կիսամսյակի համեմատ պետական բյուջեից տրամադրված դրամաշնորհները նվազել են 18.4%‑ով: Առանց 2017 թվականին ԱԱՀ-ի վերադարձված գումարների՝ դրամաշնորհների ծախսերում արձանագրվել է 7.2% (3.8 մլրդ դրամով) աճ` հիմնականում պայմանավորված Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման հիմնադրամին փոխանցումների և ոռոգման ծառայություններ մատուցող ընկերություններին ֆինանսական աջակցության ծախսերի աճով, ինչպես նաև բնակչության սանիտարահամաճարակային անվտանգության ապահովման ծախսերը 2018 թվականին հատկացվել են որպես դրամաշնորհներ, նախկինում պայմանագրային այլ ծառայությունների ձեռքբերման փոխարեն: 

Հաշվետու ժամանակահատվածում ՀՀ պետական բյուջեի ընթացիկ ծախսերի 34.1%-ը` 197.1 մլրդ դրամ, ուղղվել է սոցիալական նպաստներին և կենսաթոշակներին` ապահովելով ներկայացված բոլոր պարտավորությունների կատարումը և արձանագրելով կիսամյակի ծրագրի 95.7% կատարողական: Մասնավորապես` 58.8 մլրդ դրամ տրամադրվել է նպաստներին, շուրջ 138.3 մլրդ դրամ` կենսաթոշակներին, որոնք կազմել են ծրագրի համապատասխանաբար 89.1%-ը և 98.9%-ը: Նախորդ տարվա նույն ժամանակահատվածի համեմատ նպաստների գծով բյուջեի ծախսերը նվազել են 6.8%-ով (4.3 մլրդ դրամով)՝ հիմնականում պայմանավորված երեխաների կամ ընտանեկան նպաստների և այլ նպաստների գծով ծախսերի նվազմամբ: Կենսաթոշակների գծով ծախսերը հաշվետու ժամանակահատվածում աճել են 1.4%-ով (1.9 մլրդ դրամով), ինչը հիմնականում պայմանավորված է կուտակային կենսաթոշակային համակարգի ներդրման ծախսերի աճով:

2018 թվականի առաջին կիսամյակում 84.5 մլրդ դրամ է տրամադրվել այլ ծախսերին` կազմելով ծրագրի 79.5%-ը: 2017 թվականի նույն ժամանակահատվածի համեմատ այլ ծախսերը նվազել են 1.8%‑ով:

ՀՀ պետական բյուջեի ոչ ֆինանսական ակտիվների հետ գործառնությունները հաշվետու ժամանակահատվածում կազմել են 31.6 մլրդ դրամ կամ ծրագրի 33.3%-ը: Մասնավորապես` 35.1 մլրդ դրամ տրամադրվել է ոչ ֆինանսական ակտիվների գծով ծախսերին` կազմելով ծրագրի 36.2%-ը: Ոչ ֆինանսական ակտիվների գծով ծախսերի շեղումը ծրագրից մեծ մասամբ պայմանավորված է արտաքին աջակցությամբ իրականացվող ծրագրերի կատարողականով (հիմնականում տրանսպորտի, պաշտպանության, էներգետիկայի և ջրամատակարարման ոլորտներում), որոնց շրջանակներում կատարվել է կապիտալ ծախսերի 64.8%-ը` կազմելով 22.7 մլրդ դրամ կամ ծրագրված ծախսերի 34.5%‑ը: Ոչ ֆինանսական ակտիվների գծով ծախսերը 0.5%-ով զիջել են 2017 թվականի առաջին կիսամյակի ցուցանիշը: Ոչ ֆինանսական ակտիվների օտարումից մուտքերը հաշվետու ժամանակահատվածում կազմել են 3.5 մլրդ դրամ` կանխատեսված 2 մլրդ դրամի և նախորդ տարվա նույն ժամանակահատվածում մուտքագրված 327.5 մլն դրամի դիմաց:

Գործառական դասակարգում

2018 թվականի առաջին կիսամյակում ընդհանուր բնույթի հանրային ծառայությունների գծով ՀՀ պետական բյուջեի ծախսերը կազմել են 131.9 մլրդ դրամ` 93.2%‑ով ապահովելով առաջին կիսամյակի ծրագրի կատարումը: Շեղումը հիմնականում պայմանավորված է «Ֆինանսական և հարկաբյուջետային հարաբերություններ», «Ընդհանուր բնույթի հանրային ծառայություններ (այլ դասերին չպատկանող)» և «Օրենսդիր և գործադիր մարմիններ, պետական կառավարում» դասերում ընդգրկված ծրագրերի կատարողականով: 2017 թվականի առաջին կիսամյակի համեմատ ընդհանուր բնույթի հանրային ծառայությունների ծախսերը նվազել են 5.2%-ով՝ հիմնականում պայմանավորված այն հանգամանքով, որ 2017 թվականի պետական բյուջեով առաջին կիսամյակում արտահանողներին ավելացված արժեքի հարկի վերադարձը (որը կազմել էր 16.6 մլրդ դրամ) ներառվել էր ծախսերում, իսկ 2018 թվականին այն կատարվել է եկամուտների նվազեցման եղանակով: Առանց ավելացված արժեքի հարկի վերադարձի` ընդհանուր բնույթի հանրային ծառայությունների ծախսերում արձանագրվել է 7.7% աճ` հիմնականում պայմանավորված պարտքի սպասարկման ծախսերի աճով:
Օրենսդիր և գործադիր մարմինների, պետական կառավարման դասի ծախսերն առաջին կիսամյակում կազմել են 8.1 մլրդ դրամ՝ ապահովելով ծրագրի 79.6%-ը: Շեղումը հիմնականում պայմանավորված է գործադիր իշխանության, պետական կառավարման հանրապետական և տարածքային կառավարման մարմինների պահպանման ծախսերի կատարողականով, որը կազմել է շուրջ 5 մլրդ դրամ կամ նախատեսված միջոցների 79.8%-ը: 

Ֆինանսական և հարկաբյուջետային հարաբերությունների դասի ծրագրերին հաշվետու ժամանակահատվածում տրամադրվել է 13.3 մլրդ դրամ, որը կազմում է ծրագրային ցուցանիշի 83.8%‑ը: Ծախսերի շեղումը ծրագրից հիմնականում պայմանավորված է հարկային ծառայության մարմնի համակարգի և մաքսային ծառայության նյութական խրախուսման և համակարգի զարգացման ֆոնդի, ՌԴ-ի կառավարության աջակցությամբ իրականացվող ԵՏՄ-ին անդամակցության շրջանակներում ՀՀ-ին տեխնիկական և ֆինանսական աջակցություն ցուցաբերելու դրամաշնորհային ծրագրի, ինչպես նաև գործադիր իշխանության, պետական կառավարման հանրապետական և տարածքային կառավարման մարմինների պահպանման ծախսերի կատարողականով, որոնք կազմել են համապատասխանաբար 1.9 մլրդ դրամ (60.7%), 554.5 մլն դրամ (50.6%) և 6.2 մլրդ դրամ (92.2%): Նախորդ տարվա նույն ժամանակահատվածի համեմատ, առանց ավելացված արժեքի հարկի վերադարձի, ֆինանսական և հարկաբյուջետային հարաբերությունների դասի ծախսերն աճել են 40.1%-ով` հիմնականում պայմանավորված 2018 թվականի առաջին կիսամյակում դրոշմապիտակների ձեռքբերման ծախսերով, որոնք կազմել են 3 մլրդ դրամ (100%) և նախորդ տարվա նույն ժամանակահատվածում չէին նախատեսվել:

Հաշվետու ժամանակահատվածում 7.8 մլրդ դրամ է տրամադրվել արտաքին հարաբերությունների դասի ծրագրերին, որը կազմել է նախատեսված հատկացումների 88.2%‑ը: Շեղումը հիմնականում պայմնավորված է Երևանում Ֆրանկոֆոն պետությունների և կառավարությունների ղեկավարների 17-րդ գագաթնաժողովի նախապատրաստման և անցկացման, ինչպես նաև ՀՀ դեսպանությունների և ներկայացուցչությունների պահպանման նպատակով նախատեսված միջոցների պակաս օգտագործմամբ, որոնք կազմել են ծրագրված ցուցանիշի համապատասխանաբար 35.6%-ը (358.1 մլն դրամ) և 97.1%-ը (4.9 մլրդ դրամ): Նախորդ տարվա նույն ժամանակահատվածի համեմատ արտաքին հարաբերությունների դասի ծախսերն աճել են 16%-ով՝ հիմնականում պայմանավորված Երևանում Ֆրանկոֆոն պետությունների և կառավարությունների ղեկավարների 17-րդ գագաթնաժողովի նախապատրաստման և անցկացման միջոցների հատկացմամբ, ՀՀ դեսպանությունների և ներկայացուցչությունների պահպանման, տվյալ դասում ընդգրկված՝ գործադիր իշխանության, պետական կառավարման հանրապետական և տարածքային կառավարման մարմինների պահպանման և միջազգային կազմակերպություններին Հայաստանի Հանրապետության անդամակցության վճարների գծով ծախսերի աճով: 
Ընդհանուր բնույթի ծառայությունների խմբի ծախսերը հաշվետու ժամանակահատվածում կազմել են 1.6 մլրդ դրամ կամ նախատեսվածի 86%-ը: Չօգտագործված միջոցների մեծ մասը բաժին է ընկել ծրագրման և վիճակագրական ընդհանուր ծառայությունների դասին:
Աշխատակազմի (կադրերի) գծով ընդհանուր բնույթի ծառայությունների դասին 2018 թվականի առաջին կիսամյակում տրամադրվել է 376.7 մլն դրամ, որը կազմել է ծրագրային հատկացումների 95.9%-ը: Շեղումը հիմնականում պայմանավորված է տվյալ դասում ընդգրկված՝ գործադիր իշխանության, պետական կառավարման հանրապետական և տարածքային կառավարման մարմինների պահպանման և քաղաքացիակական կացության ակտերի գրանցման ծառայության գործունեության կազմակերպման բնագավառում պետության կողմից համայնքի ղեկավարին պատվիրակված լիազորությունների իրականացման ծախսերի կատարողականով, որոնք կազմել են համապատասխանաբար 125.8 մլն դրամ կամ 93.2% և 137.3 մլն դրամ կամ 95.1%: Նախորդ տարվա նույն ժամանակահատվածի համեմատ աշխատակազմի (կադրերի) գծով ընդհանուր բնույթի ծառայությունների դասի ծախսերն աճել են 16%-ով՝ հիմնականում պայմանավորված քաղաքացիական ծառայության կադրերի ռեզերվում գտնվող քաղաքացիական ծառայողների վարձատրության ծախսերի 42.1% աճով:

 2018 թվականի առաջին կիսամյակում ծրագրման և վիճակագրական ընդհանուր ծառայությունների դասին տրամադրվել է 787.2 մլն դրամ, որը կազմել է ծրագրային հատկացումների 83.1%-ը: Շեղումը հիմնականում պայմանավորված է այն հանգամանքով, որ տվյալ դասում ընդգրկված՝ Եվրասիական տնտեսական միության հետ տեղեկատվական հոսքերի ապահովման նպատակով ինտեգրացված համակարգի ազգային սեգմենտի պահպանման նպատակով նախատեսված միջոցներն օգտագործվել են 6%-ով՝ կազմելով 5.6 մլն դրամ: Տվյալ դասում ընդգրկված՝ գործադիր իշխանության, պետական կառավարման հանրապետական և տարածքային կառավարման մարմինների պահպանման ու պետական վիճակագրական տեղեկատվության հավաքագրման համար նախատեսված միջոցներն օգտագործվել են համապատասխանաբար 91.9%-ով և 98.4%-ով՝ կազմելով 436.1 մլն դրամ և 254.2 մլն դրամ: Նախորդ տարվա նույն ժամանակահատվածի համեմատ ծրագրման և վիճակագրական ընդհանուր ծառայությունների դասի ծախսերն էական փոփոխություն չեն կրել:
Ընդհանուր բնույթի այլ ծառայությունների դասին տրամադրվել է 441.5 մլն դրամ, որը կազմել է հաշվետու ժամանակահատվածի ծրագրային հատկացումների 83.8%-ը: Շեղումը հիմնականում պայմանավորված է տվյալ դասում ընդգրկված՝ գործադիր իշխանության, պետական կառավարման հանրապետական և տարածքային կառավարման մարմինների պահպանման ծախսերի կատարողականով, որը կազմել է 78.6% կամ 310 մլն դրամ: Նշված հանգամանքով, ինչպես նաև ՀՀ կառավարության 2017 թվականի ապրիլի 13-ի N 382-Ն որոշմամբ «Գնումների աջակցման կենտրոն» ՊՈԱԿ-ի լուծարմամբ պայմանավորված՝ նախորդ տարվա նույն ժամանակահատվածի համեմատ ընդհանուր բնույթի այլ ծառայությունների ծախսերը նվազել են 20.1%‑ով: 
2018 թվականի առաջին կիսամյակում ՀՀ պետական բյուջեից 4.3 մլրդ դրամ է տրամադրվել ընդհանուր բնույթի հետազոտական աշխատանքներին` կազմելով ծրագրային հատկացումների 93.4%-ը: Շեղումը հիմնականում պայմանավորված է գիտական և գիտատեխնիկական գործունեության ենթակառուցվածքների պահպանման ու զարգացման ծախսերի կատարողականով, որոնք կազմել են շուրջ 3.2 մլրդ դրամ կամ նախատեսվածի 94.9%-ը: Գիտաշխատողներին գիտական աստիճանների համար տրվող հավելավճարների, «Ա. Ալիխանյանի անվան ազգային գիտական լաբորատորիա» հիմնադրամի գիտական և գիտատեխնիկական գործունեության ենթակառուցվածքի պահպանման, զարգացման և գիտական ներուժի արդիականացման ու ազգային արժեք ներկայացնող գիտական օբյեկտների պահպանության ծրագրերի շրջանակներում նախատեսված միջոցները նույնպես ամբողջությամբ չեն օգտագործվել և կազմել են համապատասխանաբար 298.2 մլն դրամ (83.9%), 283 մլն դրամ (89.1%) և 349.2 մլն դրամ (92.4%): Հիմնականում նշված ծրագրերի կատարողականով պայմանավորված՝ 2017 թվականի նույն ժամանակահատվածի համեմատ ընդհանուր բնույթի հետազոտական աշխատանքների ծախսերը նվազել են 3.6%-ով կամ 160.3 մլն դրամով: 

2018 թվականի առաջին կիսամյակում ընդհանուր բնույթի հանրային ծառայությունների գծով հետազոտական և նախագծային աշխատանքներին ՀՀ պետական բյուջեից տրամադրվել է 230.4 մլն դրամ` ապահովելով 35.5% կատարողական, որը պայմանավորված է գիտական և գիտատեխնիկական գործունեության պայմանագրային (թեմատիկ) հետազոտությունների ծախսերով, որոնք կազմել են 169.7 մլն դրամ կամ նախատեսվածի 28.9%-ը: Հիմնականում նշված հանգամանքով պայմանավորված՝ 2017 թվականի առաջին կիսամյակի համեմատ ընդհանուր բնույթի հանրային ծառայությունների գծով հետազոտական և նախագծային աշխատանքների գծով բյուջեի ծախսերը նվազել են 69.3%-ով: 

Այլ դասերին չպատկանող ընդհանուր բնույթի հանրային ծառայություններին տրամադրվել է ավելի քան 3.8 մլրդ դրամ, որը կազմել է ծրագրային հատկացումների 59.9%-ը: Շեղումը հիմնականում պայմանավորված է արտաքին աջակցությամբ իրականացվող մի շարք ծրագրերի, ինչպես նաև ՀՀ տեղական ինքնակառավարման մարմինների ընտրությունների և ՀՀ կառավարությանն առընթեր անշարժ գույքի կադաստրի պետական կոմիտեի ստորաբաժանումների կողմից մատուցվող ծառայություններից ստացվող եկամուտների հաշվին կոմիտեի համակարգի պահպանման ծախսերի կատարողականով: Մասնավորապես՝ Համաշխարհային բանկի աջակցությամբ իրականացվող հարկային վարչարարության արդիականացման ծրագրի շրջանակներում օգտագործվել է ծրագրված միջոցների 51.2%-ը կամ 546.9 մլն դրամ, առևտրի և ենթակառուցվածքների զարգացման ծրագրի շրջանակներում` ծրագրված միջոցների 1.2%-ը կամ 2.8 մլն դրամ: Համաշխարհային բանկի աջակցությամբ իրականացվող պետական հատվածի արդիականացման երրորդ ծրագրի շրջանակներում օգտագործվել է ծրագրված միջոցների 61.2%-ը կամ 349.4 մլն դրամ, վիճակագրական համակարգի զարգացման համար ազգային ռազմավարական ծրագրի իրականացման դրամաշնորհային ծրագրի շրջանակներում` ծրագրված միջոցների 6.3%-ը կամ 11.9 մլն դրամ: ՀՀ ֆինանսների նախարարության և ՌԴ ֆինանսների նախարարության միջև` Ռուսաստանի Դաշնության կողմից Հայաստանի Հանրապետությանն անհատույց ֆինանսական օգնության դրամաշնորհային ծրագրի շրջանակներում նախատեսված միջոցները, որոնք կազմում են 255.6 մլն դրամ, չեն օգտագործվել: ՀՀ տեղական ինքնակառավարման մարմինների ընտրությունների ծախսերը կազմել են 120.1 մլն դրամ կամնախատեսվածի 16%-ը: ՀՀ կառավարությանն առընթեր անշարժ գույքի կադաստրի պետական կոմիտեի ստորաբաժանումների կողմից մատուցվող ծառայություններից ստացվող եկամուտների հաշվին կոմիտեի համակարգի պահպանման նպատակով օգտագործվել է նախատեսված միջոցների 86%-ը՝ 1.4 մլրդ դրամ: Այլ դասերին չպատկանող ընդհանուր բնույթի հանրային ծառայությունների դասի ծախսերը նախորդ տարվա առաջին կիսամյակի համեմատ նվազել են 51.4%-ով՝ հիմնականում պայմանավորված 2017 թվականի առաջին կիսամյակում ՀՀ Ազգային ժողովի պատգամավորների ընտրությունների անցկացմամբ և Հայաստանի Հանրապետությունում մարդու իրավունքների պաշտպանությանն աջակցության ծրագրի շրջանակներում 1.8 մլրդ դրամի օգտագործմամբ, որն ընթացիկ տարում չի նախատեսվել:
2018 թվականի հաշվետու ժամանակաշրջանում պետական պարտքի գծով գործառնություններին տրամադրվել է 68.3 մլրդ դրամ, որը կազմել է ծրագրային հատկացումների 99.6%-ը: Նշված գումարից 33 մլրդ դրամը կամ ծրագրված միջոցների 99.9%-ն ուղղվել է ՀՀ պետական արժեթղթերի (գանձապետական պարտատոմսերի) սպասարկմանը: Շուրջ 19.4 մլրդ դրամ է տրամադրվել օտարերկրյա պետություններից, միջազգային կազմակերպություններից ու այլ արտաքին աղբյուրներից ստացված վարկերի սպասարկմանը, որը կազմել է ծրագրային ցուցանիշի 98.8%-ը: Արտարժութային պետական պարտատոմսերի սպասարկման համար նախատեսված միջոցներն ամբողջությամբ օգտագործվել են՝ կազմելով 15.9 մլրդ դրամ: Նախորդ տարվա նույն ժամանակահատվածի համեմատ պետական պարտքի սպասարկման ծախսերն աճել են 16.4%‑ով կամ 9.6 մլրդ դրամով: Մասնավորապես՝ 12.8%-ով կամ 3.7 մլրդ դրամով աճել են գանձապետական պարտատոմսերի, 40.9%-ով կամ 5.6 մլրդ դրամով՝ արտաքին աղբյուրներից ստացված վարկերի, 1.6%-ով կամ 253.2 մլն դրամով՝ արտարժութային պարտատոմսերի և սպասարկման ծախսերը: ՀՀ կառավարության պարտքի սպասարկման ծախսերի աճը պայմանավորված է եղել նախ և առաջ 2018 թվականի առաջին կիսամյակի ընթացքում 2017 թվականի նույն ժամանակահատվածի համեմատությամբ պարտքի ծավալի աճով` 10.3%-ով: Աճին նպաստել են նաև.

· պետական գանձապետական պարտատոմսերի ծավալի աճը 18.7 մլրդ դրամով և դրանց կառուցվածքում երկարաժամկետ պարտատոմսերի մասնաբաժնի աճը 3.5 տոկոսային կետով: Պետական գանձապետական պարտատոմսերի սպասարկման ծախսերն ընդհանուր առմամբ աճել են 3.7 մլրդ դրամով, իսկ ընդամենը սպասարկման ծախսերում վերջինիս տեսակարար կշիռը նվազել է 1.6 տոկոսային կետով,

· ՀՀ կառավարության կողմից արտաքին աղբյուրներից ստացված վարկերի սպասարկման միջին տոկոսադրույքի աճը 2%-ից 2.3%,

· արտարժութային վճարումների փոխարկումների համար կիրառվող փոխարժեքների փոփոխությունը (մասնավորապես՝ ԱՄՆ դոլարի նկատմամբ ՀՀ դրամի փոխարժեքն աճել է 1.6%-ով՝ 475.36-ից 483.06):
2018 թվականի հունիսի 30-ի դրությամբ պարտքի միջին կշռված անվանական տոկոսադրույքը կազմել է 4.9% և նախորդ տարվա նույն ժամանակահատվածի համեմատ նվազել է 0.2 տոկոսային կետով: 

Արտաքին վարկերի գծով տվյալ ցուցանիշն աճել է 0.3 տոկոսային կետով, ինչը հիմնականում պայմանավորված է լողացող տոկոսադրույքով տրամադրվող վարկերի սպասարկման ծախսերի հաշվարկման հիմքում ընկած LIBOR դրույքաչափի բարձրացմամբ: Նշենք, որ 2017 թվականի առաջին կիսամյակի 6-ամսյա ԱՄՆ դոլարի LIBOR դրույքաչափի միջին ցուցանիշը կազմել էր 1.4%, իսկ 2018 թվականի առաջին կիսամյակինը՝ 2.31%, ընդ որում հիշյալ տոկոսադրույքի հիման վրա է իրականացվում արտաքին վարկերի շուրջ 20%-ի սպասարկումը:

Շրջանառության մեջ գտնվող պետական գանձապետական պարտատոմսերի միջին կշռված եկամտաբերությունը նվազել է 0.8 տոկոսային կետով: Դրան նպաստել է 2016 թվականից արձանագրված պետական գանձապետական պարտատոմսերի առաջնային տեղաբաշխումների միջին կշռված եկամտաբերության նվազման միտումը, որը շարունակվել է 2017 թվականի և 2018 թվականի առաջին կիսամյակի ընթացքում: Այսպես՝ 2018 թվականի առաջին կիսամյակի ընթացքում առաջնային տեղաբաշխումների միջին կշռված եկամտաբերությունը կազմել է 8.9% և նախորդ տարվա նույն ժամանակահատվածի համեմատ նվազել է 1.7 տոկոսային կետով:

Կառավարության տարբեր մակարդակների միջև իրականացվող ընդհանուր բնույթի տրանսֆերտները հաշվետու ժամանակահատվածում կազմել են 24.5 մլրդ դրամ` ապահովելով 99.7% կատարողական: Միջոցների հիմնական մասն ուղղվել է ՀՀ համայնքների բյուջեներին ֆինանսական համահարթեցման սկզբունքով դոտացիաների տրամադրմանը և ՀՀ Ազգային Ժողովի ընդունած օրենքների կիրարկման արդյունքում համայնքների բյուջեների եկամուտների կորուստների փոխհատուցմանը, որոնք նախատեսված ծավալով տրամադրվել են՝ կազմելով շուրջ 24.1 մլրդ դրամ: Նախորդ տարվա առաջին կիսամյակի համեմատ կառավարության տարբեր մակարդակների միջև իրականացվող ընդհանուր բնույթի տրանսֆերտներն աճել են 0.5%-ով կամ 120 մլն դրամով: 
Հաշվետու ժամանակահատվածում պաշտպանության բնագավառին ՀՀ պետական բյուջեից տրամադրվել է 82.6 մլրդ դրամ՝ ապահովելով ծրագրի 72.1%-ը: Նշված միջոցներից 80.6 մլրդ դրամը տրամադրվել է ռազմական պաշտպանությանը, 56.9 մլն դրամը` արտաքին ռազմական օգնությանը, 384.7 մլն դրամը` պաշտպանության ոլորտում հետազոտական և նախագծային աշխատանքներին, 1.6 մլրդ դրամը` այլ դասերին չպատկանող պաշտպանական ծախսերին, որոնք կազմել են ծրագրային հատկացումների համապատասխանաբար 72.9%‑ը, 97.3%-ը, 39.5%-ը և 52.6%‑ը: Բնագավառի ծախսերի՝ ծրագրից շեղումը հիմնականում պայմանավորված է ռազմական կարիքների բավարարման ծրագրի ծախսերի կատարողականով, որը կազմել է 80.2% կամ 80.4 մլրդ դրամ, ինչպես նաև Ռուսաստանի Դաշնության կողմից տրամադրված պետական արտահանման երկրորդ վարկի հաշվին ռուսական արտադրության ռազմական նշանակության արտադրանքի մատակարարումների ֆինանսավորման նպատակով նախատեսված շուրջ 10.1 մլրդ դրամ միջոցները չօգտագործելու հանգամանքով: Հիմականում վերջին հանգամանքով պայմանավորված՝ նախորդ տարվա առաջին կիսամյակի համեմատ պաշտպանության ոլորտի ծախսերը նվազել են 6.7%‑ով:
Հասարակական կարգի, անվտանգության և դատական գործունեության բնագավառին 2018 թվականի առաջին կիսամյակում ՀՀ պետական բյուջեից տրամադրվել է 53.8 մլրդ դրամ՝ ապահովելով ծրագրի 89% կատարողական, ընդ որում, բոլոր դասերում առկա են ծրագրից շեղումներ: Նշված բաժնի ծախսերի 70.6%-ն ուղղվել է հասարակական կարգի և անվտանգության պահպանության, 6.2%-ը` փրկարար ծառայության, 9.5%‑ը` դատական գործունեության և իրավական պաշտպանության, 2.9%‑ը` դատախազության, 6.1%‑ը` կալանավայրերի և 4.6%‑ը` նախաքննության ծախսերի ֆինանսավորմանը: Նախորդ տարվա նույն ժամանակահատվածի համեմատ հասարակական կարգի, անվտանգության և դատական գործունեության բնագավառի ծախսերն աճել են 6.4%-ով՝ հիմնականում պայմանավորված ոստիկանության և ազգային անվտանգության ծախսերի աճով:
Հաշվետու ժամանակահատվածում շուրջ 38 մլրդ դրամ է տրամադրվել հասարակական կարգի և անվտանգության բնագավառի ծրագրերին՝ ապահովելով կիսամյակային ծրագրի 90.4% կատարողական: Նշված գումարից շուրջ 28.1 մլրդ դրամ (ծրագրի 89.7%-ը) տրամադրվել է ոստիկանությանը, 8.7 մլրդ դրամ (93.1%)` Ազգային անվտանգությանը և 1.1 մլրդ դրամ (90%)` պետական պահպանությանը: Շեղումը հիմնականում առաջացել է հասարակական կարգի պահպանության ապահովման, ՀՀ կառավարությանն առընթեր ոստիկանության արտաբյուջետային միջոցների հաշվին նախատեսված ծախսերի և ազգային անվտանգության ապահովման ծախսերի գծով: Սակայն նախորդ տարվա նույն ժամանակահատվածի համեմատ վերոհիշյալ ծրագրերի շրջանակներում արձանագրվել է ծախսերի աճ, որով հիմնականում պայմանավորված է հասարակական կարգի և անվտանգության խմբի ծախսերի 7.6%‑ով աճը:
Ոստիկանության ծախսերը նախորդ տարվա նույն ժամանակահատվածի համեմատ աճել են 6.2%-ով, Ազգային անվտանգության ծախսերը՝ 13.3%-ով, իսկ պետական պահպանության ծախսերը՝ 3.3%-ով:

Փրկարար ծառայության դասի ծախսերը հաշվետու ժամանակահատվածում կազմել են շուրջ 3.4 մլրդ դրամ՝ ապահովելով ծրագրի 84.6%-ով կատարում և 4.3%-ով գերազանցելով 2017 թվականի առաջին կիսամյակի ցուցանիշը: Ծրագրից շեղումը, ինչպես նաև նախորդ տարվա նույն ժամանակահատվածի համեմատ աճը հիմնականում պայմանավորված են փրկարար ծառայության համակարգի ստորաբաժանումների պահպանման ծախսերով:
Դատական գործունեության և իրավական պաշտպանության խմբին տրամադրվել է 5.1 մլրդ դրամ՝ ապահովելով ծրագրի 85%-ով կատարում: Նշված գումարից 4.7 մլրդ դրամը կազմել են դատարանների, 353.9 մլն դրամը՝ իրավական պաշտպանության դասի ծախսերը, որոնք կատարվել են համապատասխանաբար 84.9%-ով և 86.3%-ով: Դատարանների դասի ծախսերի՝ ծրագրից շեղումը հիմնականում պայմանավորված է Դատական ակտերի հարկադիր կատարումն ապահովող ծառայության նյութական խրախուսման և համակարգի զարգացման ֆոնդի և ՀՀ դատարանների պահպանման ծախսերի կատարողականով, որոնք կազմել են համապատասխանաբար 59.3% (523.7 մլն դրամ) և 93.2% (3.4 մլրդ դրամ): Իրավական պաշտպանության դասի ծախսերի կատարողականը հիմնականում պայմանավորված է ՀՀ մարդու իրավունքների պաշտպանի աշխատակազմի պահպանման ծախսերով, որոնք կազմել են 136.9 մլն դրամ կամ ծրագրի 84.4%-ը: 2017 թվականի առաջին կիսամյակի համեմատ դատական գործունեության և իրավական պաշտպանության ծախսերն աճել են 2.3%-ով:

Դատախազության դասի ծախսերը հաշվետու ժամանակահատվածում կազմել են շուրջ 1.6 մլրդ դրամ կամ ծրագրի 92.4%-ը, իսկ 2017 թվականի առաջին կիսամյակի համեմատ աճել են 6.9%-ով:
2018 թվականի առաջին կիսամյակում շուրջ 3.3 մլրդ դրամ է տրամադրվել կալանավայրերին` կազմելով ծրագրի 84.3%-ը և 2.8%-ով աճելով նախորդ տարվա համապատասխան ցուցանիշի համեմատ:

Հաշվետու ժամանակահատվածում շուրջ 2.5 մլրդ դրամ են կազմել նախաքննության դասի ծախսերը՝ ապահովելով ծրագրի 86.5%-ը: Շեղումը հիմնականում պայմանավորված է ՀՀ քննչական կոմիտեի պահպանման ծախսերի կատարողականով, որը կազմել է 93% կամ 2.2 մլրդ դրամ, և ՀՀ քննչական կոմիտեի կողմից վարչական օբյեկտների հիմնանորոգման համար հատկացված միջոցները չօգտագործելու հանգամանքով: Նախորդ տարվա առաջին կիսամյակի համեմատ նախաքննության դասի ծախսերն աճել են 2.9%-ով՝ հիմնականում պայմանավորված ՀՀ քննչական կոմիտեի պահպանման ծախսերի աճով:
2018 թվականի առաջին կիսամյակում տնտեսական հարաբերությունների բաժնի ծախսերը կազմել են 40.7 մլրդ դրամ և ապահովել կիսամյակային ծրագրի 50.4% կատարողական: Շեղումը հիմնականում պայմանավորված է ճանապարհային տրանսպորտի, գյուղատնտեսության, ոռոգման, այլ դասերին չպատկանող տնտեսական հարաբերությունների և վառելիքի այլ տեսակների դասերի ծախսերի կատարողականով: Նախորդ տարվա նույն ժամանակահատվածի համեմատ տնտեսական հարաբերությունների ծախսերն աճել են 13.6%‑ով կամ 4.9 մլրդ դրամով, ինչը հիմնականում պայմանավորված է Էլեկտրաէներգիայի և ճանապարհային տրանսպորտի դասերի ծախսերի աճով:

Հաշվետու ժամանակահատվածում ընդհանուր բնույթի տնտեսական և առևտրային հարաբերությունների դասի ծախսերը կազմել են ավելի քան 1.6 մլրդ դրամ` ապահովելով կիսամյակային ծրագրի 80.1%-ը: Նշված ցուցանիշը հիմնականում պայմանավորված է այն հանգամանքով, որ ՀՀ տնտեսական զարգացման և ներդրումների նախարարության արտաբյուջետային միջոցների հաշվին նախարարության պահպանման և ՀՀ արտահանմանն ուղղված արդյունաբերական քաղաքականության ռազմավարությամբ նախատեսված միջոցառումների իրականացմանը պետական աջակցության ծախսերը կատարվել են համապատասխանաբար 30.2%-ով և 58.3%-ով՝ կազմելով 92.9 մլն դրամ և 138.4 մլն դրամ: Ընդհանուր առմամբ, տվյալ դասի շրջանակներում կատարված հատկացումների հաշվին իրականացվել են 16 ծրագրեր, այդ թվում՝ հինգ ծրագրերի գծով արձանագրվել է 100% կատարողական: Նախորդ տարվա առաջին կիսամյակի համեմատ ընդհանուր բնույթի տնտեսական և առևտրային հարաբերությունների դասի ծախսերն աճել են 14.9%‑ով կամ 212.3 մլն դրամով, ինչը հիմնականում պայմանավորված է գործադիր իշխանության, պետական կառավարման հանրապետական և տարածքային կառավարման մարմինների պահպանման, ՀՀ արտահանմանն ուղղված արդյունաբերական քաղաքականության ռազմավարությամբ նախատեսված միջոցառումների իրականացմանը, Հայաստանի ՓՄՁ ԶԱԿ հիմնադրամի կանոնադրական հիմնախնդիրների իրականացմանը և «Հայաստանի զարգացման հիմնադրամի» կանոնադրական հիմնախնդիրների իրականացմանը պետական աջակցության ծախսերի համապատասխանաբար 14.9%‑ով (65 մլն դրամով), 59%‑ով (51.4 մլն դրամով), մոտ 3.6 անգամ (45.8 մլն դրամով) և 21.4%-ով (35.7 մլն դրամով) աճով:
2018 թվականի առաջին կիսամյակում ՀՀ պետական բյուջեից գյուղատնտեսության, անտառային տնտեսության, ձկնաբուծության և որսորդության խմբին տրամադրվել է 15.3 մլրդ դրամ՝ կազմելով կիսամյակային ծրագրի 66.3%-ը: Շեղումը հիմնականում պայմանավորված է ոռոգման և գյուղատնտեսության ոլորտներում արտաքին աջակցությամբ իրականացվող ծրագրերի կատարողականով, ինչպես նաև գյուղատնտեսության ոլորտում ընդգրկված յոթ ծրագրերի համար նախատեսված 816.9 մլն դրամի միջոցները չօգտագործելու հանգամանքով: Խմբի ծախսերի 28.7%‑ը կամ 4.4 մլրդ դրամը կազմել են գյուղատնտեսության, 3.3%-ը կամ 498.7 մլն դրամը` անտառային տնտեսության և 68.1%-ը կամ 10.4 մլրդ դրամը` ոռոգման բնագավառի ծախսերը: Նախորդ տարվա նույն ժամանակահատվածի համեմատ նշված խմբի ծախսերը նվազել են 4.9%-ով կամ 793.4 մլն դրամով` հիմնականում պայմանավորված գյուղատնտեսության դասի ծախսերի նվազմամբ:
Հաշվետու ժամանակահատվածում գյուղատնտեսության դասի ծախսերը կազմել են շուրջ 4.4 մլրդ դրամ կամ ծրագրի 55.9%-ը: Շեղումը հիմնականում պայմանավորված է գյուղատնտեսական հումքի մթերումների (գնումների) նպատակով ագրովերամշակման ոլորտին տրամադրվող վարկերի տոկոսադրույքների սուբսիդավորման և գյուղատնտեսական հողօգտագործողներին մատչելի գներով պարարտանյութերի ձեռքբերման համար պետական աջակցության ծախսերի կատարողականով, որը կազմել է համապատասխանաբար 24.2% (կամ 133.2 մլն դրամ) և 10.8% (կամ 48 մլն դրամ), ինչպես նաև Գլոբալ էկոլոգիական հիմնադրամի աջակցությամբ իրականացվող «Հայաստանում արտադրողականության աճին ուղղված հողերի կայուն կառավարում» դրամաշնորհային ծրագրի և Համաշխարհային բանկի աջակցությամբ իրականացվող համայնքների գյուղատնտեսական ռեսուրսների կառավարման և մրցունակության երկրորդ վարկային ծրագրի կատարողականով, որոնց շրջանակներում օգտագործվել է նախատեսված միջոցների համապատասխանաբար 5%-ը և 59.2%-ը՝ կազմելով 21.7 մլն դրամ և 559 մլն դրամ: Բացի այդ, չեն օգտագործվել դասում ընդգրկված յոթ ծրագրերի համար նախատեսված 816.9 մլն դրամի միջոցները: Ընդհանուր առմամբ, դասի շրջանակներում կատարված հատկացումների հաշվին իրականացվել են 23 ծրագրեր, այդ թվում` արտաքին աղբյուրներից ֆինանսավորվել են երեք վարկային և երկու դրամաշնորհային ծրագրեր: Նախորդ տարվա նույն ժամանակահատվածի համեմատ գյուղատնտեսության դասի ծախսերը նվազել են 18.3%-ով կամ 982.6 մլն դրամով, ինչը հիմնականում պայմանավորված է ՕՊԵԿ զարգացման միջազգային հիմնադրամի աջակցությամբ իրականացվող ենթակառուցվածքների և գյուղական ֆինանսավորման աջակցության վարկային ծրագրի շրջանակներում օգտագործված միջոցների, ինչպես նաև գյուղատնտեսական հողօգտագործողներին մատչելի գներով պարարտանյութերի ձեռքբերման համար պետական աջակցության ծախսերի համապատասխանաբար 50.9%-ով (կամ 999.1 մլն դրամով) և 90.1%-ով (կամ 438.6 մլն դրամով) նվազմամբ:
2018 թվականի առաջին կիսամյակում անտառային տնտեսության դասի ծախսերը կազմել են 498.7 մլն դրամ և 100%-ով ապահովել ծրագրի կատարումը: Նշված միջոցներով իրականացվել են երկու ծրագրեր` անտառպահպանական ծառայությունները և անտառային պետական մոնիտորինգը, որոնց շրջանակներում օգտագործվել է համապատասխանաբար 475.6 մլն դրամ և 23.1 մլն դրամ: Նախորդ տարվա նույն ժամանակահատվածի համեմատ անտառային տնտեսության ծախսերը նվազել են 2.1%‑ով կամ 10.6 մլն դրամով` պայմանավորված անտառպահպանական ծառայությունների գծով ծախսերի նվազմամբ:

2018 թվականի առաջին կիսամյակում ոռոգման դասի ծախսերը կազմել են 10.4 մլրդ դրամ և ապահովել կիսամյակային ծրագրի 70.8% կատարողական: Շեղումը մեծմասամբ պայմանավորված է արտաքին աջակցությամբ իրականացվող վարկային ծրագրերի կատարողականով, որը կազմել է 56% կամ 4.1 մլրդ դրամ: Մասնավորապես՝ Ֆրանսիայի Հանրապետության կառավարության աջակցությամբ իրականացվող Վեդու ջրամբարի կառուցման և Եվրասիական զարգացման բանկի աջակցությամբ իրականացվող ոռոգման համակարգերի զարգացման վարկային ծրագրերի շրջանակներում հատկացված միջոցներն օգտագործվել են համապատասխանաբար 52.2%‑ով և 47.6%-ով՝ կազմելով 2.6 մլրդ դրամ և 300.2 մլն դրամ: Բացի այդ, ոռոգման համակարգերի հիմնանորոգման և ոռոգման ծառայություններ մատուցող ընկերություններին ֆինանսական աջակցության տրամադրման ծախսերը կատարվել են համապատասխանաբար 18%‑ով և 92.8%-ով՝ կազմելով 126 մլն դրամ և 4.3 մլրդ դրամ: Ոռոգման ոլորտին կատարված հատկացումների հաշվին առաջին կիսամյակում իրականացվել են տասնմեկ ծրագրեր, որոնցից չորսն արտաքին աջակցությամբ իրականացվող վարկային և մեկը՝ դրամաշնորհային ծրագրեր են: Ոռոգման համակարգի առողջացման ծրագրին աջակցության նպատակով նախատեսված միջոցներն ամբողջությամբ օգտագործվել են՝ կազմելով 750 մլն դրամ: Օգտագործված միջոցներից ավելի քան 1.1 մլրդ դրամ (նախատեսված միջոցների 79.7%-ը) ուղղվել է Համաշխարհային բանկի աջակցությամբ իրականացվող Ոռոգման համակարգերի արդյունավետության բարձրացման վարկային ծրագրին, 896.3 մլն դրամ (89.6%)՝ ոռոգում ջրառ իրականացնող կազմակերպություններին ֆինանսական աջակցությանը: Նախորդ տարվա նույն ժամանակահատվածի համեմատ ոռոգման դասի ծախսերն աճել են 2%‑ով կամ 199.8 մլն դրամով:
Վառելիքի և էներգետիկայի բնագավառում 2018 թվականի առաջին կիսամյակում ՀՀ պետական բյուջեի ծախսերը կազմել են շուրջ 5.6 մլրդ դրամ՝ 48.1%-ով ապահովելով ծրագրի կատարումը, ինչը հիմնականում պայմանավորված է «Վառելիքի այլ տեսակներ» և «էլեկտրաէներգիա» դասերի ծախսերի համապատասխանաբար 18.7% և 62.3% կատարողականով: Սակայն հարկ է նշել, որ նախորդ տարվա նույն ժամանակահատվածի համեմատ էլեկտրաէներգիայի դասի ծախսերն արձանագրել են էական աճ, որով պայմանավորված՝ վառելիքի և էներգետիկայի բնագավառի ծախսերն աճել են 3.2 անգամ կամ շուրջ 3.9 մլրդ դրամով:

Հաշվետու ժամանակահատվածում 93 մլն դրամ է տրամադրվել միջուկային վառելիքի դասին` կազմելով ծրագրի 81.8%-ը: Միջոցներն ուղղվել են ՀՀ կառավարությանն առընթեր միջուկային անվտանգության կարգավորման կոմիտեի պահպանմանը: Նախորդ տարվա նույն ժամանակահատվածի համեմատ նշված ծախսերը նվազել են 6.2%-ով կամ 6.2 մլն դրամով:

2018 թվականի առաջին կիսամյակում 716.6 մլն դրամ են կազմել «Վառելիքի այլ տեսակներ» դասի ծախսերը` ապահովելով կիսամյակային ծրագրի 18.7% կատարողական: Նշված ոլորտում իրականացվել են երեք դրամաշնորհային ծրագրեր, որոնցից երկուսը ֆինանսավորվել են Համաշխարհային բանկի աջակցությամբ: Մասնավորապես՝ համապատասխանաբար 10.7 մլն դրամ և 76.1 մլն դրամ է օգտագործվել Համաշխարհային բանկի աջակցությամբ իրականացվող Երկրաջերմային հետախուզական հորատման և Արդյունաբերական մասշտաբի արևային էներգիայի ծրագրի նախապատրաստման համար դրամաշնորհային ծրագրերի շրջանակներում, 629.9 մլն դրամ՝ ՌԴ աջակցությամբ իրականացվող Հայկական ԱԷԿ-ի N 2 էներգաբլոկի շահագործման նախագծային ժամկետի երկարացման դրամաշնորհային ծրագրի շրջանակներում, որոնք կազմել են նախատեսված միջոցների համապատասխանաբար 64.4%-ը, 32.7%-ը և 17.6%-ը: Նախորդ տարվա նույն ժամանակահատվածի համեմատ տվյալ դասի ծախսերը նվազել են 36.4%-ով կամ 409.4 մլն դրամով:

Հաշվետու ժամանակահատվածում շուրջ 4.8 մլրդ դրամ են կազմել էլեկտրաէներգիայի դասի ծախսերը` 62.3%-ով ապահովելով ծրագիրը: Շեղումը հիմնականում պայմանավորված է արտաքին աջակցությամբ իրականացվող ծրագրերի կատարողականով, որոնց շրջանակներում ֆինանսավորվում է դասի ծախսերի զգալի մասը: Մասնավորապես՝ Ասիական զարգացման բանկի աջակցությամբ իրականացվող էլեկտրաէներգիայի հաղորդման ցանցի վերակառուցման շրջանակներում 220կվ «Ագարակ-2» և «Շինուհայր» ենթակայանների վերակառուցման ու Էլեկտրաէներգիայի հաղորդման ցանցի վերակառուցման շրջանակներում կարգավորման կառավարման ավտոմատացված համակարգի (SCADA) ընդլայնման վարկային ծրագրերի շրջանակներում օգտագործված միջոցները կազմել են համապատասխանաբար 278.1 մլն դրամ և 18.3 մլն դրամ` 15.4%-ով և 2.9%-ով ապահովելով ծրագրային ցուցանիշը: Հատկացված միջոցներից 3.3 մլրդ դրամն ուղղվել է Վերակառուցման և զարգացման միջազգային բանկի աջակցությամբ իրականացվող էլեկտրահաղորդման ցանցի բարելավման շրջանակներում Երևանի ՋԷԿ-ի ենթակայանի վերակառուցման, 893.7 մլն դրամը՝ Վերակառուցման և զարգացման միջազգային բանկի աջակցությամբ իրականացվող էլեկտրահաղորդման ցանցի բարելավման շրջանակներում «Աշնակ» ենթակայանի վերակառուցման և էլեկտրաէներգետիկական համակարգի կառավարման բարելավման վարկային ծրագրերին, որոնք կազմել են նախատեսված միջոցների համապատասխանաբար 95.5%‑ը և 70.5%-ը: Ավելի քան 254.4 մլն դրամ ուղղվել է ՀՀ էներգետիկայի և բնական պաշարների նախարարության աշխատակազմի պահպանմանը` 89.1%-ով ապահովելով ծրագիրը: Նախորդ տարվա նույն ժամանակահատվածի համեմատ էլեկտրաէներգիայի դասի ծախսերն աճել են մոտ 9.4 անգամ կամ 4.3 մլրդ դրամով՝ հիմնականում պայմանավորված Վերակառուցման և զարգացման միջազգային բանկի աջակցությամբ իրականացվող էլեկտրահաղորդման ցանցի բարելավման շրջանակներում Երևանի ՋԷԿ-ի ենթակայանի վերակառուցման ու «Աշնակ» ենթակայանի վերակառուցման և էլեկտրաէներգետիկական համակարգի կառավարման բարելավման վարկային ծրագրերի շրջանակներում օգտագործված միջոցների աճով:

2018 թվականի առաջին կիսամյակում լեռնաարդյունահանման, արդյունաբերության և շինարարության բնագավառում ՀՀ պետական բյուջեից իրականացվել են 7.1 մլն դրամ ծախսեր` 54.1%-ով ապահովելով ծրագրի կատարումը, ինչը պայմանավորված է նրանով, որ շինարարության դասում ընգրկված նորմատիվատեխնիկական փաստաթղթերի մշակման համար 6 մլն դրամի չափով նախատեսված միջոցները չեն օգտագործվել: Հատկացված միջոցներն ուղղվել են ընդերքի մասին տեղեկատվության տրամադրման ծառայության ձեռքբերմանը: Նախորդ տարվա նույն ժամանակահատվածի համեմատ նշված ծախսերը նվազել են 17.7%-ով: 

 2018 թվականի առաջին կիսամյակում տրանսպորտի բնագավառում ՀՀ պետական բյուջեի ծախսերը կազմել են շուրջ 18.4 մլրդ դրամ՝ 45.6%-ով ապահովելով ծրագրի կատարումը: Շեղումը հիմնականում պայմանավորված է ճանապարհային տրանսպորտի դասի ծախսերի կատարողականով: Խմբի ծախսերի 86.5%-ը կամ 15.9 մլրդ դրամը կազմել են ճանապարհային, 1.7%‑ը կամ 308.4 մլն դրամը` երկաթուղային, 1.8%‑ը կամ 326.6 մլն դրամը` օդային և 10%-ը կամ 1.8 մլրդ դրամը` խողովակաշարային և այլ տրանսպորտի դասերի ծախսերը: Նախորդ տարվա նույն ժամանակահատվածի համեմատ տրանսպորտի խմբի ծախսերն աճել են 25.7%-ով կամ 3.8 մլրդ դրամով՝ հիմնականում պայմանավորված ճանապարհային տրանսպորտի դասի ծախսերի աճով:
Հաշվետու ժամանակահատվածում ճանապարհային տրանսպորտի դասում պետական բյուջեի ծախսերը կազմել են շուրջ 15.9 մլրդ դրամ կամ կիսամյակային ծրագրի 44.1%-ը: Ընդհանուր առմամբ, ճանապարհային տրանսպորտի ոլորտին կատարված հատկացումների հաշվին իրականացվել են 19 ծրագրեր, այդ թվում` արտաքին աղբյուրներից ֆինանսավորվել են տասնմեկ վարկային և երկու դրամաշնորհային ծրագրեր: Շեղումը հիմնականում պայմանավորված է արտաքին աջակցությամբ իրականացվող ծրագրերի կատարողականով, որը կազմել է 41.3% կամ 10.7 մլրդ դրամ: Մասնավորապես՝ Ասիական զարգացման բանկի աջակցությամբ իրականացվող Քաղաքային ենթակառուցվածքների և քաղաքի կայուն զարգացման ներդրումային առաջին և երկրորդ վարկային ծրագրերի ու Հյուսիս-հարավ տրանսպորտային միջանցքի զարգացման վարկային ծրագրի 3-րդ տրանշի շրջանակներում օգտագործվել է նախատեսված միջոցների համապատասխանաբար 1.9%‑ը, 27.9%-ը և 30.6%-ը՝ կազմելով 42.9 մլն դրամ, 1.6 մլրդ դրամ և 688.2 մլն դրամ: Պետական նշանակության ավտոճանապարհների հիմնանորոգման ծախսերը կատարվել են 12.6%‑ով՝ կազմելով 342.4 մլն դրամ, Երևան քաղաքի փողոցների ընթացիկ նորոգման և ճաքալցման աշխատանքների իրականացման համար պետական աջակացության ծախսերը՝ 26.8%-ով, որոնք կազմել են 528 մլն դրամ: Բացի այդ, չեն օգտագործվել ՀՀ Վայոց ձորի մարզի Ջերմուկ համայնքում տարածքային զարգացման աճի բևեռի ձևավորման ծրագրի ու Վերակառուցման և զարգացման եվրոպական բանկի աջակցությամբ իրականացվող Գյումրու քաղաքային ճանապարհների դրամաշնորհային ծրագրի շրջանակներում նախատեսված համապատասխանաբար 732.2 մլն դրամ և 460.2 մլն դրամ միջոցները: Հաշվետու ժամանակահատվածում հատկացված միջոցներից շուրջ 3.7 մլրդ դրամն ուղղվել է միջպետական և հանրապետական նշանակության ավտոճանապարհների ձմեռային պահպանման, ընթացիկ պահպանման և շահագործման աշխատանքների ֆինանսավորմանը՝ կազմելով ծրագրի 97.2%-ը: Նախորդ տարվա նույն ժամանակահատվածի համեմատ ճանապարհային տրանսպորտի դասի ծախսերն աճել են 24.8%‑ով կամ շուրջ 3.2 մլրդ դրամով, ինչը հիմնականում պայմանավորված է Ասիական զարգացման բանկի աջակցությամբ իրականացվող Հյուսիս-հարավ տրանսպորտային միջանցքի զարգացման վարկային ծրագրի 2-րդ տրանշի շրջանակներում օգտագործված միջոցների մոտ 5 անգամ (3.3 մլրդ դրամով) աճով: Նշված ծրագրի շրջանակներում օգտագործվել է շուրջ 4.2 մլրդ դրամ կամ նախատեսված միջոցների 76.1%‑ը: 2018 թվականի առաջին կիսամյակում զգալիորեն ավելացել են նաև միջպետական և հանրապետական նշանակության ավտոճանապարհների ձմեռային պահպանման, ընթացիկ պահպանման և շահագործման համար հատկացված միջոցները, որոնք 41%-ով կամ շուրջ 1.1 մլրդ դրամով գերազանցել են նախորդ տարվա նույն ժամանակահատվածի ցուցանիշը:
Հաշվետու ժամանակահատվածում երկաթուղային տրանսպորտի դասի շրջանակներում կատարվել են 308.4 մլն դրամ ծախսեր՝ կազմելով ծրագրի 99.7%-ը: Հատկացված միջոցներն ուղղվել են ուղևորափոխադրումներից ստացված վնասի դիմաց «Հարավկովկասյան երկաթուղի» ՓԲԸ-ին սուբսիդիայի տրամադրմանը` 100%-ով ապահովելով ծրագրի կատարումը, իսկ ՀՀ տարածքում ՌԴ զորամիավորումների հասցեով երկաթուղային փոխադրումների սպասարկման և մատուցվող ծառայությունների ծախսերի փոխհատուցման նպատակով նախատեսված 1 մլն դրամը չի օգտագործվել: Նախորդ տարվա առաջին կիսամյակում «Հարավկովկասյան երկաթուղի» ՓԲԸ-ին նախատեսված 324 մլն դրամ սուբսիդիան չէր օգտագործվել:

2018 թվականի առաջին կիսամյակում օդային տրանսպորտի գծով պետական բյուջեի ծախսերը կազմել են շուրջ 326.6 մլն դրամ՝ արձանագրելով 38.6% կատարողական: Շեղումը հիմնականում պայմանավորված է արտաբյուջետային միջոցների հաշվին ՀՀ կառավարությանն առընթեր քաղաքացիական ավիացիայի գլխավոր վարչության պահպանման ծախսերի 32.7% կատարողականով: Բացի այդ, չեն օգտագործվել ՀՀ օդանավակայաններում ՌԴ զորամիավորումների օդանավերի սպասարկման և մատուցվող ծառայությունների ծախսերի փոխհատուցման համար նախատեսված 31.4 մլն դրամ միջոցները: Դասի շրջանակներում կատարված հատկացումների հաշվին իրականացվել են չորս ծրագրեր, որոնցից մեկի գծով արձանագրվել է 100% կատարողական: ՀՀ կառավարությանն առընթեր քաղաքացիական ավիացիայի գլխավոր վարչության պահպանմանն ընդհանուր առմամբ ուղղվել է 315.8 մլն դրամ, որից 88.1 մլն դրամը կատարվել է բյուջետային, 227.7 մլն դրամը՝ արտաբյուջետային միջոցների հաշվին: 2017 թվականի նույն ժամանակահատվածի համեմատ օդային տրանսպորտի բնագավառի ծախսերն աճել են 67.9%-ով կամ 132 մլն դրամով` պայմանավորված արտաբյուջետային միջոցների հաշվին ՀՀ կառավարությանն առընթեր քաղաքացիական ավիացիայի գլխավոր վարչության պահպանման ծախսերի 2.5 անգամ (կամ 137.4 մլն դրամով) աճով:
Խողովակաշարային և այլ տրանսպորտի գծով պետական բյուջեի ծախսերը կազմել են ավելի քան 1.8 մլրդ դրամ` 59.5%-ով ապահովելով ծրագրի կատարումը: Շեղումը հիմնականում պայմանավորված է Եվրոպական ներդրումային բանկի և Եվրոպական միության հարևանության ներդրումային ծրագրի աջակցությամբ իրականացվող Երևանի մետրոպոլիտենի վերակառուցման երկրորդ ծրագրի կատարողականով, որի վարկային և դրամաշնորհային բաղադրիչներից յուրաքանչյուրի շրջանակներում օգտագործվել է 88.8 մլն դրամ կամ նախատեսված միջոցների 12.5%-ը: Համայնքների բյուջեներին նպատակային հատկացումների` սուբվենցիաների տրամադրման նպատակով հատկացված միջոցներն ամբողջությամբ օգտագործվել են՝ կազմելով 300 մլն դրամ, իսկ Երևանի մետրոպոլիտենի աշխատանքների կազմակերպման բնագավառում պետության կողմից համայնքի ղեկավարին պատվիրակված լիազորությունների իրականացման ֆինանսավորման համար նախատեսված միջոցներն օգտագործվել են 99.9%-ով՝ կազմելով շուրջ 1.4 մլրդ դրամ: Նախորդ տարվա նույն ժամանակահատվածի համեմատ խողովակաշարային և այլ տրանսպորտի ծախսերն աճել են 9.5%‑ով կամ 158.9 մլն դրամով՝ հիմնականում պայմանավորված Եվրոպական ներդրումային բանկի և Եվրոպական միության հարևանության ներդրումային ծրագրի աջակցությամբ իրականացվող Երևանի մետրոպոլիտենի վերակառուցման երկրորդ վարկային և դրամաշնորհային ծրագրերի շրջանակներում օգտագործված միջոցների աճով՝ ընդհանուր առմամբ 147.2 մլն դրամով:

2018 թվականի առաջին կիսամյակում կապի ոլորտում ՀՀ պետական բյուջեի ծախսերը կազմել են 135 մլն դրամ՝ 100%-ով ապահովելով ծրագրի կատարումը: Միջոցներն ուղղվել են հեռահաղորդակցության և կապի կանոնակարգման ծառայությունների ֆինանսավորմանը: Նախորդ տարվա նույն ժամանակահատվածի համեմատ կապի ոլորտի ծախսերն աճել են 15.4%-ով կամ շուրջ 18 մլն դրամով:

Հաշվետու ժամանակահատվածում զբոսաշրջության դասի ծախսերը կատարվել են 92.8%‑ով՝ կազմելով 111.3 մլն դրամ: Նշված գումարից 81.3 մլն դրամն ուղղվել է զբոսաշրջության զարգացման ծրագրի ֆինանսավորմանը՝ 90.4%-ով ապահովելով ծրագրի կատարումը, իսկ 30 մլն դրամը՝ Հայաստանի զբոսաշրջության զարգացման հիմնադրամի կանոնադրական խնդիրների իրականացման համար պետական աջակցությանը, որն օգտագործվել է նախատեսված ծավալով: Նախորդ տարվա առաջին կիսամյակում տվյալ բնագավառին ՀՀ պետական բյուջեից հատկացվել էր 35 մլն դրամ, որը չէր օգտագործվել:

2018 թվականի առաջին կիսամյակում տնտեսական հարաբերությունների գծով հետազոտական և նախագծային աշխատանքների շրջանակներում ՀՀ պետական բյուջեով նախատեսված ծախսերն ամբողջությամբ կատարվել են՝ կազմելով շուրջ 16.1 մլն դրամ, որը տրամադրվել է տեխնիկական անվտանգության կանոնակարգման ծառայությունների ձեռքբերմանը: Նախորդ տարվա նույն ժամանակահատվածի համեմատ տնտեսական հարաբերությունների գծով հետազոտական և նախագծային աշխատանքների գծով ծախսերը չեն փոփոխվել: 

2018 թվականի առաջին կիսամյակում այլ դասերին չպատկանող տնտեսական հարաբերությունների խմբի փաստացի ցուցանիշը կազմել է -431.1 մլն դրամ` նախատեսված 3.5 մլրդ դրամի փոխարեն, ինչը պայմանավորված է ինչպես խմբում ընդգրգված արտաքին աջակցությամբ իրականացվող ծրագրերի համեմատաբար ցածր կատարողականով, այնպես էլ ոչ ֆինանսական ակտիվների օտարումից մուտքերի բարձր մակարդակով: Խմբի ծախսերը հաշվետու ժամանակահատվածում կազմել են 3 մլրդ դրամ կամ նախատեսվածի 54.4%‑ը՝ նախորդ տարվա նույն ժամանակահատվածի շուրջ 2.2 մլրդ դրամի դիմաց, իսկ ոչ ֆինանսական ակտիվների օտարումից մուտքագրվել է շուրջ 3.5 մլրդ դրամ՝ նախատեսված 2 մլրդ դրամի և նախորդ տարվա նույն ժամանակահատվածի 310.5 մլն դրամի դիմաց: Ծախսերի 54.4% կատարողականը մեծ մասամբ պայմանավորված է Եվրոպական միության աջակցությամբ իրականացվող Հայաստանի տարածքային զարգացման դրամաշնորհային ծրագրի կատարողականով, որի շրջանակներում նախատեսված 1.3 մլրդ դրամի դիմաց օգտագործվել է 123.9 մլն դրամ կամ 9.8%-ը: Բացի այդ, Համաշխարհային բանկի աջակցությամբ իրականացվող Տարածքային զարգացման հիմնադրամի, Տեղական տնտեսության և ենթակառուցվածքների զարգացման վարկային ծրագրերի ու Սոցիալական ներդրումների և տեղական զարգացման դրամաշնորհային ծրագրի շրջանակներում օգտագործվել է նախատեսված միջոցների համապատասխանաբար 77.2%-ը, 27.3%‑ը և 64.5%-ը՝ կազմելով 1.6 մլրդ դրամ, 162.3 մլն դրամ և 422.6 մլն դրամ: Հաշվետու ժամանակահատվածում 96.8 մլն դրամ են կազմել «Հայաստանի Հանրապետության 2018 թվականի պետական բյուջեի մասին» ՀՀ օրենքի 11‑րդ հոդվածի 3-րդ կետով սահմանված մուտքերի հաշվին առանց սահմանափակման իրականացվող ծախսերը:
2018 թվականի առաջին կիսամյակի ընթացքում շրջակա միջավայրի պաշտպանության բնագավառում պետական բյուջեի ծախսերը կազմել են շուրջ 1.9 մլրդ դրամ կամ ծրագրի 33.2%‑ը: Շեղումը հիմնականում պայմանավորված է աղբահանման և այլ դասերին չպատկանող՝ շրջակա միջավայրի պաշտպանության բնագավառներում արտաքին աջակցությամբ իրականացվող ծրագրերի կատարողականով: Նախորդ տարվա նույն ժամանակահատվածի համեմատ շրջակա միջավայրի պաշտպանության ծախսերը նվազել են 0.7%‑ով:

Հաշվետու ժամանակահատվածում աղբահանման խմբում նախատեսված շուրջ 3 մլրդ դրամի դիմաց օգտագործվել է 21.7 մլն դրամ կամ 0.7%-ը, որից 14.5 մլն դրամը տրամադրվել է ռադիոակտիվ թափոնների վնասազերծման ծառայությունների ֆինանսավորմանն` ամբողջությամբ ապահովելով առաջին կիսամյակի ծրագրային ցուցանիշը: Խմբում ընդգրկված մյուս 7 ծրագրերը նախատեսվել էր իրականացնել արտաքին աջակցությամբ, որոնց շրջանակներում հատկացված միջոցները գրեթե չեն օգտագործվել: Մասնավորապես՝ Վերակառուցման և զարգացման եվրոպական բանկի աջակցությամբ իրականացվող «Երևանի կոշտ թափոնների կառավարման» դրամաշնորհային ծրագրի շրջանակներում նախատեսված 132.6 մլն դրամից օգտագործվել է 7.2 մլն դրամը, իսկ մյուս 6 ծրագրերի շրջանակներում նախատեսված միջոցները` 2.8 մլրդ դրամի չափով, չեն օգտագործվել: Նախորդ տարվա նույն ժամանակահատվածի համեմատ տվյալ խմբի ծախսերն աճել են 38.1%-ով կամ 6 մլն դրամով` պայմանավորված Վերակառուցման և զարգացման եվրոպական բանկի աջակցությամբ իրականացվող Երևանի կոշտ թափոնների կառավարման դրամաշնորհային ծրագրի շրջանակներում ծախսերի աճով:

Կենսաբազմազանության և բնության պաշտպանության դասի ծրագրերին հաշվետու ժամանակահատվածում ուղղվել է շուրջ 992.4 մլն դրամ և 97.2%-ով ապահովել առաջին կիսամյակի ծրագիրը: Ծրագրի 2.8 տոկոսով շեղումը պայմանավորված է Սևանա լճի ջրածածկ անտառտնկարկների մաքրման ծառայությունների կատարողականով` նախատեսված 29.3 մլն դրամի դիմաց օգտագործվել է 800 հազ. դրամ: Մնացած բոլոր ծրագրերը կատարվել են առաջին կիսամյակի համար նախատեսված ամբողջ ծավալով: Մասնավորապես՝ 532.5 մլն դրամ հատկացվել է Արփա-Սևան թունելի հիմնանորոգման ծրագրի ֆինանսավորմանը: Նախորդ տարվա նույն ժամանակահատվածի համեմատ կենսաբազմազանության և բնության պաշտպանության ծախսերը նվազել են 14.3%-ով, ինչը հիմնականում պայմանավորված է Արփա-Սևան թունելի հիմնանորոգման ծրագրի շրջանակներում կատարված ծախսերի նվազմամբ: 

Այլ դասերին չպատկանող՝ շրջակա միջավայրի պաշտպանության դասի ծախսերը հաշվետու ժամանակահատվածում կազմել են 856.8 մլն դրամ և ապահովել ծրագրի 52.4% կատարողական: Շեղումը հիմնականում պայմանավորված է Գերմանիայի զարգացման վարկերի բանկի (KFW) աջակցությամբ իրականացվող «Կովկասի պահպանվող տարածքների աջակցության ծրագիր-Հայաստան (Էկոտարածաշրջանային ծրագիր-Հայաստան, 3-րդ փուլ)» դրամաշնորհային ծրագրի կատարողականով, որի շրջանակներում նախատեսված 765.9 մլն դրամից օգտագործվել է 146.2 մլն դրամը (19.1%-ը): Շուրջ 331.1 մլն դրամ է տրամադրվել ՀՀ բնապահպանության նախարարության աշխատակազմի պահպանմանը, որը կազմել է ծրագրի 91.1%-ը: Եվս 217.8 մլն դրամ (ծրագրի 77%-ը) և 28.4 մլն դրամ (ծրագրի 89.6%-ը) տրամադրվել է համապատասխանաբար ՀՀ բնապահպանության նախարարության բնապահպանության և ընդերքի տեսչական մարմնի և «Ծրագրերի իրականացման գրասենյակ» պետական հիմնարկի պահպանմանը: Շուրջ 8.6 մլն դրամ (ծրագրի 58.7%‑ը) և 7.9 մլն դրամ (ծրագրի 91.8%-ը) տրամադրվել է համապատասխանաբար ՀՀ բնապահպանության նախարարության աշխատակազմի և տեսչական մարմինների կարողությունների զարգացմանը: Շրջակա միջավայրի մոնիթորինգի և տեղեկատվության ծառայությունների շրջանակներում նախատեսված ծախսերը կատարվել են ողջ ծավալով՝ կազմելով 93 մլն դրամ, իսկ «Ընկերությունների կողմից վճարվող բնապահպանական վճարների նպատակային օգտագործման մասին» ՀՀ օրենքի համաձայն բնապահպանական ծրագրերի իրականացման համար ՀՀ համայնքներին նախատեսված շուրջ 75.6 մլն դրամ սուբվենցիաներից օգտագործվել է 23.8 մլն դրամը: Նախորդ տարվա նույն ժամանակահատվածի համեմատ այլ դասերին չպատկանող շրջակա միջավայրի պաշտպանության ծախսերն աճել են 34.5%‑ով կամ 219.8 մլն դրամով` հիմնականում պայմանավորված ՀՀ բնապահպանության նախարարության բնապահպանության և ընդերքի տեսչական մարմնի պահպանման և Գերմանիայի զարգացման վարկերի բանկի (KFW) աջակցությամբ իրականացվող «Կովկասի պահպանվող տարածքների աջակցության ծրագիր-Հայաստան (Էկոտարածաշրջանային ծրագիր-Հայաստան, 3-րդ փուլ)» դրամաշնորհային ծրագրի շրջանակներում կատարված ծախսերի աճով:

2018 թվականի հունվար-հունիս ամիսներին բնակարանային շինարարության և կոմունալ ծառայությունների բնագավառին ՀՀ պետական բյուջեից տրամադրվել է շուրջ 3.7 մլրդ դրամ` կազմելով ծրագրի 29.8%-ը: Շեղումը հիմնականում պայմանավորված է բնագավառում արտաքին աջակցությամբ իրականացվող ծրագրերի, ինչպես նաև պետական ծառայողներին մատչելի բնակարաններով ապահովման ծրագրի կատարողականով: Նախորդ տարվա նույն ժամանակահատվածի համեմատ բնակարանային շինարարության և կոմունալ ծառայությունների ծախսերը նվազել են 7.3%-ով կամ 291.9 մլն դրամով՝ հիմնականում պայմանավորված ջրամատակարարման ոլորտի ծախսերի նվազմամբ:

Հաշվետու ժամանակահատվածում բնակարանային շինարարությանն ուղղվել է շուրջ 1.1 մլրդ դրամ՝ նախատեսված 4.9 մլրդ դրամի դիմաց, որը հիմնականում պայմանավորված է պետական ծառայողներին մատչելի բնակարաններով ապահովման ծրագրի կատարողականով: Վերջինիս շրջանակներում նախատեսված 4.7 մլրդ դրամի դիմաց օգտագործվել է 1.1 մլրդ դրամ, ինչը պայմանավորված է շահառուների կողմից կատարված վճարումներով: «Բնակարանային շինարարություն» և «Երկրաշարժի հետևանքով անօթևան մնացած ընտանիքների բնակարանային ապահովում» ծրագրերի շրջանակներում նախատեսված համապատասխանաբար 30 մլն և 136.4 մլն դրամ միջոցները չեն օգտագործվել: 

Հաշվետու ժամանակահատվածում համայնքային զարգացման բնագավառում քաղաքաշինական ծրագրային (տարածական պլանավորման) փաստաթղթերի նախագծերի մշակման նպատակով նախատեսված 171.5 մլն դրամը նույնպես չի օգտագործվել:

Բաժնի ծախսերի 36.5%-ն ուղղվել է ջրամատակարարման բնագավառի ծրագրերի ֆինանսավորմանը: Նշված ծախսերը կազմել են ավելի քան 1.3 մլրդ դրամ կամ կիսամյակային ծրագրի 28.9%‑ը: Շեղումը հիմնականում պայմանավորված է արտաքին աջակցությամբ իրականացվող ծրագրերի կատարողականով, որոնց շրջանակներում օգտագործվել է 759.9 մլն դրամ՝ կազմելով ծրագրային ցուցանիշի 19.1%-ը: Մասնավորապես՝ արտաքին աջակցությամբ իրականացվող 3 վարկային և 2 դրամաշնորհային ծրագրի շրջանակներում հաշվետու ժամանակաշրջանում նախատեսված միջոցներից պակաս է օգտագործվել շուրջ 2.1 մլրդ դրամ` կազմելով 759.9 մլն դրամ, իսկ 1 վարկային ծրագրի գծով նախատեսված շուրջ 1.2 մլրդ դրամը չի օգտագործվել: Հաշվետու ժամանակահատվածում ՀՀ էներգետիկ ենթակառուցվածքների և բնական պաշարների նախարարության ջրային տնտեսության պետական կոմիտեի պահպանման նպատակով նախատեսված միջոցներն օգտագործվել են 88.8%-ով, որոնք կազմել են 113.4 մլն դրամ և 7.7 տոկոսով գերազանցել նախորդ տարվա նույն ժամանակահատվածի ցուցանիշը: Եվս 2.1 մլն դրամ տրամադրվել է կոմիտեի կարողությունների զարգացմանը, որն օգտագործվել է 78.8%-ով: Խմելու ջրի մատակարարման և ջրահեռացման ծառայությունների սուբսիդավորմանն ուղղվել է շուրջ 468.7 մլն դրամ կամ առաջին կիսամյակի համար նախատեսված ցուցանիշի 87.2%-ը: Նախորդ տարվա նույն ժամանակահատվածի համեմատ ջրամատակարարման բնագավառի ծախսերը նվազել են 43.2%-ով, որը պայմանավորված է արտաքին աջակցությամբ իրականացվող վարկային և դրամաշնորհային ծրագրերի շրջանակներում կատարված ծախսերի նվազմամբ: 

Հաշվետու ժամանակահատվածում փողոցների լուսավորման խմբի ծախսերը կազմել են 952.7 մլն դրամ կամ ծրագրի 42.1%-ը: Նշված գումարի հիմնական մասը՝ 951.5 մլն դրամը, ուղղվել է Երևան քաղաքի արտաքին լուսավորության ցանցի շահագործման և պահպանման աշխատանքների իրականացման համար պետական աջակցությանը, որը կատարվել է նախատեսված ծավալով: Վերակառուցման և զարգացման եվրոպական բանկի աջակցությամբ իրականացվող Երևանի քաղաքային լուսավորության վարկային ծրագրի ու Արևելյան Եվրոպայի Էներգախնայողության և բնապահպանական գործընկերության ֆոնդի աջակցությամբ իրականացվող Երևանի քաղաքային լուսավորության դրամաշնորհային ծրագրերի շրջանակներում առաջին կիսամյակում նախատեսված համապատասխանաբար 654.4 մլն դրամը և 504.3 մլն դրամը չեն օգտագործվել, իսկ Վերակառուցման և զարգացման եվրոպական բանկի աջակցությամբ իրականացվող Երևանի քաղաքային լուսավորության դրամաշնորհային ծրագրի շրջանակներում նախատեսված 153.6 մլն դրամի դիմաց ծախսվել է 1.2 մլն դրամ: Նախորդ տարվա նույն ժամանակահատվածի համեմատ փողոցների լուսավորման դասի ծախսերը նվազել են 2.2%-ով:

Այլ դասերին չպատկանող՝ բնակարանային շինարարության և կոմունալ ծառայությունների ծախսերը հաշվետու ժամանակահատվածում կազմել են շուրջ 285 մլն դրամ` 73.4%-ով ապահովելով ծրագրի կատարումը: Նշված միջոցներն ուղղվել են ՀՀ կառավարությանն առընթեր քաղաքաշինության պետական կոմիտեի աշխատակազմի պահպանմանը: ՀՀ Վայոց ձորի մարզի Ջերմուկ համայնքում տարածքային զարգացման աճի բևեռի ձևավորման համար նախատեսված 82.8 մլն դրամը չի օգտագործվել: Նախորդ տարվա նույն ժամանակահատվածի համեմատ տվյալ դասի ծախսերը նվազել են 7.8%-ով կամ 24.1 մլն դրամով:
2018 թվականի առաջին կիսամյակում ՀՀ պետական բյուջեից առողջապահության ոլորտում կատարվել են 31.5 մլրդ դրամ ծախսեր՝ ապահովելով ծրագրի 83.9%-ը, ընդ որում, բոլոր խմբերում արձանագրվել են ծրագրից շեղումներ: Արդյունքում 2017 թվականի նույն ժամանակահատվածի համեմատ առողջապահության ոլորտի ծախսերը նվազել են 6%‑ով:

Հաշվետու ժամանակահատվածում դեղագործական ապրանքների ձեռքբերման նպատակով պետական բյուջեից ծախսվել է 733.4 մլն դրամ` կազմելով ծրագրի 53.1%-ը, որն ուղղվել է ամբուլատոր-պոլիկլինիկական, հիվանդանոցային բուժօգնություն ստացողներին և հատուկ խմբերում ընդգրկված ֆիզիկական անձանց դեղորայքի տրամադրմանը: Պետական պահպանության ծառայությանը դեղորայքի տրամադրման նպատակով նախատեսված 1.1 մլն դրամը չի օգտագործվել: Նախորդ տարվա նույն ժամանակահատվածի համեմատ դեղագործական ապրանքների ձեռքբերման ծախսերն աճել են 2.8%-ով:

2018 թվականի առաջին կիսամյակում արտահիվանդանոցային ծառայություններին տրամադրվել է 10.9 մլրդ դրամ` ապահովելով ծրագրի 93.9% կատարողական: Արտահիվանդանոցային ծառայությունների խմբի ծախսերի 73%-ը կազմել են ընդհանուր բնույթի բժշկական ծառայությունների, 13.8%-ը` մասնագիտացված բժշկական ծառայությունների, 0.5%-ը` ստոմատոլոգիական ծառայությունների, 12.7%-ը` պարաբժշկական ծառայությունների ծախսերը: 2017 թվականի առաջին կիսամյակի համեմատ արտահիվանդանոցային ծառայությունների ծախսերը նվազել են 1.3%-ով կամ 138.0 մլն դրամով, որը հիմնականում պայմանավորված է մասնագիտացված բժշկական և պարաբժշկական ծառայությունների գծով ծախսերի նվազմամբ: Ընդհանուր բնույթի բժշկական ծառայություններին հատկացված միջոցներն ուղղվել են ամբուլատոր-պոլիկլինիկական բժշկական օգնության ծառայություններին, որոնց գծով ծախսերը հաշվետու ժամանակահատվածում կատարվել են 95.1%‑ով` կազմելով ավելի քան 7.9 մլրդ դրամ: Ընդհանուր բնույթի բժշկական ծառայությունների դասի ծախսերը 81.3%-ով գերազանցել են նախորդ տարվա նույն ժամանակահատվածի ցուցանիշը, ինչը պայմանավորված է նախկինում մասնագիտացված բժշկական ծառայությունների դասում ընդգրկված՝ «Նեղ մասնագիտացված բժշկական օգնության ծառայություններ» և «Մանկա​բար​ձագինեկոլոգիական բժշկական օգնության ծառայություններ», պարաբժշկական ծառայությունների դասում ընդգրկված՝ «Զորակոչային և նախազորա​կոչային տարիքի անձանց փորձաքննության և բժշկական օգնության ծառայություններ» և «Լաբո​րատոր-գործիքային ախտորոշիչ հետազոտություններ» ծրագրերը «Ամբուլատոր-պոլիկլինիկական բժշկական օգնության ծառայություններ» ծրագրում միավորելու հանգամանքով:

Մասնագիտացված բժշկական ծառայությունների ձեռքբերման համար օգտագործվել է 1.5 մլրդ դրամ` կազմելով ծրագրի 90.8%-ը: Նշված դասի ծախսերում մեծ տեսակարար կշիռ ունեն հեմոդիալիզի և պերիտոնիալ դիալիզի անցկացման ծառայությունների գծով ծախսերը, որոնք կազմել են 988.4 մլն դրամ կամ նախատեսվածի 88.4%-ը: Սպորտային բժշկության և հակադոպինգային հսկողության, ՄԻԱՎ/ՁԻԱՀ-ի կանխարգելման և բուժօգնության, շարունակական հսկողություն պահանջող և առանձին հիվանդությունների բուժման ծառայությունների համար նախատեսված համապատասխանաբար 41.6 մլն դրամը, 109.3 մլն դրամը և 55.5 մլն դրամն օգտագործվել է ամբողջությամբ: 111 մլն դրամ են կազմել բնածին հիպոթիրեոզի, ֆենիլկենտոնուրիայի և լսողության խանգարումների վաղ հայտնաբերման նպատակով նորածնային սկրինինգի անցկացման ծախսերը, որոնք կատարվել են 87.7%-ով: Մտավոր, հոգեկան (վարքագծային), լսողական, ֆիզիկական (շարժողական) և զարգացման այլ խանգարումներով երեխաների գնահատման և վերականգնողական բուժման ծառայություններին հաշվետու ժամանակահատվածում տրամադրվել է 107.1 մլն դրամ կամ նախատեսվածի 99.2%-ը, իսկ ախտորոշման ճշտման նպատակով նեղ մասնագիտացված կենտրոններում լաբորատոր-գործիքային ախտորոշիչ հետազոտությունների ծառայություններին՝ 82.7 մլն դրամ կամ նախատեսվածի 95%-ը: Մասնագիտացված բժշկական ծառայությունների ձեռքբերման ծախսերը նախորդ տարվա առաջին կիսամյակի համեմատ նվազել են 56.9%-ով, ինչը հիմնականում պայմանավորված է «Մանկաբարձագինեկոլոգիական բժշկական օգնության ծառայություններ» և «Նեղ մասնագիտացված բժշկական օգնության ծառայություններ» ծրագրերի տեղափոխմամբ «Ընդհանուր բնույթի բժշկական ծառայություններ» դաս:
Հաշվետու ժամանակահատվածում 58.9 մլն դրամ է տրամադրվել ստոմատոլոգիական ծառայությունների դասին` ապահովելով կիսամյակային ծրագրի 30.9%-ը և 75.3%-ով զիջելով նախորդ տարվա նույն ժամանակահատվածի ցուցանիշը: Նշված միջոցներն ուղղվել են ստոմատոլոգիական բժշկական օգնության ծառայությունների ձեռքբերմանը, որոնք կազմել են ծրագրի 34.7%-ը: Երեխաների ստոմատոլոգիական առաջնային կանխարգելման ծառայությունների գծով առաջին կիսամյակում նախատեսված 20.9 մլն դրամը չի օգտագործվել:
Պարաբժշկական ծառայությունների ձեռքբերման նպատակով 2018 թվականի առաջին կիսամյակի ընթացքում տրամադրվել է 1.4 մլրդ դրամ` կազմելով ծրագրի 98.9%‑ը: Նշված գումարը տրամադրվել է «Շտապ բժշկական օգնության ծառայություններ» ծրագրին: Նախորդ տարվա համեմատ նշված ծախսերը նվազել է 52.9%-ով, որը հիմնականում պայմանավորված է «Զորակոչային և նախազորա​կոչային տարիքի անձանց փորձաքննության և բժշկական օգնության ծառայություններ» և «Լաբո​րատոր-գործիքային ախտորոշիչ հետազոտություններ» ծրագրերը արտահիվանդանոցային ծառայությունների դասի «Ամբուլատոր-պոլիկլինիկական բժշկական օգնության ծառայություններ» ծրագրում ներառելու հանգամանքով:

Հաշվետու ժամանակահատվածում հիվանդանոցային ծառայությունների շրջանակներում օգտագործվել է 16.8 մլրդ դրամ կամ նախատեսվածի 94.4%-ը: Խմբի ծախսերի 48.3%-ը կամ ավելի քան 8.1 մլրդ դրամը կազմել են ընդհանուր բնույթի հիվանդանոցային ծառայությունների, 14.4%-ը կամ 2.4 մլրդ դրամը` մասնագիտացված հիվանդանոցային ծառայությունների և 37.2%-ը կամ 6.2 մլրդ դրամը` մոր և մանկան բժշկական ծառայությունների դասերի ծախսերը, որոնք համապատասխանաբար 95%-ով, 88.2%-ով և 96.2%-ով ապահովել են ծրագրի կատարումը: Նշված խմբի ծախսերում մեծ տեսակարար կշիռ ունեն սոցիալապես անապահով և հատուկ խմբերում ընդգրկվածներին բժշկական օգնության, երեխաներին բժշկական օգնության և մանկաբարձական բժշկական օգնության ծառայությունները, որոնց գծով ծախսվել է համապատասխանաբար 4 մլրդ դրամ, 3.6 մլրդ դրամ և 2.5 մլրդ դրամ` 94.2%-ով, 98.2%-ով և 93.8%-ով ապահովելով ծրագրի կատարումը: Պետական հիմնարկների և կազմակերպությունների աշխատողների բժշկական օգնության և սպասարկման ծախսերը կազմել են 1.6 մլրդ դրամ, զինծառայողներին, ինչպես նաև փրկարար ծառայողներին և նրանց ընտանիքի անդամներին բժշկական օգնության ծախսերը՝ 1.3 մլրդ դրամ, անհետաձգելի բժշկական օգնության ծախսերը՝ 1.3 մլրդ դրամ, հոգեկան և նարկոլոգիական հիվանդների բժշկական օգնության ծախսերը՝ 1 մլրդ դրամ, որոնք համապատասխանաբար 97.9%‑ով, 91.4%-ով, 97.5%-ով և 88.5%-ով ապահովել են ծրագրի կատարումը: «Սոցիալապես անապահով և հատուկ խմբերում ընդգրկվածներին բժշկական օգնության ծառայություններ» ծրագրին միավորվել են 2017 թվականին նախատեսված «Սեռական ճանապարհով փոխանցվող հիվանդությունների բժշկական օգնության ծառայություններ», «Վերականգնողական բժշկական օգնության ծառայություններ» և «Զորակոչային և նախազորակոչային տարիքի անձանց հիվանդանոցային բժշկական օգնություն և փորձաքննություն» ծրագրերը: Միևնույն ժամանակ, 2017 թվականին նախատեսված «Սրտի վիրահատության ծառայություններ» ծրագրից միջոցները տեղափոխվել են «Անհետաձգելի բժշկական օգնության ծառայություններ», «Զինծառայողներին, ինչպես նաև փրկարար ծառայողներին և նրանց ընտանիքի անդամներին բժշկական օգնության ծառայություններ», «Պետական հիմնարկների և կազմակերպությունների աշխատողների բժշկական օգնության և սպասարկման ծառայություններ», «Սոցիալապես անապահով և հատուկ խմբերում ընդգրկվածներին բժշկական օգնության ծառայություններ» և «Երեխաներին բժշկական օգնության ծառայություններ» ծրագրեր: Նախորդ տարվա նույն ժամանակահատվածի համեմատ հիվանդանոցային ծառայությունների ծախսերն աճել են 2%‑ով:

2018 թվականի առաջին կիսամյակում ՀՀ պետական բյուջեից 872.7 մլն դրամ տրամադրվել է հանրային առողջապահական ծառայությունների ֆինանսավորմանը` կազմելով ծրագրի 44.5%-ը: Շեղումը հիմնականում պայմանավորված է խմբում ընդգրկված իմունականխարգելման ազգային ծրագրի համար նախատեսված միջոցները չօգտագործելու հանգամանքով: Խմբում ընդգրկված են 4 ծրագրեր: Ամբողջությամբ օգտագործվել են բնակչության սանիտարահամաճարակային անվտանգության ապահովման և հանրային առողջապահության ծառայությունների համար նախատեսված միջոցները, որոնք կազմել են 781.5 մլն դրամ: «Արյան հավաքագրման ծառայություններ» և «Հիգիենիկ և հակահամաճարակային փորձագիտական ծառայություններ» ծրագրերին ուղղվել է համապատասխանաբար 89.4 մլն դրամ (նախատեսվածի 84.7%-ը) և 1.8 մլն դրամ (նախատեսվածի 9.3%-ը): 2017 թվականի նույն ժամանակահատվածի համեմատ հանրային առողջապահական ծառայությունների ծախսերը նվազել են 65.2%-ով, ինչը հիմնականում պայմանավորված է իմունականխարգելման ազգային ծրագրի գծով միջոցները չօգտագործելու և բնակչության սանիտարահամաճարակային անվտանգության ապահովման ծառայությունների ծրագրի շրջանակներում կատարված ծախսերի նվազմամբ: 
Այլ դասերին չպատկանող առողջապահական ծախսերը 2018 թվականի առաջին կիսամյակում կազմել են 2.2 մլրդ դրամ կամ նախատեսվածի 46%-ը: Կատարված հատկացումների հաշվին ֆինանսավորվել է 12 ծրագիր, այդ թվում` արտաքին աղբյուրներից ֆինանսավորվել են մեկ վարկային և չորս դրամաշնորհային ծրագրեր: Խմբի ծախսերի կատարողականը մեծ մասամբ պայմանավորված է արտաքին աջակցությամբ իրականացվող ծրագրերի կատարողականով, որոնց շրջանակներում օգտագործվել է 1.6 մլրդ դրամ կամ նախատեսված միջոցների 38.8%-ը: 335 մլն դրամ է տրամադրվել ՀՀ առողջապահության նախարարության, 177.6 մլն դրամ՝ ՀՀ առողջապահության նախարարության առողջապահական տեսչական մարմնի պահպանմանը, որոնք կազմել են ծրագրային ցուցանիշների համապատասխանաբար 93.3%-ը և 45%-ը: Դատաբժշկական և գենետիկ, պաթանատոմիական և արտակարգ իրավիճակներում բուժօգնության ծառայությունների համար նախատեսված 190.3 մլն դրամն օգտագործվել է ամբողջությամբ: «Հաշմանդամ և կարիքավոր երեխաներին օրթեզներով և կորսետներով ապահովման ծառայություններ», «Մարդասիրական օգնության կարգով ստացվող դեղերի և դեղագործական արտադրանքի ստացման, մաքսազերծման և բաշխման ծառայություններ» «Անցանկալի հղիությունների կանխարգելման նպատակով հակաբեղմնավորիչ ժամանակակից միջոցների մատչելիության ապահովում» և «Հոսպիտալների և բուժկետերի բժշկական սարքավորումների պահպանում և շահագործում» ծրագրերի գծով առաջին կիսամյակում նախատեսված 65.8 մլն դրամը չի օգտագործվել: Նախորդ տարվա նույն ժամանակահատվածի համեմատ այլ դասերին չպատկանող առողջապահական ծախսերը նվազել են 20.8%-ով կամ 587.6 մլն դրամով, ինչը հիմնականում պայմանավորված է հաշվետու ժամանակահատվածում առողջապահական օբյեկտների շինարարության նպատակով միջոցներ չնախատեսելու, ինչպես նաև «Դժվարամատչելի ախտորոշիչ հետազոտություններ» ծրագրի գծով նախատեսվող ծախսերը «Հիվանդանոցային ծառայություններ» խմբի «Սոցիալապես անապահով և հատուկ խմբերում ընդգրկվածներին բժշկական օգնության ծառայություններ» ծրագիր տեղափոխելու հանգամանքով:
Հանգստի, մշակույթի և կրոնի բնագավառներում 2018 թվականի առաջին կիսամյակում ՀՀ պետական բյուջեից կատարվել են շուրջ 11.1 մլրդ դրամի ծախսեր` ապահովելով ծրագրային ցուցանիշի 91.3%-ը: Շեղումը հիմնականում պայմանավորված է մշակութային ծառայությունների, հանգստի և սպորտի ծառայությունների ու կրոնական և հասարակական այլ ծառայությունների խմբերի ծախսերի կատարողականով: 2017 թվականի առաջին կիսամյակի համեմատ հանգստի, մշակույթի և կրոնի բնագավառի ծախսերն աճել են 2.1%-ով՝ հիմնականում պայմանավորված արվեստի ու հանգստի և սպորտի բնագավառների ծախսերի աճով:
Հաշվետու ժամանակահատվածում շուրջ 1.1 մլրդ դրամ է տրամադրվել հանգստի և սպորտի ծառայությունների խմբի ծրագրերի ֆինանսավորմանը՝ կազմելով նախատեսվածի 79.1%-ը: Շեղումը հիմնականում պայմանավորված է «ՀՀ Վայոց ձորի մարզի Ջերմուկ համայնքում տարածքային զարգացման աճի բևեռի ձևավորում» ծրագրի շրջանակներում նախատեսված 204.9 մլն դրամը չօգտագործելու հանգամանքով, ինչպես նաև ՀՀ առաջնություններին ու միջազգային միջոցառումներին մասնակցության ապահովման համար մարզիկների նախապատրաստման և առաջնությունների անցկացման համար նախատեսված միջոցների պակաս օգտագործմամբ, որոնք կազմել են 653.1 մլն դրամ կամ ծրագրվածի 92.4%-ը: Նախորդ տարվա նույն ժամանակահատվածի համեմատ հանգստի և սպորտի ծառայությունների ծախսերն աճել են 11.9%‑ով, ինչը հիմնականում պայմանավորված է ՀՀ առաջնություններին ու միջազգային միջոցառումներին մասնակցության ապահովման համար մարզիկների նախապատրաստման և առաջնությունների անցկացման, ՀՀ հավաքական թիմերին մարզահագուստով և մարզահանդերձանքով ապահովման համար նախատեսված միջոցների ավելացմամբ, ինչպես նաև 2018 թվականի Հարավային Կորեայի ձմեռային օլիմպիական խաղերին Հայաստանի մարզական պատվիրակության մասնակցության ապահովման, 2018 թվականի Բուենոս Այրեսի 3-րդ ամառային պատանեկան օլիմպիական խաղերին Հայաստանի մարզական պատվիրակության մասնակցության ապահովման և 2018 թվականին Երևանում կայանալիք սուսերամարտի Եվրոպայի մինչև 23 տարեկանների առաջնության անցկացման համար միջոցների հատկացմամբ, որոնք ամբողջությամբ օգտագործվել են և կազմել համապատասխանաբար 24.3 մլն դրամ, 54.1 մլն դրամ և 27.7 մլն դրամ: 

2018 թվականի առաջին կիսամյակում մշակութային ծառայություններին տրամադրվել է 5.7 մլրդ դրամ` ապահովելով ծրագրի 93%-ը, որը հիմնականում պայմանավորված է արվեստի, թանգարանների և ցուցասրահների բնագավառների համար նախատեսված միջոցների պակաս օգտագործմամբ: Նախորդ տարվա նույն ժամանակահատվածի համեմատ տվյալ խմբի ծախսերն աճել են 5.2%-ով՝ հիմնականում պայմանավորված արվեստի բնագավառի ծախսերի աճով:
Հաշվետու ժամանակահատվածում 632.1 մլն դրամ է տրամադրվել գրադարաններին` ապահովելով ծրագրի 100%-ը և 7.1%-ով զիջելով նախորդ տարվա նույն ժամանակահատվածի ցուցանիշը:
Թանգարաններին և ցուցասրահներին 2018 թվականի առաջին կիսամյակում տրամադրվել է 876.4 մլն դրամ` կազմելով ծրագրի 93.3%-ը: Ծրագրից շեղումը պայմանավորված է տվյալ դասում ընդգրկված` մշակութային օբյեկտների հիմնանորոգման համար նախատեսված 47.8 մլն դրամ միջոցները չօգտագործելու, ինչպես նաև թանգարանային ծառայությունների և ցուցահանդեսների ծրագրի շրջանակներում նախատեսված միջոցները 98.1%-ով՝ 774.2 մլն դրամի չափով, օգտագործելու հանգամանքով: Նախորդ տարվա նույն ժամանակահատվածի համեմատ տվյալ դասի ծախսերը նվազել են 6%-ով:

Մշակույթի տների, ակումբների ու կենտրոնների դասի ծախսերը հաշվետու ժամանակահատվածում կազմել են 43.9 մլն դրամ, որոնք իրականացվել են 53.7%-ով: Նշված կատարողականը պայմանավորված է տվյալ դասում ներառված՝ մշակութային օբյեկտների հիմնանորոգման համար նախատեսված միջոցները պակաս օգտագործելու հանգամանքով, որոնք կազմել են 25.4 մլն դրամ կամ 40.1%: Նախորդ տարվա նույն ժամանակահատվածի համեմատ տվյալ դասի ծախսերն աճել են 25%‑ով՝ պայմանավորված մշակութային օբյեկտների հիմնանորոգման ծախսերի աճով:

Այլ մշակութային կազմակերպությունների ծախսերը կազմել են 354.1 մլն դրամ կամ նախատեսված հատկացումների 100%-ը: Միջոցների հիմնական մասը` 209.9 մլն դրամը և 117.3 մլն դրամը, ուղղվել է համապատասխանաբար արխիվային ծառայություններին և համայնքների բյուջեներին սուբվենցիաների տրամադրմանը: Նախորդ տարվա նույն ժամանակահատվածի համեմատ այլ մշակութային կազմակերպությունների ծախսերը նվազել են 3.2%-ով՝ հիմնականում պայմանավորված արխիվային ծառայությունների գծով ծախսերի նվազմամբ:

2018 թվականի առաջին կիսամյակում ՀՀ պետական բյուջեից ավելի քան 3.5 մլրդ դրամ տրամադրվել է արվեստի բնագավառի ֆինանսավորմանը՝ կազմելով ծրագրի 92.9%‑ը: Շեղումը հիմնականում պայմանավորված է մշակութային միջոցառումների իրականացման ու Հայաստանի Հանրապետության և մայիսյան հերոսամարտերի 100-ամյակին նվիրված միջոցառումների ծախսերի կատարողականով, որոնց շրջանակներում օգտագործվել է նախատեսված միջոցների համապատասխանաբար 82%-ը՝ 635.3 մլն դրամ, և 84.8%-ը՝ 593.8 մլն դրամ: Հաշվետու ժամանակահատվածում 528 մլն դրամ տրամադրվել է օպերային և բալետային արվեստի ներկայացումներին, 686.8 մլն դրամ` թատերական ներկայացումներին, 656.4 մլն դրամ՝ երաժշտարվեստի և պարարվեստի համերգներին, որոնք իրականացվել են նախատեսված ողջ ծավալով: Նախորդ տարվա նույն ժամանակահատվածի համեմատ արվեստի բնագավառի ծախսերն աճել են 16.5%‑ով` հիմնականում պայմանավորված Հայաստանի Հանրապետության և մայիսյան հերոսամարտերի 100‑ամյակին նվիրված միջոցառումների ֆինասավորման նպատակով 2018 թվականի բյուջեում միջոցներ նախատեսելու հանգամանքով:

Հաշվետու ժամանակահատվածում կինեմատոգրաֆիայի բնագավառի համար նախատեսված միջոցներն օգտագործվել են 93.6%-ով և կազմել 159.5 մլն դրամ: Մասնավորապես՝ ազգային կինոծրագրերի և փաստավավերագրական կինոծրագրերի իրականացման համար նախատեսված միջոցներն օգտագործվել են 100%-ով՝ կազմելով համապատասխանաբար 57.1 մլն դրամ և 16.8 մլն դրամ: Կինոնկարների արտադրության գծով նախատեսված միջոցներն օգտագործվել են 88.4%-ով՝ կազմելով 83.6 մլն դրամ: Նախորդ տարվա նույն ժամանակահատվածի համեմատ կինեմատոգրաֆիայի բնագավառի ծախսերը նվազել են 40.7%-ով՝ հիմնականում պայմանավորված կինոնկարների արտադրության ծախսերի նվազմամբ: 

2018 թվականի առաջին կիսամյակի ընթացքում hուշարձանների և մշակութային արժեքների վերականգնման և պահպանման նպատակով պետական բյուջեից տրամադրվել է 64.8 մլն դրամ` կազմելով ծրագրի 57.9%-ը: Շեղումը պայմանավորված է հուշարձանների ամրակայման, նորոգման և վերականգնման ծախսերի կատարողականով, որը կազմել է 7.6% կամ 3.8 մլն դրամ: Հատկացված միջոցներից 37.7 մլն դրամն ուղղվել է պատմամշակութային ժառանգության գիտահետազոտական աշխատանքներին, 22.3 մլն դրամը՝ հայկական պատմամշակութային հուշարձանների վավերագրման աջակցությանը, որոնք կատարվել են 100%-ով: Նախորդ տարվա նույն ժամանակահատվածի համեմատ hուշարձանների և մշակութային արժեքների վերականգնման և պահպանման ծախսերը նվազել են 6.3%-ով` հիմնականում պայմանավորված պատմամշակութային ժառանգության գիտահետազոտական աշխատանքների ծախսերի նվազմամբ:

 Հաշվետու ժամանակահատվածում ռադիո և հեռուստահաղորդումների հեռարձակման և հրատարակչական ծառայությունների գծով պետական բյուջեի ծախսերը կազմել են 3.5 մլրդ դրամ՝ 95.7%-ով ապահովելով ծրագրի կատարումը: Մասնավորապես` 2.9 մլրդ դրամ (97.5%) են կազմել հեռուստառադիոհաղորդումների, 364.3 մլն դրամ (81.2%)` հրատարակչությունների և խմբագրությունների, 275.8 մլն դրամ (100%)՝ տեղեկատվության ձեռք բերման ծախսերը: 2017 թվականի առաջին կիսամյակի համեմատ խմբի ծախսերը նվազել են 6.6%-ով՝ հիմնականում պայմանավորված հեռուստառադիոհաղորդումների դասի ծախսերի նվազմամբ: 

Հեռուստահաղորդումներին հատկացված միջոցներից ավելի քան 2 մլրդ դրամն ուղղվել է հեռուստատեսային ծառայությունների, 345.4 մլն դրամը՝ ռադիո ծառայությունների ֆինանսավորմանը, որոնք իրականացվել են նախատեսված ծավալով: 2017 թվականի առաջին կիսամյակի համեմատ գրանցվել է տվյալ դասի ծախսերի 9.3% նվազում՝ հիմնականում պայմանավորված հեռուստատեսային ծառայություններին հատկացումների կրճատմամբ:

Հրատարակչությունների և խմբագրությունների դասի ծախսերի 18.8% շեղումը ծրագրված ցուցանիշից հիմնականում պայմանավորված է հրատարակչական, տեղեկատվական և տպագրական ծառայությունների համար նախատեսված միջոցները պակաս օգտագործելու հանգամանքով, որոնք կազմել են համապատասխանաբար 162.3 մլն դրամ կամ նախատեսվածի 84.9%-ը, ինչպես նաև գրականության հրատարակման համար նախատեսված միջոցները՝ 27.8 մլն դրամի չափով չօգտագործելու հանգամանքով: Նախորդ տարվա նույն ժամանակահատվածի համեմատ հրատարակչությունների և խմբագրությունների դասի ծախսերը նվազել են 16.8%‑ով՝ հիմնականում պայմանավորված գրականության հրատարակման ու հրատարակչական, տեղեկատվական և տպագրական ծառայությունների ծախսերի նվազմամբ:

Տեղեկատվության ձեռքբերման համար հատկացված 275.8 մլն դրամից 241.9 մլն դրամն ուղղվել է հանրային իրազեկման ապահովմանը, 33.9 մլն դրամը՝ տեղեկատվության ձեռքբերման, պահպանման և արխիվացման ծառայություններին: Նախորդ տարվա նույն ժամանակահատվածի համեմատ տեղեկատվության ձեռք բերման ծախսերն աճել են 77.2%‑ով՝ պայմանավորված հանրային իրազեկման ապահովման ծախսերի կրկնակի աճով:

Կրոնական և հասարակական այլ ծառայությունների խմբի ծրագրերին 2018 թվականի առաջին կիսամյակում պետական բյուջեից տրամադրվել է 465.8 մլն դրամ՝ կազմելով նախատեսվածի 73.3%-ը: Շեղումը հիմնականում պայմանավորված է «Երիտասարդ ընտանիքին` մատչելի բնակարան» պետական նպատակային ծրագրի համաֆինանսավորման և քաղաքական կուսակցություններին, հասարակական կազմակերպություններին և արհմիություններին աջակցության ծախսերի կատարողականներով, որոնք կազմել են համապատասխանաբար 79.6% (264.1 մլն դրամ) և 67.1% (93.5 մլն դրամ), ինչպես նաև սփյուռքի երիտասարդների հայրենաճանաչության «Արի տուն» ծրագրի համար նախատեսված 45 մլն դրամ միջոցները չօգտագործելու հանգամանքով: Նախորդ տարվա նույն ժամանակահատվածի համեմատ կրոնական և հասարակական այլ ծառայությունների խմբի ծախսերն աճել են 6.2%‑ով՝ հիմնականում պայմանավորված «Երիտասարդ ընտանիքին` մատչելի բնակարան» պետական նպատակային ծրագրի համաֆինանսավորման ծախսերի 30.6% աճով:
2018 թվականի առաջին կիսամյակում այլ դասերին չպատկանող հանգստի, մշակույթի և կրոնի խմբի շրջանակներում ՀՀ պետական բյուջեից օգտագործվել է 351.8 մլն դրամ` ապահովելով ծրագրի 96.7%-ը, որն ուղղվել է ՀՀ մշակույթի ու ՀՀ սպորտի և երիտասարդության հարցերի նախարարությունների պահպանմանը: Նախորդ տարվա նույն ժամանակահատվածի համեմատ տվյալ ծախսերն աճել են 16.1%-ով:
2018 թվականի առաջին կիսամյակում կրթության բնագավառում ՀՀ պետական բյուջեի ծախսերը կազմել են ավելի քան 52.1 մլրդ դրամ` ապահովելով կիսամյա ծրագրի 95%-ը, ընդ որում, բոլոր խմբերում արձանագրվել են ծրագրից շեղումներ: 2017 թվականի առաջին կիսամյակի համեմատ կրթության ոլորտի ծախսերն աճել են 0.8%-ով, ինչը հիմնականում պայմանավորված է կրթությանը տրամադրվող օժանդակ ծառայությունների գծով ծախսերի աճով: 

Հաշվետու ժամանակահատվածում ՀՀ պետական բյուջեից 12.2 մլրդ դրամ տրամադրվել է նախադպրոցական և տարրական ընդհանուր կրթությանը` ապահովելով ծրագրի 98.1% կատարողական: Տրամադրված միջոցներից 322.6 մլն դրամն ուղղվել է նախադպրոցական կրթության, 11.9 մլրդ դրամը՝ տարրական ընդհանուր կրթության ծախսերին, որոնք կատարվել են համապատասխանաբար 95.6%-ով և 98.2%-ով: Միջոցների զգալի մասը` շուրջ 10.8 մլրդ դրամը, ուղղվել է հանրակրթական ուսուցման ֆինանսավորմանը, որը կատարվել է 98.1%-ով: Նախորդ տարվա նույն ժամանակահատվածի համեմատ նշված խմբի ծախսերը նվազել են 0.9%-ով (112.7 մլն դրամով)՝ հիմնականում պայմանավորված ներառական և հատուկ կրթության ծախսերի նվազմամբ, որոնք կազմել են համապատասխանաբար 582.2 մլն դրամ (99.1%) և 380.8 մլն դրամ (99.7%):

2018 թվականի առաջին կիսամյակում կրթության ոլորտում կատարված ծախսերի 43.2%-ն ուղղվել է միջնակարգ ընդհանուր կրթությանը: Նշված ծախսերը կազմել են ավելի քան 22.5 մլրդ դրամ, որից 16.3 մլրդ դրամը տրամադրվել է հիմնական ընդհանուր կրթության, 6.2 մլրդ դրամը` միջնակարգ (լրիվ) ընդհանուր կրթության ծրագրերի ֆինանսավորմանը: Միջնակարգ ընդհանուր կրթության խմբի ծախսերի առաջին կիսամյակի ծրագիրը կատարվել է 98.3%-ով: Խմբին հատկացված միջոցների հիմնական մասը` 19.7 մլրդ դրամը, կազմել են հանրակրթական ուսուցման ծախսերը, որոնք կատարվել են 98.8%-ով: Նախորդ տարվա նույն ժամանակահատվածի համեմատ միջնակարգ ընդհանուր կրթության ծախսերն աճել են 0.2%-ով (38.8 մլն դրամով)՝ հիմնականում պայմանավորված մասնագիտացված հանրակրթական ուսուցման ծախսերի աճով, որոնք կազմել են շուրջ 1.1 մլրդ դրամ կամ ծրագրի 90.8%-ը: 

Հաշվետու ժամանակահատվածում նախնական մասնագիտական (արհեստագործական) և միջին մասնագիտական կրթության ծախսերը կազմել են 4.5 մլրդ դրամ` ապահովելով 98.9% կատարողական: Նշված գումարից 1.1 մլրդ դրամը (նախատեսվածի 98.3%-ը) տրամադրվել է նախնական մասնագիտական (արհեստագործական), 3.4 մլրդ դրամը (նախատեսվածի 99.1%-ը)՝ միջին մասնագիտական կրթության ծրագրերին: Միջին մասնագիտական կրթությանը տրամադրված միջոցներից 3.1 մլրդ դրամն ուղղվել է միջին մասնագիտական կրթության գծով ուսանողական նպաստների տրամադրմանը: Նախորդ տարվա նույն ժամանակահատվածի համեմատ նախնական մասնագիտական (արհեստագործական) և միջին մասնագիտական կրթության խմբի ծախսերը նվազել են 6.8%-ով` հիմնականում պայմանավորված միջին մասնագիտական կրթության գծով ուսանողական նպաստների ծախսերի 7.3% նվազմամբ:
2018 թվականի առաջին կիսամյակում բարձրագույն կրթության բնագավառին ՀՀ պետական բյուջեից տրամադրվել է 5.5 մլրդ դրամ` ապահովելով կիսամյակային ծրագրի 97.1% կատարողական: Նշված միջոցներից ավելի քան 5 մլրդ դրամը (նախատեսվածի 97%-ը) ուղղվել է բարձրագույն մասնագիտական կրթության, 449.7 մլն դրամը (նախատեսվածի 98.7%-ը)` հետբուհական մասնագիտական կրթության դասի ծրագրերին: Ծրագրից շեղումը մեծ մասամբ պայմանավորված է բարձրագույն մասնագիտական կրթության ծրագրի և բարձրագույն մասնագիտական կրթություն ստացող ուսանողների կրթաթոշակի ծախսերի կատարողականներով, որոնք կազմել են համապատասխանաբար 898.1 մլն դրամ (նախատեսվածի 90.2%-ը) և 447.5 մլն դրամ (նախատեսվածի 88.6%-ը): Բարձրագույն մասնագիտական կրթության բնագավառում ուսանողական նպաստների տրամադրման նպատակով նախատեսված 3.7 մլրդ դրամն օգտագործվել է գրեթե ամբողջությամբ, իսկ հետբուհական մասնագիտական կրթության գծով նպաստների ծախսերը կազմել են 271 մլն դրամ կամ նախատեսվածի 99.8%-ը: Նախորդ տարվա նույն ժամանակահատվածի համեմատ բարձրագույն կրթության խմբի ծախսերը նվազել են 2.2%-ով` հիմնականում պայմանավորված բարձրագույն մասնագիտական կրթության ծրագրի, ինչպես նաև բարձրագույն մասնագիտական կրթության գծով ուսանողական նպաստների տրամադրման ծախսերի նվազմամբ:
Ըստ մակարդակների չդասակարգվող կրթության ծախսերը 2018 թվականի առաջին կիսամյակում կազմել են 2.4 մլրդ դրամ` ապահովելով կիսամյակային ծրագրի 95.7%-ով կատարում: Մասնավորապես` ավելի քան 1.9 մլրդ դրամ են կազմել արտադպրոցական դաստիարակության, 440.2 մլն դրամ` լրացուցիչ կրթության բնագավառների ծախսերը: Շեղումը հիմնականում առաջացել է լրացուցիչ կրթության դասի ծախսերում, որոնք կատարվել են 82.2%‑ով` հիմնականում պայմանավորված դասում ընդգրկված երեք ծրագրերի գծով նախատեսված 68.0 մլն դրամը գրեթե չօգտագործելու հանգամանքով: Դասում ընդգրկված ծրագրերից չորսի գծով նախատեսված 299.8 մլն դրամն օգտագործվել է ամբողջությամբ: Արտադպրոցական դաստիարակության դասի ծախսերը կատարվել են 99.3%-ով: Դասի ծախսերի հիմնական մասը՝ 1.3 մլրդ դրամը, ուղղվել է արտադպրոցակա դաստիարակության ծրագրի ֆինանսավորմանը, որը կատարվել է 99.5%-ով: Դասում ընդգրկված ծրագրերից 10-ի գծով նախատեսված 481.5 մլն դրամն օգտագործվել է ամբողջությամբ: Նախորդ տարվա նույն ժամանակահատվածի համեմատ ըստ մակարդակների չդասակարգվող կրթության խմբի ծախսերն աճել են 0.4%-ով, ընդ որում արտադպրոցական դաստիարակության ծախսերն աճել են 3.8%-ով, իսկ լրացուցիչ կրթության ծախսերը՝ նվազել 12.3%‑ով:

2018 թվականի առաջին կիսամյակում կրթությանը տրամադրվող օժանդակ ծառայությունների ծախսերը կազմել են ավելի քան 4.6 մլրդ դրամ կամ ծրագրի 75.5%-ը: Շեղումը հիմնականում պայմանավորված է Համաշխարհային բանկի աջակցությամբ իրականացվող կրթության բարելավման (824.1 մլն դրամ կամ 57.4%), Ասիական զարգացման բանկի աջակցությամբ իրականացվող դպրոցների սեյսմիկ պաշտպանության (935.7 մլն դրամ կամ 74.5%) և կրթական օբյեկտների հիմնանորոգման (278.5 մլն դրամ կամ 57.1%) ծրագրերի կատարողականով: Բացի այդ, չեն օգտագործվել ռազմագիտության կաբինետները ուսումնաօժանդակ նյութերով ապահովելու, մարզական օբյեկտների հիմնանորոգման, Բուխարեստի համալսարանում հայոց լեզվի դասավանդման կազմակերպման, ատեստավորման միջոցով որակավորում ստացած ուսուցիչներին հավելավճարների տրամադրման գծով պետության կողմից համայնքի ղեկավարին պատվիրակված լիազորությունների իրականացման և «Երևանի թվային պլանետարիում» ծրագրի իրականացմանն աջակցության համար նախատեսված միջոցները, որոնք ընդհանուր առմամբ կազմել են 92.8 մլն դրամ: Խմբում ընդգրկված ծրագրերից 22-ի գծով նախատեսված 1.2 մլրդ դրամն օգտագործվել է ամբողջությամբ: Նախորդ տարվա նույն ժամանակահատվածի համեմատ արձանագրվել է կրթությանը տրամադրվող օժանդակ ծառայությունների խմբի ծախսերի 24.8% աճ, որը հիմնականում պայմանավորված է Ասիական զարգացման բանկի աջակցությամբ իրականացվող դպրոցների սեյսմիկ պաշտպանության ծրագրի, կրթական օբյեկտների հիմնանորոգման, մանկավարժահոգեբանական աջակցության, ինչպես նաև տարրական դասարանների աշակերտներին անվճար դասագրքերով և ուսումնական գրականությամբ ապահովման ծառայությունների շրջանակներում օգտագործված միջոցների աճով:
Հաշվետու ժամանակահատվածում ՀՀ պետական բյուջեից 430.8 մլն դրամ տրամադրվել է այլ դասերին չպատկանող կրթության դասին, որը կազմել է ծրագրի 58.6%-ը: Շեղումը հիմնականում պայմանավորված է «Հորիզոն-2020. Հետազոտությունների և նորարարության շրջանակային ծրագիր (2014-2020)» դրամաշնորհային ծրագրի համար նախատեսված 261.6 մլն դրամը չօգտագործելու հանգամանքով: Հատկացված միջոցներն ուղղվել են գործադիր իշխանության պետական կառավարման հանրապետական և տարածքային կառավարման մարմինների՝ ՀՀ կրթության և գիտության նախարարության աշխատակազմի ու ՀՀ կրթության և գիտության նախարարության գիտության պետական կոմիտեի պահպանմանը՝ կազմելով 430.8 մլն դրամ կամ ծրագրի 91.9%-ը: Այլ դասերին չպատկանող կրթության դասի ծախսերը 3%‑ով գերազանցել են նախորդ տարվա նույն ժամանակահատվածի ցուցանիշը:
2018 թվականի առաջին կիսամյակում սոցիալական պաշտպանության բնագավառի ծախսերը կազմել են 195.6 մլրդ դրամ` 94.8%-ով ապահովելով կիսամյակի ծրագրի կատարումը: Բաժնի բոլոր խմբերում առկա են ծրագրից շեղումներ, սակայն առավելագույն գումարը բաժին է ընկել «Ընտանիքի անդամներ և զավակներ», «Սոցիալական պաշտպանություն (այլ դասերին չպատկանող)» ու «Ծերություն» խմբերին: 2017 թվականի առաջին կիսամյակի համեմատ սոցիալական պաշտպանության ծախսերն էական փոփոխություն չեն կրել:

Հաշվետու ժամանակահատվածում ՀՀ պետական բյուջեից 272.6 մլն դրամ է տրամադրվել վատառողջության և անաշխատունակության խմբի ծախսերին` կազմելով ծրագրի 47%-ը: Նշված հատկացումներից 43.6 մլն դրամ տրամադրվել է վատառողջության, 229 մլն դրամ` անաշխատունակության դասերին, որոնք կատարվել են համապատասխանաբար 47.9%‑ով և 46.8%‑ով: 

Վատառողջության դասի կատարողականը հիմնականում պայմանավորված է բժշկասոցիալական վերականգնման ծառայությունների ծախսերով, որոնք կատարվել են 10.1%-ով՝ կազմելով 5.1 մլն դրամ: Հիմնականում նշվածով պայմանավորված՝ 2017 թվականի առաջին կիսամյակի համեմատ վատառողջության դասի ծախսերը նվազել են 42.6%-ով: Դասում նախատեսված մյուս ծրագրի՝ աշխատողների աշխատանքային պարտականությունների կատարման հետ կապված խեղման, մասնագիտական հիվանդության և առողջության այլ վնասման հետևանքով պատճառված վնասի փոխհատուցման ծախսերը կատարվել են 94.2%-ով՝ կազմելով 38.6 մլն դրամ:
Անաշխատունակության դասի կատարողականը հիմնականում պայմանավորված է հաշմանդամներին պրոթեզաօրթոպեդիկ պարագաներով, վերականգնման, տեխնիկական միջոցներով ապահովման և դրանց վերանորոգման, ինչպես նաև հոգեկան առողջության վերականգնման ծառայությունների ծախսերի կատարողականով, որոնք կազմել են համապատասխանաբար 131.9 մլն դրամ (35.2%) և 20.7 մլն դրամ (65.6%): Նախորդ տարվա նույն ժամանակահատվածի համեմատ անաշխատունակության դասի ծախսերը նվազել են 21.3%-ով՝ հիմնականում պայմանավորված հաշմանդամներին պրոթեզաօրթոպեդիկ պարագաներով, վերականգնման, տեխնիկական միջոցներով ապահովման և դրանց վերանորոգման ծախսերի նվազմամբ: 
Ծերության բնագավառի ծրագրերին 2018 թվականի առաջին կիսամյակի ընթացքում ՀՀ պետական բյուջեից տրամադրվել է ավելի քան 146.1 մլրդ դրամ` ապահովելով ծրագրի 98.6%-ը: Խմբի ծախսերի գերակշիռ մասը` 108.9 մլրդ դրամը, կազմել են աշխատանքային կենսաթոշակները, որոնց գծով արձանագրվել է 98.8% կատարողական: Նախորդ տարվա նույն ժամանակահատվածի համեմատ ծերության բնագավառի ծախսերի 1.1%-ով աճը հիմնականում պայմանավորված է կուտակային կենսաթոշակային համակարգի ներդրման ծախսերի 21.1% աճով, որոնք հաշվետու ժամանակահատվածում կազմել են 14.8 մլրդ դրամ կամ նախատեսվածի 99.3%-ը, ինչպես նաև սպայական անձնակազմի և նրանց ընտանիքների անդամների կենսաթոշակների գծով ծախսերի աճով, որոնք կազմել են 13 մլրդ դրամ կամ նախատեսվածի 99.4%-ը և 5%-ով գերազանցել են 2017 թվականի առաջին կիսամյակի ցուցանիշը:
Հարազատին կորցրած անձանց խմբի ծախսերը հաշվետու ժամանակահատվածում կազմել են շուրջ 2.5 մլրդ դրամ կամ ծրագրի 84.6%-ը: Խմբի ծախսերի գերակշիռ մասը՝ 2.4 մլրդ դրամը, տրամադրվել է կենսաթոշակառուի, ծերության, հաշմանդամության, կերակրողին կորցնելու դեպքում սոցիալական նպաստառուի մահվան դեպքում տրվող թաղման նպաստին, որի կատարողականը կազմել է 84.5%: 2017 թվականի առաջին կիսամյակի համեմատ նշված նպաստի գծով ծախսերը նվազել են 13.2%‑ով կամ 358.7 մլն դրամով, ինչով էլ հիմնականում պայմանավորված է հարազատին կորցրած անձանց խմբի ծախսերի 13.1%-ով նվազումը: 

Ընտանիքի անդամների և զավակների խմբի գծով պետական բյուջեի ծախսերը հաշվետու ժամանակահատվածում կազմել են 28.8 մլրդ դրամ կամ նախատեսվածի 87.5%-ը: Շեղումը հիմնականում պայմանավորված է ընտանիքի կենսամակարդակի բարձրացմանն ուղղված նպաստների կատարողականով, որը կազմել է 17.6 մլրդ դրամ կամ 91.4%: Համապատասխանաբար 3.7 մլրդ դրամ (78.2%) և 4.5 մլրդ դրամ (85.2%) են կազմել մայրության նպաստի և երեխայի ծննդյան միանվագ նպաստի ծախսերը: Հիմնականում նշված ծրագրերի կատարողականով պայմանավորված՝ նախորդ տարվա նույն ժամանակահատվածի համեմատ խմբի ծախսերը նվազել են 8%‑ով: Մասնավորապես՝ 5.6%-ով նվազել են ընտանիքի կենսամակարդակի բարձրացմանն ուղղված նպաստները, 17.6%-ով՝ մայրության նպաստը և 6.7%-ով՝ երեխայի ծննդյան միանվագ նպաստը:
Սոցիալական ոլորտին կատարված հատկացումներից 164 մլն դրամը տրամադրվել է գործազրկության դասի ծախսերի ֆինանսավորմանը, որը կազմել է ծրագրի 23.2%-ը: Դասում նախատեսված 15 ծրագրերից 8-ի շրջանակներում նախատեսված միջոցները, որոնք ընդհանուր առմամբ կազմում են շուրջ 426.7 մլն դրամ, չեն օգտագործվել, որից 227.4 մլն դրամը կազմել են սեզոնային զբաղվածության խթանման միջոցով գյուղացիական տնտեսությանն աջակցության տրամադրման նպատակով նախատեսված միջոցները: Տրամադրված միջոցներից 78.9 մլն դրամը կազմել են աշխատաշուկայում անմրցունակ անձանց աշխատանքի տեղավորման դեպքում գործատուին միանվագ փոխհատուցման, 52.7 մլն դրամը՝ ձեռք բերած մասնագիտությամբ մասնագիտական աշխատանքային փորձ ձեռք բերելու համար գործազուրկներին աջակցության ծախսերը, որոնք կատարվել են համապատասխանաբար 86.1%-ով և 62.6%-ով: Գործազրկության խմբի ծախսերը 36.3%-ով զիջել են 2017 թվականի նույն ժամանակահատվածի ցուցանիշը` հիմնականում պայմանավորված գործազուրկների, աշխատանքից ազատման ռիսկ ունեցող, ինչպես նաև ազատազրկման ձևով պատիժը կրելու ավարտին վեց ամիս մնացած աշխատանք փնտրող անձանց մասնագիտական ուսուցման կազմակերպման համար նախատեսված միջոցները չօգտագործելու հանգամանքով, ինչպես նաև գործազուրկին այլ վայրում աշխատանքի տեղավորման աջակցության տրամադրման, աշխատաշուկայում անմրցունակ անձանց աշխատանքի տեղավորման դեպքում գործատուին աշխատավարձի մասնակի փոխհատուցման և հաշմանդամություն ունեցող անձին ուղեկցողի համար դրամական օգնության տրամադրման ծախսերի կատարողականով, որի արդյունքում նշված ծախսերը համապատասխանաբար 81%-ով և 95.9%-ով զիջել են նախորդ տարվա առաջին կիսամյակի ցուցանիշները:
2018 թվականի առաջին կիսամյակում բնակարանային ապահովման խմբում զոհված (մահացած) և առաջին, երկրորդ և երրորդ կարգի հաշմանդամ զինծառայողների անօթևան ընտանիքներին բնակարանով ապահովման և բնակարանային պայմանների բարելավման նպատակով նախատեսված 250 մլն դրամ միջոցները չեն օգտագործվել:

Այլ դասերին չպատկանող սոցիալական հատուկ արտոնությունների խմբին առաջին կիսամյակում տրամադրվել է 6.3 մլրդ դրամ` ապահովելով ծրագրի 95.3% կատարողական: Խմբի ծախսերի գերակշիռ մասը` 5.5 մլրդ դրամը, բաժին է ընկել ՀՄՊ մասնակիցներին, ՀՄՊ և այլ պետություններում մարտական գործողությունների ընթացքում զոհված զինծառայողների ընտանիքներին տրվող և 25.11.1998թ. ՀՕ‑258 օրենքի 34.1 հոդվածով սահմանված դրամական օգնության ծախսերին, որոնք կատարվել են 94.8%-ով և 3.1%-ով զիջել նախորդ տարվա նույն ժամանակահատվածի ցուցանիշը: 598.4 մլն դրամ են կազմել «ՎՏԲ-Հայաստան» ՓԲԸ-ում ավանդատու հանդիսացող քաղաքացիների՝ նախկին ԽՍՀՄ Խնայբանկի ՀԽՍՀ հանրապետական բանկում մինչև 1993 թվականի հունիսի 10-ը ներդրված դրամական ավանդների դիմաց փոխհատուցման ծախսերը, որոնք կատարվել են 99.7%-ով: Հիմնականում նշված երկու ծրագրերի շրջանակներում կատարված ծախսերի նվազման արդյունքում 2017 թվականի նույն ժամանակահատվածի համեմատ այլ դասերին չպատկանող սոցիալական հատուկ արտոնությունների խմբի ծախսերը նվազել են 5.7%-ով:
Այլ դասերին չպատկանող սոցիալական պաշտպանության խմբի ծրագրերին հաշվետու ժամանակահատվածում ՀՀ պետական բյուջեից տրամադրվել է շուրջ 11.5 մլրդ դրամ` կազմելով կիսամյակային ծրագրի 80.8%-ը: Շեղումը հիմնականում պայմանավորված է պետական հիմնարկների և կազմակերպությունների աշխատողների՝ սոցիալական փաթեթով ապահովման, Համաշխարհային բանկի աջակցությամբ իրականացվող սոցիալական պաշտպանության ոլորտի վարչարարության երկրորդ ծրագրի և ժամանակավոր անաշխատունակության դեպքում նպաստի վճարման ծախսերի կատարողականով, որոնք կազմել են համապատասխանաբար 3.9 մլրդ դրամ (78%), 349.7 մլն դրամ (29.1%) և 732.7 մլն դրամ (63.7%): Խմբի ծախսերից ավելի քան 1.7 մլրդ դրամն ուղղվել է տվյալ ոլորտի գործադիր իշխանության, պետական կառավարման հանրապետական և տարածքային կառավարման մարմինների պահպանմանը, որը կազմել է ծրագրի 90.4%-ը: 2017 թվականի առաջին կիսամյակի համեմատ այլ դասերին չպատկանող սոցիալական պաշտպանության խմբի ծախսերն աճել են 3.5%-ով` հիմնականում պայմանավորված Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման հիմնադրամին փոխանցումների աճով, որոնք հաշվետու ժամանակահատվածում կազմել են ավելի քան 3.4 մլրդ դրամ (99.6%)՝ 56.1%-ով գերազանցելով 2017 թվականի համապատասխան ցուցանիշը: 
2018 թվականի առաջին կիսամյակում ՀՀ կառավարության պահուստային ֆոնդի միջոցներից նախատեսված 12 մլրդ դրամից օգտագործվել է շուրջ 5.6 մլրդ դրամը կամ 46.2%-ը` 2017 թվականի նույն ժամանակահատվածի շուրջ 7.1 մլրդ դրամի դիմաց: Տրամադրված միջոցներից 3.2 մլրդ դրամը (նախատեսվածի 35.6%-ը) ուղղվել է ընթացիկ ծախսերի, 2.4 մլրդ դրամը (նախատեսվածի 76.2%-ը)` ոչ ֆինանսական ակտիվների գծով ծախսերի ֆինանսավորմանը:

ՀՀ ՊԵՏԱԿԱՆ ԲՅՈՒՋԵԻ ՊԱԿԱՍՈՒՐԴԸ
2018 թվականի առաջին կիսամյակում ՀՀ պետական բյուջեն կատարվել է շուրջ 3.9 մլրդ դրամ պակասուրդով՝ կազմելով ծրագրված ցուցանիշի (110.6 մլրդ դրամ) 3.5%-ը և 89.9%-ով զիջելով նախորդ տարվա նույն ժամանակահատվածի ցուցանիշը: Շեղումը հիմնականում պայմանավորված է եկամուտների համեմատ ծախսերի ավելի ցածր կատարողականով, որի արդյունքում օգտագործվել է ֆինանսավորման ներքին աղբյուրներում նախատեսված բյուջեի ազատ միջոցների ընդամենը 30%-ը, իսկ արտաքին աղբյուրներից ներգրավվել է նախատեսված վարկային միջոցների 42.2%-ը:
2018 թվականի առաջին կիսամյակում ներքին աղբյուրներից պակասուրդի ֆինանսավորումը կազմել է 28.9 մլրդ դրամ կամ ծրագրի 35.6%-ը: Շեղումը, ինչպես նշվեց, հիմնականում առաջացել է բյուջեի ազատ միջոցների պակաս օգտագործման արդյունքում:

Հաշվետու ժամանակահատվածում ֆինանսավորման ներքին աղբյուրներից փոխառու միջոցների հաշվին պետական բյուջեի զուտ ֆինանսավորումը կազմել է -5.8 մլրդ դրամ, որից գանձապետական պարտատոմսերի զուտ մուտքը կազմել է 5.3 մլրդ դրամ՝ ծրագրով նախատեսված 1.5 մլրդ դրամի դիմաց: Այս տարբերությունը պայմանավորված է սույն թվականի հունիսին նախատեսված տեղաբաշխման աճուրդի չկայացմամբ: 2018 թվականի առաջին կիսամյակի ընթացքում ընդհանուր առմամբ տեղաբաշխվել են 86,712.3 մլն դրամի պարտատոմսեր և տեղաբաշխումից ստացված մուտքը հաշվետու ժամանակահատվածում կազմել է 90,504.3 մլն դրամ, իսկ պարտատոմսերի մարմանը/հետգնմանն ուղղվել է 95,814.3 մլն դրամ: 

2018 թվականի առաջին կիսամյակի ընթացքում շարունակվել են պետական խնայողական արժեկտրոնային պարտատոմսերի թողարկումներն ընդհանուր 4,000.0 մլն դրամ ծավալով: Տեղաբաշխվել են 1,714.66 մլն դրամի պարտատոմսեր, որից մուտքը հաշվետու ժամանակահատվածում կազմել է 1,707.63 մլն դրամ:

Կատարված գործառնությունների արդյունքում 2018 թվականի հունիսի 30-ի դրությամբ պետական գանձապետական պարտատոմսերը բնութագրող ցուցանիշները եղել են հետևյալը.

· միջին կշռված եկամտաբերությունը կազմել է 12.49% (2017թ. նույն ժամանակահատվածում` 13.29%): Եկամտաբերության նվազումը պայմանավորված է եղել 2016 թվականին պետական գանձապետական պարտատոմսերի առաջնային տեղաբաշխումների միջին կշռված եկամտաբերության նվազմամբ, որի միտումը շարունակվել է 2017 թվականին և 2018 թվականի հաշվետու ժամանակաշրջանի ընթացքում: Եկամտաբերության նվազմանը նպաստել է նաև 2018 թվականի առաջին կիսամյակի ընթացքում բարձր եկամտաբերությամբ պետական գանձապետական պարտատոմսերի մարումը.
· մինչև մարումը մնացած միջին ժամկետայնությունը` 3,246 օր (2017թ. նույն ժամանակահատվածում 2,965 օր).

· մարման բեռի բաշխվածությունը մինչև 2047 թվականն է.

· շրջանառության մեջ գտնվող պարտատոմսերի ծավալն անվանական արժեքով կազմել է 539.68 մլրդ դրամ (2017թ. նույն ժամանակահատվածում ՝ 520.99 մլրդ դրամ), որի 4.5%-ը (24.45 մլրդ դրամը) կազմել են կարճաժամկետ պարտատոմսերը, 40%-ը (215.66 մլրդ դրամը)՝ միջնաժամկետ պարտատոմսերը, 54.7%-ը (295.26 մլրդ դրամը)՝ երկարաժամկետ պարտատոմսերը և 0.8%-ը (4.31 մլրդ դրամը)՝ խնայողական պարտատոմսերը:

2018 թվականի հունիսի 30-ի դրությամբ շրջանառության մեջ գտնվող գանձապետական պարտատոմսերի 98.4%-ը (531.29 մլրդ դրամ) ձեռք է բերվել ռեզիդենտների կողմից, 1.6%-ը (8.39 մլրդ դրամ)` ոչ ռեզիդենտների կողմից:

Մուրհակների մարման նպատակով առաջին կիսամյակի համար նախատեսված միջոցներն ամբողջությամբ օգտագործվել են՝ կազմելով 513.2 մլն դրամ:
Ֆինանսական զուտ ակտիվների հաշվին ներքին ֆինանսավորումը կազմել է 34.7 մլրդ դրամ` կիսամյակային ծրագրով նախատեսված 83.1 մլրդ դրամի դիմաց: Առաջին կիսամյակում նախատեսվել էր արտաքին աջակցությամբ իրականացվող ծրագրերի շրջանակներում 45.1 մլրդ դրամ վարկերի տրամադրում ՀՀ ռեզիդենտներին, որից հաշվետու ժամանակահատվածում տրամադրվել է շուրջ 14.5 մլրդ դրամը կամ ծրագրված ցուցանիշի 32.1%-ը՝ պայմանավորված ծրագրերի կատարման աստիճանով: Մասնավորապես՝ տրամադրվել է ՌԴ աջակցությամբ իրականացվող Հայկական ԱԷԿ-ի N 2 էներգաբլոկի շահագործման նախագծային ժամկետի երկարացման ծրագրի շրջանակներում առաջին կիսամյակում նախատեսված միջոցների 40.4%-ը՝ 13 մլրդ դրամ: Վերակառուցման և զարգացման միջազգային բանկի աջակցությամբ իրականացվող Էլեկտրամատակարարման հուսալիության, նույն ծրագրի լրացուցիչ ֆինանսավորման և Էներգետիկայի ոլորտի ֆինանսական առողջացման վարկային ծրագրերի շրջանակներում տրամադրվել է համապատասխանաբար 94.8 մլն դրամ, 661.1 մլն դրամ և 244 մլն դրամ (ծրագրի 2.5%-ը, 8.0%-ը և 91.6%-ը): 440 մլն դրամ է տրամադրվել Գյուղատնտեսության զարգացման միջազգային հիմնադրամի աջակցությամբ իրականացվող «Ենթակառուցվածքների և գյուղական ֆինանսավորման աջակցություն» ծրագրի շրջանակներում (կիսամյակային ծրագրի 91.9%-ը):

Նախկինում պետական բյուջեից ռեզիդենտներին տրամադրված վարկերից վերադարձվել է շուրջ 15.2 մլրդ դրամ` 7.4%‑ով գերազանցելով կիսամյակային ծրագիրը, ինչը հիմնականում պայմանավորված է վարկերի մի մասի՝ նախատեսված ժամկետից շուտ վերադարձով: Վերադարձված միջոցներից շուրջ 2 մլրդ դրամը վճարվել է «Երևանի Ջերմաէլեկտրակենտրոն» ՓԲԸ-ի կողմից` նախատեսված 1.8 մլրդ դրամի փոխարեն, ինչը պայմանավորված է փոխարժեքի փոփոխությամբ: 2.3 մլրդ դրամը և 3.2 մլրդ դրամը վճարվել է համապատասխանաբար «Հայաստանի ՓՄՁ ԶԱԿ» հիմնադրամի և ՀՀ կենտրոնական բանկի կողմից` առաջին կիսամյակի համար նախատեսված ծավալի չափով, 5.9 մլրդ դրամը` այլ վարկառուների կողմից` նախատեսված 4.7 մլրդ դրամի փոխարեն: «Բարձրավոլտ էլեկտրական ցանցեր» ՓԲԸ կողմից վճարվել է 187.4 մլն դրամ` նախատեսված 490.1 մլն դրամի փոխարեն, ինչը պայմանավորված է նրանով, որ 302.5 մլն դրամը փոխանցվել է հուլիսի 2-ին (վճարման օրվան հաջորդող առաջին աշխատանքայինօրը):
291.3 մլն դրամ հատկացվել է բաժնետոմսերի և կապիտալում այլ մասնակցության ձեռք բերման նպատակով, որից 153.9 մլն դրամը` «Շիրակ-Ջրմուղկոյուղի» ՓԲԸ-ին, 70 մլն դրամը` «Լոռի-Ջրմուղկոյուղի» ՓԲԸ-ին, 67.4 մլն դրամը` «Նոր Ակունք» ՓԲԸ-ին:

Հաշվետու ժամանակահատվածում 34.2 մլրդ դրամ է կազմել ներքին աղբյուրներում ձևավորված ազատ միջոցների մնացորդից օգտագործումը` ծրագրով նախատեսված 114.3 մլրդ դրամի դիմաց:

Հաշվետու ժամանակահատվածում պետական բյուջեի պակասուրդի արտաքին ֆինանսավորումը կազմել է -25 մլրդ դրամ` ծրագրված 29.5 մլրդ դրամի փոխարեն:
Փոխառու միջոցների հաշվին արտաքին աղբյուրներից զուտ ֆինանսավորումը հաշվետու ժամանակահատվածում կազմել է շուրջ 3.8 մլրդ դրամ` ծրագրված 54.6 մլրդ դրամի դիմաց: Հաշվետու ժամանակահատվածում միջազգային կազմակերպությունների և օտարերկրյա պետությունների կողմից տրամադրվել են 37.3 մլրդ դրամ վարկային միջոցներ` կազմելով կիսամյակային ծրագրի 42.2%‑ը, որը պայմանավորված է նշված միջոցներով իրականացվող ծրագրերի կատարման աստիճանով: 14 ծրագրերի շրջանակներում նախատեսված վարկային միջոցները` 11.8 մլրդ դրամի չափով, հաշվետու ժամանակահատվածում չեն ստացվել: Մի շարք ծրագրերի շրջանակներում ստացված միջոցները զգալիորեն զիջել են ծրագրված ցուցանիշները: Մասնավորապես՝ Վերակառուցման և զարգացման միջազգային բանկի աջակցությամբ իրականացվող Էլեկտրամատակարարման հուսալիության ծրագրի և նույն ծրագրի լրացուցիչ ֆինանսավորման ծրագրի շրջանակներում ստացվել է համապատասխանաբար 20.9 մլն դրամ և 1 մլրդ դրամ՝ նախատեսված 3.2 մլրդ դրամի և 6.4 մլրդ դրամի դիմաց: Ասիական զարգացման բանկի աջակցությամբ իրականացվող էլեկտրաէներգիայի հաղորդման ցանցի վերակառուցման շրջանակներում 220 կվ «Ագարակ-2» և «Շինուհայր» ենթակայանների վերակառուցման ծրագրի շրջանակներում ստացվել է 179.2 մլն դրամ` նախատեսված 1.4 մլրդ դրամի դիմաց, Քաղաքային ենթակառուցվածքների և քաղաքի կայուն զարգացման ներդրումային ծրագրի և երկրորդ ծրագրի շրջանակներում` համապատասխանաբար 220.9 մլն դրամ` նախատեսված 1.9 մլրդ դրամի դիմաց և 1.3 մլրդ դրամ` նախատեսված 3.6 մլրդ դրամի դիմաց: Հարկ է նշել նաև, որ որոշ ծրագրերի գծով նախատեսվածից ավել մուտքեր են ստացվել: Մասնավորապես՝ Ֆրանսիայի Հանրապետության կառավարության աջակցությամբ իրականացվող Վեդու ջրամբարի կառուցման ծրագրի շրջանակներում ստացվել է 5.3 մլրդ դրամ՝ նախատեսված 4 մլրդ դրամի դիմաց: 
Ընդհանուր առմամբ, ստացված միջոցներից ավելի քան 19.3 մլրդ դրամը տրամադրվել է միջազգային կազմակերպությունների, 17.9 մլրդ դրամը` օտարերկրյա պետությունների կողմից: Արտաքին աղբյուրներից ներգրավված վարկային միջոցների գումարը 41.3%-ով գերազանցել է նախորդ տարվա առաջին կիսամյակի ցուցանիշը:

2018 թվականի առաջին կիսամյակի ընթացքում արտաքին վարկերի գծով պարտավորությունների մարմանն ուղղվել է 33.5 մլրդ դրամ կամ ծրագրվածի 99.2%-ը: Տարբերությունը հիմնականում պայմանավորված է եղել ըստ առանձին վարկային ծրագրերի արտաքին վարկերի գծով ստացումների՝ ծրագրվածից ցածր մակարդակով: 
Նախորդ տարվա նույն ժամանակահատվածի համեմատ ստացված արտաքին վարկերի և փոխատվությունների մարմանն ուղղված փաստացի վճարումներն աճել են 53.2%-ով կամ 11.6 մլրդ դրամով, որը հիմնականում պայմանավորված է եղել մի շարք վարկերի գծով արտոնյալ ժամկետների ավարտով և հերթական մարման ենթակա գումարի (մասնաբաժնի) ավելացմամբ, ինչպես նաև արտարժութային վճարումների փոխարկումների համար կիրառվող փոխարժեքների փոփոխությամբ (մասնավորապես՝ ԱՄՆ դոլարի նկատմամբ ՀՀ դրամի փոխարժեքը 475.36-ից աճել է մինչև 483.06):

Մայր գումարի մարումների կառուցվածքում միջազգային կազմակերպությունների կողմից տրամադրված վարկերի մարումների մասնաբաժինը կազմել է 70.7% (23.7 մլրդ դրամ), օտարերկրյա պետությունների կողմից տրամադրված վարկերի մարումների մասնաբաժինը՝ 28.7% (9.6 մլրդ դրամ), իսկ 0.6%-ը (193.5 մլն դրամ) առևտրային բանկերի կողմից տրամադրված վարկերի մարումների մասնաբաժինն է:

Կատարված մարումների շուրջ 77.4%-ը բաժին է ընկնում թվով 4 վարկատուների՝ Զարգացման Միջազգային Ընկերակցությանը (31.3%), Արժույթի Միջազգային Հիմնադրամին (20.8%), Ռուսաստանի Դաշնությանը (14.4%), Ասիական Զարգացման Բանկին (10.9%): Կատարված մարումների կառուցվածքում լողացող տոկոսադրույքով վարկերի գծով վճարումների տեսակարար կշիռը կազմել է 7%, ֆիքսված տոկոսադրույքով վարկերի գծով վճարումների տեսակարար կշիռը՝ 93%: 

Արտաքին աղբյուրներում ֆինանսական զուտ ակտիվների ցուցանիշը կազմել է -28.8 մլրդ դրամ՝ ծրագրված -25.1 մլրդ դրամի փոխարեն: Հաշվետու ժամանակահատվածում Արցախի Հանրապետությանը միջպետական վարկի գծով նախատեսված շուրջ 25.7 մլրդ դրամն ամբողջությամբ տրամադրվել է: Վրաստանի կողմից Հայաստանի նկատմամբ ունեցած վարկային պարտավորությունների գծով նախատեսված վճարումը նույնպես ամբողջությամբ կատարվել է` կազմելով շուրջ 327 մլն դրամ: Միջազգային ֆինանսական կազմակերպությունների կապիտալում մասնակցության գծով ստանձնած պարտավորությունների կատարմանն ուղղվել է շուրջ 844.1 մլն դրամ` կազմելով ծրագրի 100%-ը: Հաշվետու ժամանակահատվածում 2.6 մլրդ դրամով ավելացել է արտաքին աղբյուրներից ստացված վարկային և դրամաշնորհային միջոցների մնացորդը՝ ծրագրով նախատեսված 1.1 մլրդ դրամ օգտագործման դիմաց:

2018 թվականի հունիսի 30-ի դրությամբ ՀՀ պետական պարտքը կազմել է 3,233.1 մլրդ դրամ (6,704.2 մլն ԱՄՆ դոլար): ՀՀ դրամով և ԱՄՆ դոլարով արտահայտված ՀՀ պետական պարտքի ցուցանիշներն աճել են անհամաչափորեն` համապատասխանաբար 9.5%-ով և 9.2%-ով: Դա պայմանավորված է եղել 2017 թվականի և 2018 թվականի առաջին կիսամյակների վերջի դրությամբ ձևավորված ԱՄՆ դոլար / ՀՀ դրամ փոխարժեքների տարբերությամբ, որը փոփոխվել է 0.3%-ով՝ 480.69-ից աճելով մինչև 482.24:

Պարտքի հիմնական մասը` 2,958.1 մլրդ դրամը (6,134.2 մլն ԱՄՆ դոլարը) ՀՀ կառավարության պարտավորություններն են, 274.9 մլրդ դրամը (570.1 մլն ԱՄՆ դոլարը)` ՀՀ կենտրոնական բանկի վարկային պարտավորությունները: Մասնավորապես՝

· արտաքին վարկերի և փոխառությունների ծավալը կազմել է 1,927.9 մլրդ դրամ, 

· ոչ ռեզիդենտների կողմից ձեռքբերված պետական գանձապետական պարտատոմսերի ծավալը կազմել է 8.4 մլրդ դրամ, 

· ոչ ռեզիդենտների կողմից ձեռքբերված արտարժութային պետական պարտատոմսերի ծավալը կազմել է 412.7 մլրդ դրամ,

· ՀՀ կառավարության կողմից տրամադրված արտաքին երաշխիքների ծավալը կազմել է 3.9 մլրդ դրամ:

2018 թվականի հունիսի 30-ի դրությամբ ՀՀ պետական պարտքը նախորդ տարվա նույն ժամանակահատվածի համեմատությամբ աճել է 281.2 մլրդ դրամով (563.3 մլն ԱՄՆ դոլարով), որը մեծ մասամբ (97.9%-ով) պայմանավորված է եղել ՀՀ կառավարության պարտքի աճով: Նշենք, որ ՀՀ կառավարության պարտքը հաշվետու ժամանակահատվածում աճել է 10.3%-ով:

2018 թվականի հունիսի 30-ի դրությամբ ներքին պետական պարտքն անվանական արժեքով կազմել է 605.2 մլրդ դրամ, այդ թվում`

· ռեզիդենտների կողմից ձեռքբերված պետական գանձապետական պարտատոմսերի ծավալը կազմել է 531.3 մլրդ դրամ, 

· ռեզիդենտների կողմից ձեռքբերված արտարժութային պետական պարտատոմսերի ծավալը կազմել է 69.6 մլրդ դրամ,

· ՀՀ կառավարության կողմից տրամադրված ներքին երաշխիքների ծավալը կազմել է 4.3 մլրդ դրամ:

2018 թվականի հունիսի 30-ի դրությամբ ՀՀ արտաքին պետական պարտքը նախորդ տարվա նույն ժամանակահատվածի համեմատությամբ աճել է 506.9 մլն ԱՄՆ դոլարով (10.3%-ով), և դրա տեսակարար կշիռը ՀՀ պետական պարտքի կառուցվածքում աճել է 0.8 տոկոսային կետով՝ 80.5%‑ից հասնելով 81.3%-ի: Ընդ որում, հիշյալ աճը մեծ մասամբ արձանագրվել է ի հաշիվ ՀՀ կառավարության արտաքին պարտքի, որն աճել է 496.7 մլն ԱՄՆ դոլարով՝ ապահովելով ընդհանուր աճի 98.0%-ը:

Նախորդ տարվա նույն ժամանակահատվածի համեմատությամբ 2018 թվականի հունիսի 30-ի դրությամբ շրջանառության մեջ գտնվող արտարժութային պետական պարտատոմսերի ծավալը մնացել է անփոփոխ` կազմելով 1,000.072 մլն ԱՄՆ դոլար, որից 500.072 մլն ԱՄՆ դոլարը կազմել են 2020 թվականին մարման ենթակա 6% արժեկտրոնային եկամտաբերությամբ արտարժութային պետական պարտատոմսերը, 500 մլն ԱՄՆ դոլարը` 2025 թվականին մարման ենթակա 7.15% արժեկտրոնային եկամտաբերությամբ արտարժութային պետական պարտատոմսերը:

� Այսուհետ ներկայացված են ճյուղերի համախառն թողարկումների ցուցանիշները:


� Տվյալների աղբյուրը` ՀՀ ՎԿ-ի կողմից կատարվող աշխատուժի հետազոտությունն է։


� Նոր մեթոդաբանությամբ զբաղվածությունը համարվում է աշխատանքի հինգ ձևերից միակը, որն իրականացվում է այլոց համար՝ վարձատրության կամ եկամտի դիմաց: Նախկին սահմանման համեմատ զբաղվածների թվաքանակից բացառվել են նրանք, ովքեր հետազոտվող շաբաթում իրենց տնտեսությունում զբաղվել են ապրանքների արտադրությամբ՝ սեփական վերջնական սպառման համար, եթե արտադրված արտադրանքը նշանակալի մասնաբաժին է ունեցել տնային տնտեսության սպառման մեջ: (Նոր մեթոդաբանությունն առավել մանրամասն տե՛ս ՀՀ ՎԿ կայքէջում � HYPERLINK "http://armstat.am/file/article/sv_06_18a_141.pdf" �http://armstat.am/file/article/sv_06_18a_141.pdf�): 


� Աշխատավարձի ցուցանիշները ներկայացված են 1 և ավելի աշխատող ունեցող կազմակերպությունների տվյալներով:


� Համախառն պահանջարկի ցուցանիշները ՀՀ ֆինանսների նախարարության գնահատականներն են:


� Ներդրումների ճյուղային կառուցվածքի ցուցանիշները վերաբերում են ներդրումների կապիտալ շինարարությանն ուղղվող մասին: Ավելի մանրամասն տես` Շինարարություն հատվածում:


�Արտանահումը ՖՕԲ, ներմուծումը` ՍԻՖ գներով:


� Ապրանքների լայն տնտեսական դասակարգմամբ (BEC) խմբավորումները ՀՀ ֆինանսների նախարարության գնահատականներն են:


� Ընթացիկ տարվա առաջին կիսամյակի ծառայությունների մասին տեղեկատվության բացակայության պատճառով ողջ շարքը ներկայացված է ապրանքների արտահանման և ներմուծման հարաբերակցությամբ (ՖՕԲ գներով` Վճարային հաշվեկշիռ_6, «Ապրանքների առևտուրն ըստ վճարային հաշվեկշռի հիմքի» հոդված): 2018 թվականի ցուցանիշը նախնական գնահատական է:


� Ընդգրկված չեն կուտակված տոկոսները: Վարկերի մեջ ներառված են նաև ֆակտորինգային, լիզինգային գործառնությունները և ռեպո համաձայնագրերը:


� Առավել մանրամասն տե՛ս «Պետական բյուջեի եկամուտներ» բաժնում:


� Եկամտային ազդակի հաշվարկներում ՀՀ պետական բյուջեի եկամուտներին ավելացվել են հարկերի միասնական հաշվի զուտ մուտքերը, որոնք համարվում են հարկ վճարողների կողմից փաստացի վճարված գումարներ (առավել մանրամասն տե՛ս «Պետական բյուջեի եկամուտներ» բաժնում): 


� Հարկերի անցումային գերավճարներից մարված հարկային պարտավորությունները կարող են փոփոխվել հարկ վճարողների կողմից ներկայացվող հարկային հաշվարկների ճշգրտման արդյունքում:


� ՀՀ կառավարության պարտքի սպասարկման ծախսերի մանրամասն վերլուծությունը ներկայացված է պետական բյուջեի գործառական դասակարգմամբ ծախսերի վերլուծության բաժնում (էջ 49-50):

